
ᓂᑕᒻ ᐧᐃᓐᒋᑫᐧᐃᓇᓐ 

 
ᒥᐊᓂᔥ ᐃᐃᐧᐁ ᐅᐱᔑᑯᑲ ᐊᓂᔑᓇᐯ ᐊᑭ ᑭᐱᐧᐃᑕᑎᓯᒥᑎᒪᑲᓐ ᐊᑭᑲᒃ ᐁᑭᐱᐅᓐᒋᒪᑲᒃ ᒋᒪᓇᑌᑕᑯᒋᑲᑌᒃ 
ᐊᒐᑯᐧᐃᓂᒃ ᐁᑭᐊᐱᑌᓐᒋᑲᑌᒃ ᐊᑭ ᑲᔦ ᐅᒥᑭᐧᐁᐧᐃᓇᓐ ᑭᔐᒪᓐᑐ ᑲᔦ ᑲᑭᐱᑭᒋᐧᐁᓐᑕᒧᐧᐊᑦ ᒋᐱᒥ 
ᑲᓇᐧᐁᑕᒧᐧᐊᑦ ᑲᑭᐱᔑᐊᓂᑫ ᐊᐸᒋᑐᐧᐊᑦ ᐊᑭᓂ ᑲᔦ ᑲᑲᓇᑌᑕᐧᑲᑭᓐ ᑲᑭᐱᔑᒪᒪᐧᐃᔥᑲᐧᐊᑦ ᐅᒪᓂᑐᐧᐊᑎᓯᐧᐃ 
ᑐᑕᒧᐧᐃᓂᐧᐊ ᑲᔦ ᐊᓂᓐ ᐁᔑᐧᐃᓐᑕᒪᑫᒪᑲᑭᓐ ᐃᐃᒪ ᑭᑭᓇᐧᐊᒋᒋᑫᐧᐃᓇᓐ;  
 
ᒥᓇᐧᐊ ᑕᔥ, ᒣᐅᔕ ᐧᐃᑲ ᑲᑌᐱᒪᒥᑲᐧᐁᓐᒋᑲᑌᒃ, ᐅᑯ ᐅᐱᔑᑯᑲ ᐊᓂᔑᓇᐯᒃ ᑭᐱᑕᔑᐱᒪᑎᓯᐧᐊᒃ 
ᐁᑭᐱᐅᓐᑕᒋᐃᑎᓱᐧᐊᑦ ᐊᐱᒋ ᐁᒥᒐᒃ ᐊᑭ ᐱᓂᔥ ᐊᐧᐊᓯᑌ ᑲᐃᑯᑎᐸᐊᑲᑌᒃ ᑲᑭ ᑭᑭᓇᐧᐊᒋᑐᐸᓐ 
ᒋᐃᔥᑯᓂᑲᓂᐧᐊᒃ ᐧᐊᐊ ᑲᓇᑕ ᑭᒋᐅᑭᒪ ᒥᑕᔥ, ᐅᐅᒪ ᐅᐱᔑᑯᑲ ᐊᓂᔑᓇᐯ ᐊᑭ ᑲᑭᐅᓐᒋ ᓂᓯᑕᐧᐃᓇᑯᑐᑦ 
ᑲᑭᒋᓀᑕᑭᓐ ᑕᐱᔥᑯ ᐅᑕᓂᔑᓇᐯᐧᐊᑎᓯᐧᐃᓐ, ᐅᓇᑯᓂᑫᐧᐃ ᐱᒥᐧᐃᓂᑎᓱᐧᐃᓐ ᑲᔦ ᐧᐁᐧᐁᓂ ᒋᔑᓭᐧᐊᑦ - ᐃᐃᒪ 
ᑲᑕᐧᑲᒃ ᐊᑭ ᑭᒋᐊᔓᑕᒪᑫᐧᐃᓐ ᑦᕆᑎ 3 ᐃᑭᑐᒪᑲᓐ ᑲᐧᐃᓐ ᑕᑭ ᑭᐸᑯᔥᑭᑫᒪᑲᓯᓄᓐ ᑲᑭᐃᑯᑎᐸᐊᑲᑕᒃ 
ᐃᔥᑯᓂᑲᓐ ᑫᐃᓂᑯᐧᑲᑐᑦ ᑲᑭᐃᓇᒋᑫᑦ ᑲᓇᑕ ᑭᒋᐅᑭᒪ;  
 
ᒥᓇᐧᐊ ᑕᔥ, ᐅᐱᔑᑯᑲ ᐊᓂᔑᓇᐯ ᐊᑭ ᐅᓂᓯᑕᐧᐃᓇᓇᓐ ᑲᐱᒥ ᐧᐊᓂᑐᑦ ᐅᑕᑭᒻ ᐊᑯᓇᒃ 
ᑲᑭᒧᔥᑲᐸᐧᐊᒋᑲᑌᑭᐸᓐ ᐁᐱᒥ ᒪᔑᓭᐃᑯᐧᐊᑦ ᐅᐱᔑᑯᑲ ᐊᓂᔑᓇᐯᒃ ᐅᓇᑕᐧᐁᒋᑫᐧᐃᓂᐧᐊ, ᐅᑭᑯᑫᐧᐃᓂᐧᐊ ᑲᔦ 
ᑫᑯᓇᓐ ᑲᒪᐧᐊᓐᑐᓇᒧᐧᐊᑦ ᐊᑭᑲᒃ ᐱᐅᑕᓇᒃ, ᓄᑯᒻ ᑲᔦ ᐧᐁᑎ ᓂᑲᓐ;  
 
ᒥᓇᐧᐊ ᑕᔥ, ᒥᑕᔑᓂᓯᓐ ᐊᓂᔑᓇᐯ ᐊᑭᓐ ᑲᔦ ᐧᐊᐊ ᑲᓇᑕ ᑭᒋᐅᑭᒪ ᑭᐅᓇᑕᒪᑎᐸᓂᒃ ᐅᑭᒪᐧᐃᓇᓐ 
ᓇᑭᔥᑯᑕᑎᐧᐃᓇᓐ ᐧᐃᑕᓄᑭᒥᐧᐁᐧᐃ ᓇᑯᒥᐧᐁᐧᐃᓐ ᐃᐃᒪ ᐊᓂᔑᓇᐯ ᐅᑕᑭᒥᒃ ᐸᒥᓂᑫᐧᐃᓐ ᒣᐧᑲ ᐊᐱ 
ᑲᑕᐧᑲᑭᓱᑦ ᑭᓯᔅ 12, 1996;  
 
ᒥᓇᐧᐊ ᑕᔥ, ᐅᐅᐧᐁ ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓐ ᐊᓂᔑᓇᐯᒃ ᐅᑕᑭᐧᐃ ᐸᒥᓂᑫᐧᐃᓐ ᑭᔑᐅᔑᓯᒋᑲᑌ 
ᒋᐅᓀᓐᑕᒧᐧᐊᑦ ᐊᓂᔑᓇᐯᒃ ᒋᔑᐸᑭᑎᓇᒧᐧᐊᑦ ᐅᑕᑭᒥᐧᐊ ᐊᑭᐧᐃ ᐸᒥᓂᑫᐧᐃ ᓇᑯᒥᐧᐁᐧᐃᓂᒃ 
ᑲᑭᐅᒋᐅᔑᓯᒋᑲᑌᒃ ᐊᓂᔑᓇᐯ ᐅᓇᑯᓂᑲᓂᒃ ᑫᑭᐅᒋ ᑲᔥᑭᑐᐧᐊᑦ ᐧᐃᓇᐧᐊ ᒋᐅᓀᑕᒧᐧᐊᑦ ᑫᔑᐸᒥᓇᒧᐧᐊᑦ 
ᐅᑕᑭᒥᐧᐊ ᑫᑭᐅᒋ ᐱᒥᐊᐸᒋᑐᐧᐊᑦ ᑲᔦ ᐧᐃᑐᑲᑯᐧᐊᑦ ᐅᑕᓂᔑᓂᓂᒥᐧᐊ;  
 
ᒥᓇᐧᐊ ᑕᔥ, ᑲᓇᑕ ᑭᒋᐅᑭᒪ ᑲᑭᐧᐃᓐᑕᒪᑫᑦ ᒋᐧᐃᒋᑐᑦ ᐅᐅᐧᐁ ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓐ ᐊᓂᔑᓇᐯᒃ 
ᐅᑕᑭᐧᐃ ᐸᒥᓂᑫᐧᐃᓐ ᑲᑭᒪᒥᐧᓇᒋᑲᑌᑭᐸᓐ ᐊᓂᔑᓇᐯᒃ ᐅᑕᑭᐧᐃ ᐸᒥᓂᑫᐧᐃᓐ ᐅᓇᑯᓂᑫᐧᐃᓐ,  S.C. 1999, 
c.24;    
 
ᒥᓇᐧᐊ ᑕᔥ ᑲᑭᔑᐅᔑᓯᒋᑲᑌᒃ ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓐ ᐊᓂᔑᓇᐯᒃ ᐅᑕᑭᐧᐃ ᐸᒥᓂᑫᐧᐃᓐ, ᑲᓇᑕ 
ᑭᒋᐅᑭᒪ ᐅᓂᓯᑕᐧᐃᓇᓐ ᐊᓂᔑᓇᐯᒃ ᑭᑭᐱᒪᑎᓯᐧᐊᒃ ᑲᔦ ᑭᒋᐅᓇᑯᓂᑫᐧᐃᓂᒃ ᐃᓇᑫ ᐅᑎᔑᒥᓴᐧᐁᑕᓇᐧᐊ 
ᒋᔑᑲᓇᐧᐁᑕᐧᑲᓂᒃ ᐅᑕᑭᒥᐧᐊ, ᑕᑯ ᑫᑯᓇᓐ ᑭᐅᓀᒋᑲᑌᑭᓐ, ᐅᑭᒪᐧᐃᐱᒥᐧᐃᑎᓱᐧᐃᓐ, ᐅᓇᑯᓂᑫᐧᐃ 
ᑎᐯᓐᒋᑫᐧᐃᓐ, ᑲᐃᔑᐱᒪᑎᓯᑦ ᐊᓂᔑᓇᐯ ᐅᓇᑯᓂᑫᐧᐃᓐ, ᑲᔦ ᔓᓂᔭ ᑲᐊᐸᒋᐊᑲᓂᐧᐃᑦ ᐊᓄᑭᐧᐃᓂᒃ 
ᑲᐊᓄᑲᒋᑲᑌᑭᓐ ᐊᑭᐧᐃ ᐸᐸᒥᓯᐧᐃᓇᓐ; 
 
ᒥᓇᐧᐊ ᑕᔥ ᑲᓇᑕ ᑭᒋᐅᑭᒪ ᑲᑭᐧᐃᓐᑕᒪᑫᑦ ᒋᐧᐃᒋᑐᑦ ᐅᐅᐧᐁ ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓐ ᐊᓂᔑᓇᐯᒃ 
ᐅᑕᑭᐧᐃ ᐸᒥᓂᑫᐧᐃᓐ, ᑲᓇᑕ ᑭᒋᐅᑭᒪ ᑭᐧᐃᓐᑕᒪᑫ ᒋᐧᐃᒋᑐᑦ ᑲᑭᐅᔑᓯᒋᑲᑌᑭᐸᓐ ᒥᓯᐧᐁᑲᒥᒃ 
ᑭᒋᐧᐃᓐᑕᒪᑫᐧᐃᓐ ᐅᑌᐸᑫᑕᑯᓯᐧᐃᓂᐧᐊ ᐊᓂᔑᓇᐯᒃ ᒋᐱᒥᓂᔕᐃᑲᑌᒃ ᑲᓇᑕ ᐅᓇᑯᓂᑫᐧᐃᓂᒃ; 

ᒥᓇᐧᐊ ᑕᔥ ᐅᐱᔑᑭᑲ ᐊᓂᔑᓇᐯ ᐊᑭ ᑭᐅᔑᐱᐅᑎᓱ ᐁᐧᐃᑎᐯᑕᒃ ᒣᐧᑲ ᐊᐱ ᓂᑭᑭᓯᔅ 3, 2019 ᐅᐅᐧᐁ 
ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓐ ᐊᓂᔑᓇᐯᒃ ᐅᑕᑭᐧᐃ ᐸᒥᓂᑫᐧᐃᓐ, ᐅᐱᔑᑯᑲ ᐊᓂᔑᓇᐯ ᑕᔑᑫᐧᐃᓐ ᐅᐸᑯᓭᑕᓐ 
ᒋᐱᒥᐧᐃᑐᑦ ᐊᑭᓂ ᑲᔦ ᐊᑭᑲᒃ ᑲᑕᐧᑲᑭᓐ ᑫᑯᓇᓐ ᒋᐅᒋ ᐸᒥᓂᑲᑌᑭᓐ ᐅᐱᔑᑯᑲᒃ ᐊᑭᐧᐃ ᐅᓇᒋᑫᐧᐃᓂᒃ, 
ᐱᒋᐧᐃᓐ ᐃᐃᒪ ᒋᐅᒋ ᐸᒥᓂᑲᑌᒃ ᐊᑭ ᑲᔦ ᐊᑭᑲᒃ ᑲᑕᐧᑲᑭᓐ ᑫᑯᓇᓐ ᐊᓂᔑᓇᐯ ᐅᓇᑯᓂᑲᓂᒃ; 
 
ᒥᓇᐧᐊ ᑕᔥ ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓐ ᐊᓂᔑᓇᐯᒃ ᐅᑕᑭᐧᐃ ᐸᒥᓂᑫᐧᐃᓐ ᑲᐸᒥᓇᒧᐧᐊᑦ 
ᐅᒋᒪᒥᑲᐧᐃᑕᑯᓯᐧᐊᒃ ᐃᓂᑯᒃ ᑲᑭᐱᔑ ᐧᐊᐧᐃᒋᐧᐃᑎᐧᐊᑦ ᐅᐱᔑᑯᑲ ᐊᓂᔑᓇᐯᒃ ᑲᔦ ᑲᓇᑕ ᑭᒋᐅᑭᒪ 
ᒋᐱᒥᔭᒪᑲᓂᒃ;  
 
ᒥᓇᐧᐊ ᑕᔥ ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓐ ᐊᓂᔑᓇᐯᒃ ᐅᑕᑭᐧᐃ ᐸᒥᓂᑫᐧᐃᓐ ᑲᐸᒥᓇᒧᐧᐊᑦ ᐅᐸᑭᑕᔓᐧᐊᑕᓐ 
ᐅᐱᔑᑯᑲ ᐊᓂᔑᓇᐯ ᐊᑭᒃ ᐊᓂᔑᓇᐯᒃ ᑲᑭᐅᔑᓯᑐᐧᐊᑦ ᐅᐱᔑᑯᑲᒃ ᐊᑭᐧᐃ ᐅᓇᒋᑫᐧᐃᓂ;  
 
ᓄᑯᒻ ᐃᑕᔥ, ᐅᐅᐧᐁ ᐊᑭᐧᐃ ᐅᓇᒋᑫᐧᐃᓐ ᐊᔕ ᑭᑭᔑᐅᔑᓯᒋᑲᑌ ᒋᐊᓱᓂᑫᒪᑲᒃ ᐊᑭᐧᐃ ᐅᓇᑯᓂᑫᐧᐃᓐ 
ᑫᐱᒥᐧᐃᓂᑯᐧᐊᑦ ᐅᐱᔑᑯᑲ ᐊᓂᔑᓇᐯᒃ. 

1 ᓂᑕᒻ ᐧᐃᓐᒋᑫᐧᐃᓇᓐ 
ᓂᑲᓐ ᑫᑯᓇᓐ ᑫᐸᒥᓂᑲᑌᑭᓐ ᐅᐅᒪ ᐸᐸᒥᓯᐧᐃᓂᒃ 

 
 

 
 
1. ᐃᔑᓂᑲᒋᑫᐧᐃᓇᓐ 
 

ᐸᔭᑌ ᐧᐃᓐᒋᑫᐧᐃᓐ  
 
1.1 ᐃᑭᑐᐧᐃᓇᓐ ᑫᒪ ᐃᔑᓂᑲᒋᑲᓇᓐ ᑭᑕᔑᓐᑌᒃ ᐊᑭᐧᐃ ᐅᓇᒋᑫᐧᐃᓐ ᑕᔑᓐᒋᑫᐧᐃᓇᓐ 

ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓂᒃ ᐸᐯᔑᐧᑲᓐ ᒋᔑᓂᑲᑌᑭᓐ ᑕᐱᔥᑯ ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓐ, 
ᑭᑕᔑᓐᑌᒃ, ᑭᔥᐱᓐ ᐁᑕᑯ ᐊᓐᑕᐧᐁᑕᐧᑲᒃ ᐃᑭᑐᐧᐃᓐ ᐅᓐᒋᐸᑲᓂᓭᒃ. 

 
ᐃᔑᓂᑲᒋᑫᐧᐃᓇᓐ 

 
1.2 ᒥᐅᓄ ᐃᔑᓂᑲᒋᑫᐧᐃᓇᓐ ᑲᐊᐸᑕᑭᓐ ᐊᑭᐧᐃ ᐅᓇᒋᑫᐧᐃᓐ ᑭᑕᔑᓐᑌᒃ:  
 
“ᑲᓇᑕ” ᑲᐃᒋᑲᑌᒃ ᑲᓇᑕ ᑭᒋᐅᑭᒪᑫᐧ; 
 
“ᑲᐧᐃᒋᑕᒥᑎᐧᐊᑦ ᓂᔑᓐ ᐧᐁᓀᓇᒃ” ᑲᐃᒋᑲᑌᒃ ᑲᐧᐃᒋᐧᐃᑎᐧᐊᑦ ᓂᔑᓐ (2) ᐧᐁᓀᓇᒃ ᑲᐧᐃᒋᑕᒥᑎᐧᐊᑦ; 
 
“ᑕᔑᑫᐧᐃᓐ ᑲᑕᐧᑲᒃ ᐊᑭᑲᒃ” ᑲᐃᒋᑲᑌᒃ ᐱᑯ ᐊᓐᑎ ᐅᐱᔑᑯᑲᒃ ᐊᓂᔑᓇᐯ ᐊᑭᒃ ᐊᓂᔑᓇᐯᒃ 
ᑲᑭᒋᓀᑕᒧᐧᐊᑦ ᐁᓐᑕᐧᐊᑦ;  
 
“ᑲᓂᑲᓂᑕᒪᑫᐧᐊᑦ” ᑲᐃᒋᑲᑌᒃ ᐅᑭᒪᑲᓐ ᑕᑯ ᑭᑭᑐᐧᐃᓂᐧᐊᒃ ᐃᐃᒪ ᐅᐱᔑᑯᑲᒃ ᐊᓂᔑᓇᐯ 
ᑕᔑᑫᐧᐃᓂᒃ ᑫᒪ ᐱᑯ ᑲᑭᐅᓀᓂᒪᑲᓂᐧᐃᑦ ᒋᓂᑲᓂᑕᒪᑫᑦ ᐅᐱᔑᑯᑲᒃ; 
 
“ᐧᐁᓀᓐ ᑫᐊᔑᑌᐊᑯᐱᐃᑫᑦ” ᑲᐃᒋᑲᑌᒃ, ᐃᐧᓇᑌ ᒋᐊᔑᑌᐊᑯᐱᐃᑫᓇᓂᐧᐊᒃ ᒋᐧᐃᑐᑭᑲᑌᒃ ᐊᑭᐧᐃ 
ᐸᐸᒥᓯᐧᐃᓇᓐ ᑲᑭᔑᐅᓇᑌᒃ ᐊᑭᐧᐃ ᐅᓇᒋᑫᐧᐃᓂᒃ, ᑲᑎᐯᑕᑯᓯᑦ ᐅᐱᔑᑯᑲᒃ ᑕᑭᐊᔑᑌᐊᑯᐱᐃᑫ (18) 
ᒥᑕᓱᓂᔥᐧᔕᓱ ᑭᑕᓱᐱᐳᓀᑦ ᑫᒪ ᒋᐧᐸ ᐊᓂᐧᐊᐸᓂᒃ ᒋᑎᐱᔥᑲᒃ ᐊᓂᐊᔑᑌᐊᑯᐱᐃᑲᓂᐧᐊᓂᒃ; 
 
“ᐃᓇᐧᐁᒪᑲᓇᒃ” ᐱᑯ ᐧᐁᓀᓐ ᑲᐃᓇᑲᓂᐧᐃᑦ, ᑕᐱᔥᑯ ᐅᑯᒪᓐ, ᐅᒥᔓᒪᓐ, ᐅᑯᒥᓴᓐ, ᐅᑐᓯᓴᓐ, ᑭᑐᓯᔅ 
ᑫᒪ ᑯᑯᒥᔅ ᐅᑕᐱᓄᒋᔑᒪ, ᑯᓯᓯᒻ, ᑫᒪ ᑯᑕᑭᔭᒃ ᑭᑎᓇᐧᐁᒪᑲᓇᒃ ᑫᒪ ᑭᐧᐃᒋᑕᒪᑲᓐ ᑲᓂᑲᓂᑕᒪᑫᐧᐊᑦ 
ᒪᑭᐧᔕ ᒋᑕᑯᐱᐧᐊᑦ ᑲᐃᓇᑯᓂᑲᑌᒃ ᒋᑐᑕᒧᐧᐊᑦ;  
 
“ᐊᓂᔑᓇᐯ ᐅᑕᑭᒻ ᐱᓐᑎᑫᐱᐃᑫᐧᐃᓐ” ᑲᐃᒋᑲᑌᒃ ᐁᑭᐱᓐᑎᑫᐱᐃᑲᑌᒃ ᑲᑭᔑᐅᓇᑌᒃ ᐃᐃᒪ 
ᐸᑫᐱᐃᑲᓐ 51 ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓂᒃ ᑲᔦ ᑲᔑᐸᒥᓇᒧᐧᐊᑦ ᐊᓂᔑᓇᐯ ᐅᑕᑭᒻ 
ᐱᓐᑎᑫᐱᐃᑫᐧᐃᓐ ᑲᐃᓇᑯᓂᑲᑌᑭᓐ ᑫᒪ ᑯᑕᒃ ᐊᑭᓂ ᑫᐊᓂᐱᓐᑎᑫᐱᐃᑲᑌᒃ ᑲᑭᔑᐅᓇᑌᒃ 
ᒋᒣᔥᐧᑲᑕᒋᑲᑌᒃ ᐊᓂᔑᓇᐯ ᐅᑕᑭᒻ ᐱᓐᑎᑫᐱᐃᑫᐧᐃᓐ; 
 
“ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓐ” ᑲᐃᒋᑲᑌᒃ ᐅᐧᐃᑕᓄᑭᒥᑎᐧᐃ ᓇᑯᒥᑎᐧᐃᓂᐧᐊ ᐊᓂᔑᓇᐯ ᐅᑕᑭᐧᐃ 
ᐸᒥᓂᑫᐧᐃᓂᐧᐊ, ᑲᑭᓇᑯᒥᑎᐧᐊᐸᓐ ᑲᓇᑕ ᑲᔦ ᑲᑭᐅᔑᐱᐅᑎᓱᑦ ᒋᑎᐯᑕᒃ ᐅᑕᑭᒻ ᐊᓂᔑᓇᐯᒃ ᒣᐧᑲ 

ᐊᐱ ᑲᑕᐧᑲᑭᓱᑦ ᑭᓯᔅ 12, 1996, ᒥᓇᐧᐊ ᑕᔥ ᑲᑭᒪᒥᐧᓇᑐᐧᐊᑦ ᒋᑭᑭᓂᑲᑌᒃ ᐅᐱᔑᑯᑲ ᐊᓂᔑᓇᐯ ᐊᑭ ᒣᐧᑲ 
ᐊᐱ ᓂᑭᑭᓯᔅ 3, 2019; 
 
“ᐯᔓ ᐅᑎᓇᐧᐁᒪᑲᓇᐃ”, ᑲᐃᓇᑲᓂᐧᐃᑦ ᐧᐁᓀᓐ ᐃᑯ ᐅᓂᑭᐃᑯᓐ, ᐧᐃᒋᓂᑕᐧᐃᑭᒪᑲᓂᒪᒃ, 
ᐅᑕᐱᓄᒋᔑᒪᒃ, ᑲᔦ ᐧᐃᑎᑫᒪᑲᓇ;   
 
“ᐯᔑᑯ ᓇᑯᒥᑎᐧᐃᓐ” ᑲᐃᒋᑲᑌᒃ ᐯᔑᑯ ᓇᑯᒥᑎᐧᐃᓐ ᒋᐊᐸᑕᒃ ᐊᓂᓐ ᒪᔭ ᑫᑐᒋᑲᑌᑭᓐ ᐊᓂ 
ᐊᓐᒋᐸᑭᑎᓂᑲᑌᒃ ᐊᓄᑭᐧᐃᓐ ᑲᑭᔑᐅᓇᑕᒪᑎᐧᐊᑦ ᐅᐱᔑᑯᑲᒃ ᑲᔦ ᑲᓇᑕ ᒋᐱᒥᓂᔕᐊᒧᐧᐊᑦ 
ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓂ; 
 
“ᑲᑲᐧᑫᑌᐱᓂᑲᑌᒃ ᑫᑯᓐ”, ᑕᐱᔥᑯ ᐊᓂᔑᓇᐯ ᐊᑭ, ᑲᐃᒋᑲᑌᒃ ᑲᐊᓐᑕᐧᐁᒋᑲᑌᒃ ᑫᑯᓐ, ᒥᓂᑯᓯᐧᐃᓐ 
ᑫᒪ ᓇᑲᑕᒪᑯᐧᐃᓐ ᐱᑯ ᐃᐃᒪ ᐱᓐᒋ ᐊᑭᒃ, ᑕᑯ ᑲᑕᐧᑲᒃ ᒪᓯᓇᐃᑲᓐ ᐁᐅᔑᐱᑲᑌᒃ ᒋᑎᐯᑕᒃ, ᑕᑯ 
ᒪᓯᓇᐃᑲᓐ ᐅᑕᔭᓐ ᐁᑎᐯᑕᒃ, ᒪᓯᓇᐃᑲᓀᔅ ᐅᑕᔭᓐ ᒥᓂᑯᓯᐧᐃᓂᒃ, ᒋᐊᐧᐃᐊᓱᒥᑦ, ᐸᑲᓐ ᐊᐧᐃᔭ 
ᐅᑕᑭᒻ ᒋᐊᐸᒋᑐᑦ, ᐸᑲᓐ ᐊᐧᐃᔭ ᐅᑕᑭᒥᒃ ᒋᐅᒋᐊᔓᔥᑲᑦ, ᐅᑕᑭᒥᒃ ᒋᑕᓂᑦ ᒋᑎᐯᓂᒪᑦ, ᔕᑯᒡ 
ᑲᐧᐃᓐ ᒋᑕᐧᑲᑌᓂᒃ ᒋᑎᐯᑕᒃ ᐃᐃᐧᐁ ᐊᑭᓂ;       
 
“ᐊᑭ” ᑫᒪ “ᐅᐱᔑᑯᑲᒃ ᐊᓂᔑᓇᐯ ᐊᑭ” ᑲᐃᒋᑲᑌᒃ ᐃᔥᑯᓂᑲᓐ ᑲᐅᓐᒋ ᑭᑲᑌᒃ ᐅᐅᒪ ᐊᑭᐧᐃ 
ᐅᓇᒋᑫᐧᐃᓂᒃ; 
 
“ᐊᑭᐧᐃ ᐸᒥᓂᑫᐧᐃᓐ ᑲᐊᐱᑕᒪᑫᐧᐊᑦ” ᑲᐃᒋᑲᑌᒃ ᐊᑭᐧᐃ ᐸᒥᓂᑫᐧᐃᓐ ᑲᐊᐱᑕᒪᑫᐧᐊᑦ ᑭᐅᓇᑭᒪᐸᓂᒃ 
ᐁᐱᒥᓂᔕᐃᑲᑌᒃ 6 ᑯᐧᑕᓱ ᐧᐃᓐᒋᑫᐧᐃᓂᒃ ᐅᐅᒪ ᐊᑭᐧᐃ ᐅᓇᒋᑫᐧᐃᓂᒃ;  
 
“ᒪᓯᓇᐃᑲᓀᔅ” ᒋᐅᒪ ᑲᑕᔑᓐᒋᑲᑌᒃ ᐅᐱᔑᑯᑲ ᐊᓂᔑᓇᐯ ᐊᑭ, ᑲᐃᒋᑲᑌᒃ ᐊᓂᓂᑯ ᑲᒥᓂᑯᐧᐃᓯᑦ 
ᒋᐊᐸᒋᑐᑦ ᑫᒪ ᒋᑕᓇᑭᑦ ᐃᐃᒪ ᐊᑭᒃ, ᑲᐧᐃᓐ ᐧᐃᓐ ᑲᑲᐧᑫᑌᐱᓂᑲᑌᒃ ᐊᑭ; 
 
“ᑎᐯᑕᑯᓯᐧᐃᓐ” ᑲᐃᒋᑲᑌᒃ ᐊᐧᐁᓀᓐ ᐅᐧᐃᓱᐧᐃᓐ ᑲᐅᔑᐱᐃᑲᑌᓂᒃ ᑫᒪ ᑲᐃᓀᑕᑯᓯᑦ ᒋᑕᑯᐱᐃᑲᓱᑦ 
ᐅᐱᔑᑯᑲᒃ ᐊᓂᔑᓇᐯ ᐊᑭᒃ ᑲᑎᐯᑕᑯᓯᐧᐊᑦ ᒪᒪᐧᐃᐱᐃᑲᓱᐧᐃᓂᒃ; 
 
“ᐅᐱᔑᑯᑲᒃ ᐊᓂᔑᓇᐯ ᑕᔑᑫᐧᐃᓐ” ᑲᐃᒋᑲᑌᒃ ᐅᐱᔑᑯᑲᒃ ᐊᓂᔑᓇᐯ ᐊᑭ ᑲᔦ ᐅᑕᓂᔑᓇᐯᒪᐃ; 
 
“ᐧᐃᑎᑫᒪᑲᓐ” ᑲᐃᓇᑲᓂᐧᐃᑦ ᑲᑭᐧᐃᑎᑫᒪᑦ ᐧᐁᓀᓇᓐ, ᐃᐃᒪ ᐊᓂᔑᓇᐯ ᐃᔑᐧᑕᐧᐃᓂᒃ, ᐊᓇᒥᐊᐧᐃᓂᒃ 
ᑫᒪ ᐊᐧᐁᓀᓐᑲᓐ ᑲᐅᒋ ᓇᑲᑕᐧᐁᑕᐧᑲᒃ ᐅᓇᑯᓂᑫᐧᐃᓐ ᑕᑯ ᑲᑭᐧᐃᑎᑫᓯᐧᑲ ᑲᐧᐃᒋᑕᒥᑎᐧᐊᑦ.    
  
 
2. ᐊᓂᑯᓄᑕᒪᑫᐧᐃᓐ 
 

ᐊᓂᑯᓄᑕᒪᑫᐧᐃᓐ 
 

2.1 ᐅᐅᒪ ᐊᑭᐧᐃ ᐅᓇᒋᑫᐧᐃᓂᒃ: 
 

(a) ᐅᐅᐧᐁ ᐊᑭᐧᐃ ᐅᓇᒋᑫᐧᐃᓐ ᑕᐃᔑᐊᓂᑯᓄᒋᑲᑌ ᐧᐁᐧᐁᓂ ᒋᓂᑲᓂᓯᑕᒪᑫᒪᑲᒃ; 

(b) ᐅᐅᐧᐁ ᐃᑭᑐᐧᐃᓐ “ᑕᑐᒋᑲᑌ” ᑭᑭᓇᐧᐊᒋᒋᑫᒪᑲᓐ ᐱᒥᐧᐃᑕᒪᑫᐧᐃᓐ, ᑭᔥᐱᓐ 
ᐁᑕ ᐅᐅᐧᐁ ᐊᑭᐧᐃ ᐅᓇᒋᑫᐧᐃᓐ ᐸᑲᓐ ᑐᒋᑲᑌᒃ, ᐧᐁᐧᐃᑉ ᑕᓇᐊᒋᑲᑌ 
ᑫᔑᓇᐃᓭᒃ ᐊᐱ ᐊᑭᐧᐃ ᐅᓇᒋᑫᐧᐃᓐ ᑭᑭᔑᐅᔑᓯᒋᑲᑌᒃ ᑫᒪ ᐊᐱ ᑭᒪᒋᑕᒪᑲᒃ 
ᐱᒥᐧᐃᑕᒪᑫᐧᐃᓐ; 

 
(c) ᑭᔥᐱᓐ ᐁᑕ ᑲᔑᐧᐊᐧᐃᓐᒋᑲᑌᑭᓐ ᐅᐅᒪ ᐃᑭᑐᐧᐃᓇᓐ ᐃᐃᐧᐁ ᐯᔑᒃ 

ᐃᑭᑐᐧᐃᓐ “ᑕᑯ” ᒥᐅᐧᐁ ᑲᐃᒋᑲᑌᒃ “ᐁᑕᑯᓂᑲᑌᑭᓐ, ᔕᑯᒡ ᑲᐧᐃᓐ ᐁᑕᑯ 
ᑲᐊᐸᑕᑭᓐ”, ᑲᔦ ᐃᑭᑐᐧᐃᓐ “ᑲᑕᑯᓂᑲᑌᒃ” ᑲᐃᒋᑲᑌᒃ “ᑲᑕᑯᓂᑲᑌᒃ, ᔕᑯᒡ 
ᑲᐧᐃᓐ ᐁᑕᑯ ᑲᐊᐸᑕᑭᓐ”; 
 

(d) ᓂᑕᒻ ᑭᑭᓇᐧᐊᒋᐱᐃᑲᓇᓐ ᐅᔑᐱᐃᑲᑌ ᐊᑭᐧᐃ ᐅᓇᒋᑫᐧᐃᓐ ᐃᐧᓇᑌ 
ᒋᐅᒋᐧᐊᐸᒋᑲᑌᑭᓐ, ᑲᐧᐃᓐ ᒋᐧᓇᑌᒃ ᒋᐊᓂᐧᑲᓄᒋᑫ ᐧᐃᓐᒋᑲᑌᑭᓐ; 

 
(e) ᑭᔥᐱᓐ ᐁᑕ ᐸᑲᑭ ᐧᐃᓐᒋᑫᒪᑲᒃ, ᑲᐃᓂᓂᐧᐃᑦ ᑕᑕᑯᐧᐃᓐᒋᑲᑌ ᑲᐃᐧᑫᐧᐃᑦ, ᑲᔦ 

ᑲᐃᐧᑫᐧᐃᑦ ᑕᑕᑯᐧᐃᓐᒋᑲᑌ ᑲᐃᓂᓂᐧᐃᑦ; 
 
(f) ᑭᔥᐱᓐ ᐁᑕ ᐸᑲᑭ ᐧᐃᓐᒋᑫᒪᑲᒃ ᐅᐅᒪ ᐧᐃᓐᒋᑫᐧᐃᓂᒃ, ᐊᐱ ᑲᐯᔑᑯ 

ᐧᐃᓐᒋᑲᑌᒃ ᑫᑯᓐ, ᑕᑕᑯ ᐧᐃᓐᑌ ᑲᐸᑎᓄᐧᐊᒃ, ᑲᔦ ᑲᐸᑎᓄᐧᐊᒃ ᑕᑕᑯ ᐧᐃᓐᑌ 
ᑲᐯᔑᑯᒃ; 

 
(g) ᑲᑭᓇ ᑭᑕᔑᓐᑌᑭᓐ ᑕᓱᑭᔑᑲᐧᐊᓐ ᒥᐅᓄ ᑲᐃᒋᑲᑌᑭᓐ ᐱᒥᑭᔑᑲᐧᐊᓐ ᑲᔦ 

ᑲᐧᐃᓐ ᐧᐃᓐ ᑲᐃᒋᑲᑌᑭᓐ ᐊᓄᑭᐧᐃ ᑭᔑᑲᐧᐊᓐ;  
 
(h) ᒣᐧᑲ ᐊᐱ ᑭᐅᔑᓯᒋᑲᑌᒃ ᐅᓇᑯᓂᑲᓐ ᓄᑌᑭᔑᐱᓭᒃ ᑫᒪ ᒪᔭ ᐅᒋᒋᓭᒃ 

ᒪᑎᓇᐧᐁᑭᔑᑲᒃ ᑫᒪ ᐊᓇᒥᐁᑭᔑᑲᒃ, ᑫᒪ ᐊᓂᔑᓇᐯ, ᑲᓇᑕ ᑭᒋᐅᑭᒪ ᑫᒪ 
ᐅᓐᑌᕆᐅ ᐅᑭᒪ ᐊᐧᓀᐱᐧᐃᓐ, ᑕᑭᐊᓄᑲᑌ ᐅᓇᑯᓂᑲᓐ ᒥᓇᐧᐊ ᐊᓂᐧᐊᐸᓐᒃ 
ᑲᐧᐃᓐ ᒪᑎᓇᐧᐁᑭᔑᑲᒃ, ᐊᓇᒥᐁᑭᔑᑲᒃ ᑫᒪ ᐊᐧᓀᐱᐧᐃᑭᔑᑲᒃ; 

 
(i) ᒣᐧᑲ ᐊᐱ ᑭᐅᔑᓯᒋᑲᑌᒃ ᐅᓇᑯᓂᑲᓐ ᐅᐱᔑᑯᑲᒃ ᐊᓂᔑᓇᐯ ᐊᑭᒃ 

ᐊᓄᑭᐧᐃᑲᒥᑯᒃ ᐃᔑᒣᐧᑲᓭᒃ ᒋᑭᐸᑯᓯᓐᒃ ᐊᓄᑭᐧᐃᑲᒥᒃ, ᐸᓂᒪ ᑭᐊᓂᐧᐊᐸᒃ 
ᑕᑐᒋᑲᑌ ᑭᐸᑭᓯᓐᒃ ᐊᓄᑭᐧᐃᑲᒥᒃ; 

 
(j) ᐊᐱ ᐃᔑᓭᑭᓐ ᐊᓐᑕᓱᑭᔑᑲᐧᐊᓐ ᑫᒪ ᐊᓐᑕᓱᑭᔑᑲᐧᐊᓐ ᑫᐱᒥᑐᒋᑲᑌᑭᓐ 

ᓂᔑᓐ ᐸᑲᓐ ᐃᔑᒋᑫᐧᐃᓇᓐ, ᑕᑎᐸᑭᓐᒋᑲᑌᐧᐊᓐ ᐊᓂᓐ ᑕᓱᑭᔑᑲᐧᐊᓐ, ᐊᓂᓐ 
ᒥᓂᑯᒃ ᑫᐱᒥᐃᔑᒋᑲᓂᐧᐊᓐ ᑲᐧᐃᓐ ᑕᑕᑯᓂᑲᑌᓯᐧᐊᓐ; ᑲᔦ ᑕᔥ 

 
(k) ᐅᓇᑯᓂᑫᐧᐃᓇᓐ ᑲᑭᓂᑕᒥᓯᒋᑲᑌᑭᓐ ᐅᐅᒪ ᐊᑭᐧᐃ ᐅᓇᒋᑫᐧᐃᓂᒃ 

ᑕᑭᐃᓇᐸᒋᒋᑲᑌ ᒋᐊᓂᐧᑲᓄᒋᑲᑌᒃ ᐅᐅᐧᐁ ᐊᑭᐧᐃ ᐅᓇᒋᑫᐧᐃᓂᒃ. 

ᐊᓂᔑᓇᐯᐧᐊᑎᓯᐧᐃᓐ ᔑᐧᑲ ᐊᓂᑫᐃᔑᒋᑫᐧᐃᓇᓐ 
 
2.2 ᑲᑭᓇ ᑲᑭᐅᓇᑭᒋᑲᑌᑭᓐ, ᐱᒥᐧᐃᒋᑫᐧᐃᓇᓐ ᑲᔦ ᑲᐱᒪᓄᑲᑌᑭᓐ ᐅᑭᐅᓇᑐᓇᐧᐊ ᑫᒪ ᐅᒋ 

ᐸᒥᓂᑲᑌᐧᐊᓐ ᐊᑭᐧᐃ ᐅᓇᒋᑫᐧᐃᓂᒃ ᑕᐃᔑᐊᓂᐧᑲᓄᒋᑫᒪᑲᓐ ᐁᐅᓐᒋ ᑭᑲᑌᑭᓐ 
ᐊᓂᔑᓇᐯᐧᐊᑎᓯᐧᐃᓂᒃ, ᐊᓂᑫᑐᑕᒧᐧᐃᓂᒃ ᑲᔦ ᐅᐱᒥᓂᔕᐃᑫᐧᐃᓂᐧᐊ ᐅᐱᔑᑯᑲ ᐊᓂᔑᓇᐯᒃ. 

 
 

ᐃᔑᑭᐧᔐᐧᐃᓐ 
 

2.3 ᐅᐱᔑᑯᑲ ᐊᓂᔑᓇᐯᒃ ᑲᐃᔑᑭᐧᔐᐧᐊᑦ ᑕᐊᐸᑕᓂ ᒋᐸᑲᑭᑕᑯᒧᒋᑲᑌᑭᓐ ᐁᑭᑐᒪᑲᑭᓐ ᑫᑯᓇᓐ 
ᐅᐅᒪ ᐊᑭᐧᐃ ᐅᓇᒋᑫᐧᐃᓂᒃ.  

 
ᐯᔑᐧᑲᓐ ᒋᔑᓇᐧᑲᒃ ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓐ 

 
2.4 ᑭᔥᐱᓐ ᐯᐸᑲᓐ ᐃᔑᓇᐧᑲᑭᓐ ᑫᒪ ᑫᑭᐅᒋ ᐧᐊᐧᐁᓯᑕᒥᔥᑭᑫᒪᑲᒃ ᐅᓄ ᐊᑭᐧᐃ ᐅᓇᒋᑫᐧᐃᓐ ᑲᔦ 

ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓐ, ᐅᐅᐧᐁ ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓐ ᑕᒪᔥᑲᐧᐊᑌ 
ᒋᔕᑯᒋᔥᑭᑫᒪᑲᒃ ᐯᐸᑲᓐ ᑲᐃᔑᓇᐧᑲᑭᓐ ᑫᒪ ᑫᑭᐅᒋ ᐧᐊᐧᐁᓯᑕᒥᔥᑭᑫᒪᑲᒃ. 

 
ᓂᑲᓀᑕᑯᒋᑫᐧᐃᓐ  

 
2.5 ᑭᔥᐱᓐ ᐯᐸᑲᓐ ᐃᔑᓇᐧᑲᑭᓐ ᑫᒪ ᑫᑭᐅᒋ ᐧᐊᐧᐁᓯᑕᒥᔥᑭᑫᒪᑲᒃ ᐅᓄ ᐊᑭᐧᐃ ᐅᓇᒋᑫᐧᐃᓐ ᑲᔦ 

ᑯᑕᑭᔭᓐ ᑲᑭᐅᔑᓯᒋᑲᑌᑭᓐ ᐅᓇᑯᓂᑲᓇᓐ ᑫᐊᐸᑕᑭᓐ ᐅᐱᔑᑯᑲ ᐊᑭᒃ, ᑕᑯ ᐅᓇᑯᓂᑫᐧᐃᓀᓴᓐ 
ᑲᑭᐅᒋ ᐅᔑᓯᒋᑲᑌᑭᓐ ᐸᑫᐱᐃᑲᓐ 81 ᐊᓂᔑᓇᐯ ᐅᓇᑯᓂᑲᓂᒃ, ᐅᐅᐧᐁ ᐊᑭᐧᐃ ᐅᓇᒋᑫᐧᐃᓐ 
ᑕᒪᔥᑲᐧᐊᑌ ᒋᔕᑯᒋᔥᑭᑫᒪᑲᒃ ᐯᐸᑲᓐ ᑲᐃᔑᓇᐧᑲᑭᓐ ᑫᒪ ᑫᑭᐅᒋ ᐧᐊᐧᐁᓯᑕᒥᔥᑭᑫᒪᑲᒃ.  

 
ᒪᔥᑲᐧᐃᓯᐧᐃᓇᓐ ᑲᐧᐃᓐ ᑕᐧᐊᓂᒋᑲᑌᓯᐧᐊᓐ 

 
2.6 ᐅᐅᐧᐁ ᐊᑭᐧᐃ ᐅᓇᒋᑫᐧᐃᓐ ᑲᐧᐃᓐ ᑕᐊᓐᒋᒋᑫᒪᑲᓯᓄᓐ:  

 
(a) ᐧᐁᓀᓂᑯ ᐁᐊᓂᔑᓇᐯᐧᐃᑦ, ᐊᔓᑕᒪᑫᐧᐃᓐ, ᐊᓂᑫᐊᓂᔑᓇᐯ ᒪᔥᑲᐧᐃᓯᐧᐃᓐ 

ᑫᒪ ᑯᑕᑭᔭᓐ ᒪᔥᑲᐧᐃᓯᐧᐃᓇᓐ ᑫᒪ ᑎᐯᓂᒧᐧᐃᓇᓐ ᓄᑯᒻ ᑲᐧᐃᒋᐧᐃᑯᐧᐊᑦ ᑫᒪ 
ᐊᓂᓂᑲᓐ ᐃᑭ ᐅᐱᔑᑯᑲ ᐊᓂᔑᓇᐯ ᐊᑭ ᑫᒪ ᐊᓂᔑᓇᐯᒃ; ᑫᒪ 

 
(b) ᐅᑲᓇᐧᐁᓐᒋᑫᑕᒪᑫᐧᐃ ᐸᐸᒥᓯᑕᒪᑫᐧᐃᓂᐧᐊ ᐃᑭ ᑲᓇᑕ ᔑᐧᑲ ᐅᐱᔑᑯᑲ 

ᐊᓂᔑᓇᐯ ᐊᑭ ᔑᐧᑲ ᐊᓂᔑᓇᐯᒃ; ᑫᒪ 
 

(c) ᐅᓇᔓᐧᐁᐧᐃᓂᓂᐧᐊᒃ ᐅᑐᓇᑯᓂᑫᐧᐃᓂᐧᐊ ᑲᑭᐅᒋᒪᑲᑭᓐ ᐊᓂᔑᓇᐯ 
ᐅᓇᑯᓂᑲᓂᒃ. 

 
ᐊᑭᓐ ᔑᐧᑲ ᑲᑎᐯᑕᒧᐧᐊᑦ ᑫᑭᐅᒋᐧᐊᓂᔥᐧᑫᒋᑲᑌᑭᓐ 

 
2.7 ᑲᐧᐊᐧᐃᓐᒋᑲᑌᒃ ᐊᑭ ᐃᐃᒪ ᐊᑭᐧᐃ ᐅᓇᒋᑫᐧᐃᓂᒃ ᑕᑯ ᐃᓂ ᑲᑭᓇ ᑲᑎᐯᑕᒧᐧᐊᑦ ᑲᔦ 

ᒪᔥᑲᐧᐃᓯᐧᐃᓇᓐ, ᑲᔦ ᐊᑭᑲᒃ ᐅᓐᑎᓂᑫᐧᐃᓇᓐ ᐱᓂᔥ ᐃᐃᒪ ᑲᐃᑯᑎᐯᓐᑕᑭᓐ ᑲᓇᑕ ᑲᔦ 
ᑲᐅᓐᒋ ᑎᐯᓐᒋᑫᒪᑲᒃ ᐃᐃᐧᐁ ᐊᑭ ᑕᑯ ᑲᔦ ᐃᓂ:  

(a) ᓂᐱ, ᓂᐱ ᑲᔭᒪᑲᒃ ᐊᓇᒪᑲᑭᑯᒃ, ᓯᐱ ᑎᐯᓐᒋᑫᐧᐃᓐ, ᑲᔦ ᑲᐱᒥ ᐅᔑᐅᒪᑲᑭᓐ 
ᑲᔦ ᑲᐱᒥ ᐅᔑᐅᒪᑲᓯᓄᑭᓐ ᐊᑭᒃ ᐅᓐᑎᓂᑫᐧᐃᓐ ᐃᐃᒪ ᐊᑭᒃ; 
  

(b) ᑲᑭᓇ ᑲᐊᓐᑕᐧᐁᑕᐧᑲᑭᓐ ᑲᔦ ᒪᓯᓇᐃᑲᓀᓴᓐ ᑲᒥᓂᐧᐁᑦ ᑲᓇᑕ ᓂᐱᑌᐱᑲᑌ 
ᐸᐯᔑᒃ ᓇᑯᒥᑎᐧᐃᓂᒃ; ᔑᐧᑲ ᑕᔥ 
 

(c) ᑲᑭᓇ ᑲᐊᓐᑕᐧᐁᑕᐧᑲᑭᓐ ᔑᐧᑲ ᒪᓯᓇᐃᑲᓀᔅ ᑲᒥᑭᐧᐁᑦ ᐅᐱᔑᑯᑲ ᐊᓂᔑᓇᐯ 
ᐊᑭᒃ ᐊᐱ ᑭᐃᔥᐧᑲ ᑭᔑᐅᔑᓯᒋᑲᑌᒃ ᐊᑭᐧᐃ ᐅᓇᒋᑫᐧᐃᓐ.  
 

 
ᑲᐃᔥᑯᓂᑲᓂᐧᐊᒃ ᐊᑭ 

 
2.8 ᐃᐃᐧᐁ ᐁᑕ ᐊᑭ ᑲᐃᔥᑯᓂᑲᓂᐧᐊᒃ ᐅᐱᔑᑯᑲᒃ ᐊᓂᔑᓇᐯ ᐊᑭᒃ ᑕᐃᓇᑌ ᒋᐅᒋ ᓂᑲᓂᓯᒪᑲᒃ 

ᐅᐱᔑᑯᑲᒃ ᐊᓂᔑᓇᐯ ᐅᑕᑭᒥᒃ ᐅᐅᒪ ᐊᑭᐧᐃ ᐅᓇᒋᑫᐧᐃᓂᒃ.    
 
 

3. ᐅᓇᑭᒥᑯᐧᐃᓐ ᒋᐅᑭᒪᐧᐃᔥᑲᒪᑫᑦ 
 

ᓂᑲᓐ ᑎᐱᓇᐧᐁᐧᐃᓯᐧᐃᓐ 
 
3.1 ᐅᑕᓂᑫ ᑭᑭᓄᒪᑫᐧᐃᓂᐧᐊ ᐅᐱᔑᑯᑲ ᐊᓂᔑᓇᐯᒃ ᐧᐃᓐᒋᑫᒪᑲᓂ ᐁᐸᐸᒥᓯᑲᓐᑕᒧᐧᐊᑦ 

ᐅᐱᔑᑯᑲ ᐊᓂᔑᓇᐯᒃ ᒋᐸᒥᓇᒧᐧᐊᑦ ᔑᐧᑲ ᒋᑭᑌᓐᑕᒧᐧᐊᑦ ᐊᑭᓂ ᔑᐧᑲ ᑲᐱᒋᐅᓂᔑᔑᓂᑭᓐ 
ᑫᑯᓇᓐ ᑲᓂᑕᐧᐃᑭᒪᑲᑭᓐ ᐊᑭᒃ. ᑲᐅᔑᓯᒋᑲᑌᒃ ᐊᑭᐧᐃ ᐅᓇᒋᑫᐧᐃᓐ, ᐅᐅᐧᐁ ᐅᐱᔑᑯᑲ 
ᐊᓂᔑᓇᐯ ᐊᑭ ᐅᑲᑭᐧᐁ ᐅᑕᐱᓇᓇᐧᐊ ᑲᑭᒋᓀᑕᐧᑲᓂᒃ ᐅᐸᐸᒥᓯᐧᐃᓂᐧᐊ.  

 
ᑲᑭᐅᒋᒪᑲᒃ ᑎᐱᓇᐧᐁᐧᐃᓯᐧᐃᓐ 

 
3.2 ᑲᓂᑲᓂᔥᑭᑫᒪᑲᒃ ᐅᐱᔑᑯᑲ ᐊᓂᔑᓇᐯ ᐊᑭ ᒋᐸᒥᑐᑦ ᐊᑭᓂ ᔑᐧᑲ ᐊᑭᒃ ᐅᓐᑎᓂᑫᐧᐃᓇᓐ 

ᐅᓐᒋᒪᑲᓄᓐ ᒪᓂᑐᑲᒃ ᒋᐊᐸᒋᑐᐧᐊᑦ ᐅᐱᔑᑯᑲ ᐊᓂᔑᓇᐯᒃ, ᒥᓇᐧᐊ ᑕᔥ ᐊᓂᔑᓇᐯᒃ 
ᒋᑭᑭᓄᔥᑲᒪᑫᐧᐊᑦ ᑲᐊᓂᔑᓇᐯᐧᐊᑎᓯᐧᐊᑦ, ᐅᑕᓂᑫᑐᑕᒧᐧᐃᓂᐧᐊ, ᐅᐱᒥᓂᔕᐃᑫᐧᐃᓂᐧᐊ ᔑᐧᑲ 
ᐅᑐᓇᔓᐧᐁᐧᐃᓂᐧᐊ ᐅᐱᔑᑯᑲ ᐊᓂᔑᓇᐯ ᐊᑭᒃ. 

 
 
4. ᐊᓂᓐ ᐁᐧᓇᑌᒃ 
 

ᐊᓂᓐ ᐁᐧᓇᑌᒃ 
 
4.1 ᒥᑕᔥ ᐁᐧᓇᑌᒃ ᐅᐅᐧᐁ ᐊᑭᐧᐃ ᐅᓇᒋᑫᐧᐃᓐ ᒋᐅᔑᓯᒋᑲᑌᑭᓐ ᐅᓇᔓᐧᐁᐧᐃᓇᓐ, ᐅᓇᑯᓂᑲᓇᓐ 

ᔑᐧᑲ ᐊᓄᑭᐧᐃ ᐸᒥᓂᑫᐧᐃᓇᓐ ᑫᓂᑲᓂᓯᒪᑲᒃ ᐅᐱᔑᑯᑲ ᐊᓂᔑᓇᐯ ᐊᑭᒃ. ᐧᐊᐧᐃᓐᒋᑫᒪᑲᓐ 
ᐊᓂᓐ ᐅᐱᔑᑯᑲ ᐊᓂᔑᓇᐯ ᐊᑭᒃ ᑫᔑᐱᒥᓂᔕᐃᑲᑌᒃ ᐅᓄ ᓂᑲᓂᑕᒪᑫ ᐅᓇᑯᓂᑲᓇᓐ ᐊᑭᓂ 
ᑲᑭᔑᐅᔑᓯᒋᑲᑌᒃ ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓐ. 

 
 
5. ᑲᐧᐊᐧᐃᓐᒋᑲᑌᒃ ᐅᐱᔑᑯᑲ ᐊᓂᔑᓇᐯ ᐊᑭ 
 

ᐅᐱᔑᑯᑲ ᐊᓂᔑᓇᐯ ᐊᑭ 

5.1 ᐅᐅᐧᐁ ᐅᐱᔑᑯᑲ ᐊᓂᔑᓇᐯ ᐊᑭ ᒋᔑᑕᐧᑭᒪᑲᒃ ᐊᑭᐧᐃ ᐅᓇᒋᑫᐧᐃᓂᒃ ᒥᐅᐧᐁ ᐊᑭ 
ᑭᑕᔑᓐᑌᒃ ᐃᔥᐧᑫᐱᐃᑲᓂᒃ “A” ᐅᐅᐧᐁ ᐊᑭᐧᐃ ᐅᓇᒋᑫᐧᐃᓂᒃ ᔑᐧᑲ ᑯᑕᑭᔭᓐ ᐃᔥᑯᓂᑲᓂ 
ᐊᑭᓐ ᑫᒪ ᑲᐧᐃᐊᔭᑲᑌᑭᓐ ᐅᐱᔑᑯᑲ ᐊᓂᔑᓇᐯ ᐊᑭ ᑲᑕᐧᑲᓯᒋᑲᑌᒃ ᐅᐅᒪ ᐊᑭᐧᐃ 
ᐅᓇᒋᑫᐧᐃᓂᒃ ᑲᑭᒪᒪᐧᐃ ᐅᓇᔓᐧᐊᒋᑲᑌᒃ ᑫᒪ ᑭᒋᐅᑭᒪ ᐅᑐᓇᑯᓂᑫᐧᐃᓐ. 

 
ᐅᐱᔑᑯᑲ ᐊᓂᔑᓇᐯ ᐊᑭ ᓇᓐᑭᓂᑫᐧᐃᓐ 

 
5.2 ᐊᐱ ᑲᐊᓐᑐᑕᒪᑫᑦ ᐅᐱᔑᑯᑲ ᐊᓂᔑᓇᐯ ᐊᑭ, ᐧᐊᐊ ᑭᒋᐅᑭᒪ ᑕᑭᑐᑕᒻ, ᐃᔥᑯᓂᑲᓐ 

ᒋᐃᓇᑐᑦ, ᒋᐊᐸᒋᑐᑦ ᔑᐧᑲ ᑫᐅᓐᒋᐧᐃᑐᑲᑯᑦ ᐅᐱᔑᑯᑲ ᐊᓂᔑᓇᐯᒃ, ᑯᑕᑭᔭᓐ ᐊᑭᐧᐃ 
ᐅᓇᑭᓐᑕᒪᑫᐧᐃᓇᓐ ᑲᐅᒋᐸᑭᑎᓇᑭᓐ ᑲᓇᑕ ᑭᒋᐅᑭᒪ, ᑕᐃᔑᐸᑭᑎᓇᒪᑫ ᒋᓇᑯᓂᑲᑌᒃ ᐊᑭᓐ 
ᒋᐃᓇᑌᑭᓐ ᐊᓂᔑᓇᐯ ᐁᐅᑕᑭᒥᑦ. 

 
ᑕᐅᔑᓯᒋᑲᑌ ᐊᑭᐧᐃ ᐅᓇᒋᑫᐧᐃᓐ 

 
5.3 ᒋᐧᐸ ᐅᐱᔑᑯᑲ ᐊᓂᔑᓇᐯᒃ ᑫᒪ ᑯᑕᑭᔭᒃ ᑲᐊᓂᑫ ᐸᐸᒥᓯᐧᐊᑦ ᐊᑭᓂ ᐊᓂᐊᓐᒋᐸᑭᑎᓇᒧᐧᐊᑦ 

ᐃᐃᒪ ᑲᓇᑕ ᑭᒋᐅᑭᒪᑲᒃ ᒋᐃᐧᓇᑌᒃ ᒋᐃᔥᑯᓂᑲᓂᐧᐊᒃ, ᑫᒪ ᒋᐧᐸ ᐊᑭᓐ ᐊᓂᐅᔑᓯᒋᑲᑌᒃ 
ᒋᐃᔥᑯᓂᑲᓂᐧᐊᒃ, ᐅᐅᒪ ᐅᐱᔑᑯᑲ ᐊᓂᔑᓇᐯᒃ ᑕᑭᑐᑕᒧᒃ ᐯᑭᔥ ᒋᐱᒥᓂᔕᐊᒧᐧᐊᑦ ᐅᑕᑭᐧᐃ 
ᐅᓇᒋᑫᐧᐃᓂᐧᐊ: 
 

(a) ᐸᑭᑎᓇᒪᑫᐧᐃᓐ ᑕᑕᐧᑲᓐ ᑲᐊᓐᑕᐧᐁᒋᑲᑌᑭᓐ ᑫᒪ ᐊᑭᐧᐃ ᒪᔥᑲᐧᐃᓯᐧᐃᓇᓐ 
ᔑᐧᑲ ᒪᓯᓇᐃᑲᓀᓴᓐ ᐃᐃᒪ ᐊᑭᒃ, ᔑᐧᑲ 
 

(b) ᑕᑎᐸᐊᑲᑌ ᑲᐃᑯ ᑕᑎᐸᐊᑲᑌᒃ ᑫᒪ ᑯᑕᑭᔭᓐ ᐅᓇᑯᓂᑫᐧᐃᓇᓐ 
ᑲᑭᔑᐅᔑᓯᒋᑲᑌᒃ ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓂᒃ ᐃᐃᒪ ᐊᑭᒃ; 
 

ᒥᑕᔥ ᐊᐱ ᑫᐊᓂᐊᓄᑭᒪᑲᒃ ᑭᔥᐱᓐ ᐁᑕ ᔑᐧᑲ ᐊᐱ ᐊᑭ ᐃᓇᒋᑲᑌᒃ ᐅᐱᔑᑯᑲ ᐊᓂᔑᓇᐯ 
ᐊᑭ ᐃᓇᑭᓐᒋᑲᑌᒃ.   
 

ᑕᒪᒥᓄᐱᐃᑲᑌ ᑲᐧᐊᐧᐃᓐᒋᑲᑌᒃ ᐊᑭ 
 

5.4 ᐊᐱ ᒣᐧᑲ ᑲᑭᔑᑲᒃ ᑭᐅᔑᓯᒋᑲᑌᑭᓐ ᒥᐧᓇᒋᑫᐧᐃᓇᓐ ᑫᒪ ᑭᒋᐅᑭᒪ ᐅᑐᓇᑯᓂᑫᐧᐃᓐ 
ᒋᑭᑭᓂᑲᑌᒃ ᐊᑭ ᐅᐱᔑᑯᑲ ᐊᓂᔑᓇᐯ ᐊᑭᒃ, ᑲᐧᐊᐧᐃᓐᒋᑲᑌᒃ ᐁᔑᓇᐧᑲᒃ ᐅᐱᔑᑯᑲ 
ᐊᓂᔑᓇᐯ ᐊᑭ ᐃᐃᒪ ᐊᑭᐧᐃ ᐅᓇᒋᑫᐧᐃᓂᒃ ᑕᐃᔑᐅᓇᐸᒋᑲᑌ ᒋᒪᒥᐧᓇᒋᑲᑌᒃ ᒋᑭᑭᓯᒋᑲᑌᒃ 
ᑲᐧᐊᐧᐃᓐᒋᑲᑌ ᐁᔑᓇᐧᑲᒃ ᐅᐱᔑᑯᑲ ᐊᓂᔑᓇᐯ ᐊᑭ ᑲᑭᐅᔑᓯᒋᑲᑌᒃ ᒪᒥᐧᓇᒋᑫᐧᐃᓂᒃ. 
 

ᐊᑭ ᓇᓐᑭᓂᑫᐧᐃᓇᓐ 
 

5.5 ᐅᑭᒪᑲᓐ ᔑᐧᑲ ᐅᓇᔓᐧᐁᐧᐃᓂᐧᐊᒃ ᑕᒪᐧᐊᒋᐃᑎᐧᐊᒃ ᒋᐧᐸ ᒪᒥᐧᓇᒋᑲᑌᒃ ᑲᐧᐊᐧᐃᓐᒋᑲᑌᒃ 
ᐅᐱᔑᑯᑲ ᐊᓂᔑᓇᐯ ᐊᑭ ᑲᐧᐃᔑᑭᑭᓂᑲᑌᒃ ᐊᑭᐧᐃ ᐅᓇᒋᑫᐧᐃᓂᒃ. 

2 ᓂᔑᓐ ᐧᐃᓐᒋᑫᐧᐃᓇᓐ 

ᐊᓂᔑᓇᐯ ᐅᑐᓇᑯᓂᑫᐧᐃᓇᓐ 
 
 
6. ᒪᔥᑲᐧᐃᓯᐧᐃᓇᓐ ᒋᐅᔑᓯᑐᑦ ᐅᓇᑯᓂᑫᐧᐃᓇᓐ 
 

ᐅᓂᑲᓂᑕᒪᑫᒃ ᐅᑲᑭᐅᔑᓯᑐᓇᐧᐊ ᐊᑭᐧᐃ ᐅᓇᑯᓂᑲᓇᓐ 
 

6.1 ᐅᑭᒪᑲᓐ ᔑᐧᑲ ᐅᓇᔓᐧᐁᐧᐃᓂᐧᐊᒃ ᑕᑭᑐᑕᒧᒃ, ᐯᑭᔥ ᒋᐱᒥᓂᔕᐊᒧᐧᐊᑦ ᐊᑭᐧᐃ ᐅᓇᒋᑫᐧᐃᓂ, 
ᒋᐅᔑᓯᑐᐧᐊᑦ ᐊᑭᐧᐃ ᐅᓇᑯᓂᑫᐧᐃᓂ ᐃᓂ ᐅᒋ: 
 

(a) ᒋᐧᐊᐧᐁᔑᓯᒋᑲᑌᒃ, ᒋᒪᓇᒋᒋᑲᓱᐧᐊᑦ ᐊᐊᐧᐃᔕᒃ, ᐊᑭᐧᐃ ᑲᓇᐧᐁᒋᑫᐧᐃᓐ, 
ᐸᒥᓂᑫᐧᐃᓐ, ᐊᐸᒋᒋᑫᐧᐃᓐ ᔑᐧᑲ ᒋᑎᐯᑕᐧᑲᒃ ᐅᐱᔑᑯᑲ ᐊᓂᔑᓇᐯ ᐊᑭ; 

 
(b) ᑲᐊᓐᑕᐧᐁᒋᑲᑌᑭᓐ ᔑᐧᑲ ᒪᓯᓇᐃᑲᓀᓴᓐ ᑲᐧᐃᐊᐸᑕᒃ ᐅᐱᔑᑯᑲ ᐊᓂᔑᓇᐯ 

ᐊᑭ; ᔑᐧᑲ 
 
(c) ᑫᑯᓇᓐ ᐃᑯ ᑲᐃᔑᐊᓐᑕᐧᐁᑕᐧᑲᒃ ᑫᒪ ᒋᔑᐧᐃᑐᑭᑲᑌᒃ ᑲᐅᔑᓯᒋᑲᑌᑭᓐ ᐊᑭᐧᐃ 

ᐅᓇᑯᓂᑫᐧᐃᓇᓐ ᑲᐊᓄᑲᒋᑲᑌᒃ ᐅᐱᔑᑯᑲ ᐊᓂᔑᓇᐯ ᐊᑭ. 
 

ᐧᐁᑯᓀᓐ ᑎᓄ ᐊᑭᐧᐃ ᐅᓇᑯᓂᑲᓇᓐ 
 
6.2 ᐊᐧᐊᔑᒣ ᒋᑭᑫᒋᓇᐧᐁᓐᑕᐧᑲᒃ, ᐅᑭᒪᑲᓐ ᔑᐧᑲ ᐅᓇᔓᐧᐁᐧᐃᓂᐧᐊᒃ ᐅᑲᑭᐅᔑᓯᑐᓇᐧᐊ ᐊᑭᐧᐃ 

ᐅᓇᑯᓂᑲᓇᓐ ᑕᑯ: 
 

(a) ᐅᓇᑯᓂᑲᓀᓴᓐ, ᑲᐸᑭᑎᓂᑲᑌᑭᓐ ᔑᑲᐧ ᑲᐸᑭᑎᓂᑲᑌᒃ ᒋᑎᐸᐊᑲᑌᒃ, ᐊᑭ 
ᒋᐊᐸᑕᒃ, ᑎᐸᐊᑭᐧᐃᓐ ᔑᐧᑲ ᐊᑭᑲᒃ ᒋᔑᐧᐊᐧᐁᓇᒋᑲᑌᒃ; 
 

(b) ᒋᐅᔑᓯᒋᑲᑌᒃ, ᑫᐃᓇᑌᒃ ᐅᓇᒋᑫᐧᐃᓐ ᔑᐧᑲ ᑭᐸᐊᒪᑫᐧᐃᓐ ᑲᐊᓐᑕᐧᐁᑕᐧᑲᑭᓐ 
ᔑᐧᑲ ᒪᓯᓇᐃᑲᓀᓴᓐ ᒋᐊᐸᑕᑭᓐ ᐅᐱᔑᑯᑲ ᐊᓂᔑᓇᐯ ᐊᑭᒃ; 
 

(c) ᒥᓯᐧᐁ ᑲᐃᔑᓇᐧᑲᒃ ᐊᑭᑲᒃ ᓇᓇᑐᑭᑫᓐᒋᑫᐧᐃᓐ ᔑᐧᑲ ᑫᔑᐱᒥᑲᓇᐧᐁᓐᑕᐧᑲᒃ;  
 

(d) ᒋᐊᔭᑲᑌᑭᓐ ᑕᔑᑫᐧᐃ ᐧᐃᑐᑲᑫᐧᐃᓇᓐ ᐃᐃᒪ ᐅᐱᔑᑯᑲ ᐊᓂᔑᓇᐯ ᐊᑭᒃ 
ᔑᐧᑲ ᑭᐧᐊᐧᐁᓯᑕᒥᐃᐧᐁᒪᑲᑭᓐ ᐊᐸᒋᒋᑫᐧᐃ ᐊᑭᓐᑕᒪᑫᐧᐃᓇᓐ;  
 

(e) ᒋᐱᒥᓂᔕᐃᑲᑌᑭᓐ ᐊᑭᐧᐃ ᐅᓇᑯᓂᑲᓇᓐ; ᔑᐧᑲ 
 

(f) ᒋᐊᔭᑲᑌᑭᓐ ᐧᐃᑐᑭᑫᐧᐃᓇᓐ ᑫᐊᐸᑕᒃ ᒪᒥᐧᓇᒋᑫᐧᐃᓂᒃ, ᐊᐧᑲᒋᒃ 
ᑎᐸᑯᓂᑫᑲᒥᑯᓐ, ᑫᑯᓇᓐ ᑭᐧᐃᒋᓀᑕᒧᒥᑎᓯᓇᓂᐧᐊᒃ ᐃᐃᒪ ᐅᒋ ᐅᐱᔑᑯᑲ 
ᐊᓂᔑᓇᐯ ᐊᑭ. 

ᐱᒥᓂᔕᐃᑫᐧᐃ ᐊᐸᒋᑕᑲᓇᓐ 
 
6.3 ᐊᐧᐊᔑᒣ ᒋᑭᑫᒋᓇᐧᐁᑕᐧᑲᒃ, ᑫᔭᐱ ᐅᓄ ᐊᑭᐧᐃ ᐅᓇᑯᓂᑲᓇᓐ, ᐅᑭᒪᑲᓐ ᔑᐧᑲ 

ᐅᓇᔓᐧᐁᐧᐃᓂᐧᐊᒃ ᐅᑲᑭᐅᔑᓯᑐᓇᐧᐊ ᑯᑕᑭᔭᓐ ᑫᑯᓇᓐ ᑫᐱᒥᓂᔕᐃᑲᑌᑭᓐ, ᑕᑯ 
ᐅᓇᒋᑫᐧᐃᓇᓐ ᐯᐸᑲᓐ ᑲᐸᒥᓂᑲᑌᑭᓐ ᑲᐊᓄᑲᑌᑭᓐ ᐊᑭᐧᐃ ᐅᓇᑯᓂᑲᓇᓐ. 
 

 
7. ᐅᓇᑯᓂᑫᐧᐃ ᐅᔑᓯᒋᑫᐧᐃᓐ ᑫᓂᔑᐧᐊᐧᐁᔑᒋᑲᑌᑭᓐ 
 

ᑫᓂᐅᔑᓯᒋᑲᑌᑭᓐ ᐊᑭᐧᐃ ᐅᓇᑯᓂᑲᓇᓐ 
 
7.1 ᑲᑭᐅᔑᓯᒋᑲᑌᒃ ᐊᑭᐧᐃ ᐅᓇᑯᓂᑲᓐ ᓂᑕᒻ ᑕᑭᐧᐃᓐᒋᑲᑌ ᐃᐃᒪ ᑲᑭᐧᐊᐧᐁᓇᑐᐧᐊᑦ 

ᐅᒪᐧᐊᒋᐃᐧᐁᐧᐃᓂᐧᐊ ᐅᓂᑲᓂᑕᒪᑫᒃ ᐃᑭ: 
 

(a) ᐅᑭᒪᑲᓐ; 
 

(b) ᐅᓇᔓᐧᐁᐧᐃᓂ; ᑫᒪ 
 

(c) ᑲᑕᐧᑭᑦ ᐃᐃᒪ ᐊᑭᐧᐃ ᐸᒥᓂᑫᐧᐃᓐ ᑲᐊᐱᑕᒪᑫᐧᐊᑦ, ᑫᒪ ᑯᑕᒃ ᐸᑲᓐ 
ᑲᐸᒥᑕᒪᑫᐧᐊᑦ ᑫᒪ ᑲᓂᑲᓂᔥᑲᒧᐧᐊᑦ ᑲᐊᐱᑕᒪᑫᐧᐊᑦ, ᒪᑭᐧᔕ ᑲᑭᐅᒋ 
ᐅᓇᑭᒥᐧᑕ ᐅᑭᒪᑲᓐ ᔑᐧᑲ ᐅᓇᔓᐧᐁᐧᐃᓂᓂᑲᒃ ᒋᔑᒋᑫᐧᐊᑦ.  

 
ᑲᐧᐃᓐᒋᑲᑌᒃ ᐧᐁᑯᓀᓐ ᑲᐧᐃᐅᒋᐅᓇᑌᒃ ᐊᑭᐧᐃ ᐅᓇᑯᓂᑲᓐ 

 
7.2 ᐱᑯ ᐧᐁᓀᓐ ᑲᐧᐃᒋᑐᑦ ᐅᑲᑭᐸᑭᑎᓇᓐ ᐅᑐᔑᐱᐃᑲᓐ ᒋᐧᐊᐧᐃᓐᑕᒪᑫᑦ ᐧᐁᑯᓀᓐ ᑲᐅᒋᐃᓀᓐᑕᒃ 

ᒋᐧᐃᒋᑐᑦ ᑲᐧᐃᐅᔑᓯᒋᑲᑌᒃ ᐊᑭᐧᐃ ᐅᓇᑯᓂᑲᓐ.  
 

ᐊᑭᐧᐃ ᐸᒥᓂᑫᐧᐃᓐ ᑲᐊᐱᑕᒪᑫᐧᐊᑦ ᐅᑭᐧᐁᓇᓇᑲᑕᐧᐊᐸᒋᑫᐧᐃᓂᐧᐊ 
 

7.3 ᐅᑭᒪᑲᓐ ᔑᐧᑲ ᐅᓇᔓᐧᐁᐧᐃᓂᐧᐊᒃ ᐅᑲᐧᐊᐸᓐᑕᐊᐧᐊᓐ ᐊᑭᐧᐃ ᐸᒥᓂᑫᐧᐃᓐ ᑲᐊᐱᑕᒪᑫᐧᐊᑦ 
ᑲᐧᐃᐅᔑᓯᒋᑲᑌᒃ ᐊᑭᐧᐃ ᐅᓇᑯᓂᑲᓐ ᒋᓇᓇᑲᑕᐧᐊᐸᑕᒧᐧᐊᑦ ᔑᐧᑲ ᒋᐧᐃᓐᑕᒧᐧᐊᑦ ᐁᓀᑕᒧᐧᐊᑦ, 
ᑭᔥᐱᓐ ᐁᑕ ᐧᐃᒋᑲᐸᐧᐃᑕᒧᐧᐊᑦ. 
 

ᐊᐱ ᑭᔥᐧᑲ ᐅᔑᓯᒋᑲᑌᒃ ᐊᑭᐧᐃ ᐅᓇᑯᓂᑲᓐ 
 

7.4 ᐊᐱ ᑭᔥᐧᑲ ᐧᐊᐸᑕᐃᐧᐁᐧᐊᑦ ᐊᑭᐧᐃ ᐅᓇᑯᓂᑫ ᐅᓇᒋᑫᐧᐃᓂ, ᐅᑭᒪᑲᓐ ᔑᐧᑲ 
ᐅᓇᔓᐧᐁᐧᐃᓂᐧᐊᒃ ᑕᑐᑕᒧᒃ: 

 
(a) ᐊᑲᐧᐁ ᐅᑲᐳᓂᑐᓇᐧᐊ ᐸᓂᒪ ᒥᓇᐧᐊ ᒋᓇᓇᑲᒋᑐᐧᐊᑦ ᑫᒪ ᐅᓇᑯᓂᑫᐧᐃᓂᒃ 

ᑕᐃᔑᐅᓇᒋᑲᑌ; 
 

(b) ᑕᑲᐧᑫᒋᒪᑲᓂᐧᐃ ᑲᐧᐃᒋᐃᐧᐁᑦ ᑫᔭᐱ ᒋᐧᐊᐧᐃᓐᑕᒪᑫᑦ ᑫᒪ ᒋᐱᑕᐧᑭᑦ ᒋᐧᐸ 
ᒥᓇᐧᐊ ᐧᐃᐊᓂ ᒪᐧᐊᒋᐃᑎᐧᐊᑦ ᐅᑭᒪᑲᓐ ᔑᐧᑲ ᐅᓇᔓᐧᐁᐧᐃᓂᐧᐊᒃ ᐊᑭᐧᐃ 
ᐅᓇᑯᓂᑲᓂ ᒋᑕᔑᓐᑕᒧᐧᐊᑦ; 

(c) ᐅᑲᒪᑕᓄᑲᑕᓇᐧᐊ ᑫᒪ ᐅᑲᓂᐧᑲᔭᒋᑐᓇᐧᐊ ᐊᑭᐧᐃ ᐅᓇᑯᓂᑲᓂ ᑫᑯᓇᓐ 
ᑫᔑᓇᐃᓯᒋᑲᑌᑭᓐ ᑲᑭᐧᐊᐧᐃᓐᒋᑲᑌᑭᓐ ᑲᐧᐃᔑᐅᓇᒋᑲᑌᒃ ᐊᑭᐧᐃ ᐅᓇᑯᓂᑲᓐ, 
ᑫᓇᓇᑲᑕᐧᐁᑕᒧᐧᐊᑦ ᑲᓂᑲᑕᒪᑫᐧᐊᑦ; ᑫᒪ 

 
(d) ᒋᐅᑕᐱᓇᓯᐧᑲ ᑲᐧᐃᐅᔑᓯᒋᑲᑌᒃ ᐊᑭᐧᐃ ᐅᓇᑯᓂᑲᓐ. 

 
ᐊᑲᐧᐁ ᑲᑭᐳᓂᒋᑲᑌᒃ ᔑᐧᑲ ᑲᑭᐧᐃᓐᒋᑲᑌᒃ  
ᑲᐧᐃᐅᔑᓯᒋᑲᑌᒃ ᐊᑭᐧᐃ ᐅᓇᑯᓂᑲᓇᓐ 

 
7.5 ᒋᐧᐸ ᑕᔥ ᐊᑭᐧᐃ ᐅᓇᑯᓂᑲᓐ ᐧᐃᑭᔑᐅᔑᓯᒋᑲᑌᒃ, ᑲᓂᑲᓂᑕᒪᑫᐧᐊᑦ ᐅᑲᑐᑕᓇᐧᐊ:  

 
(a) ᐊᑲᐧᐁ ᐅᑲᐳᓂᑐᓇᐧᐊ ᑲᐧᐃᐅᔑᓯᒋᑲᑌᒃ ᐊᑭᐧᐃ ᐅᓇᑯᓂᑲᓐ ᐃᐃᒪ 

ᑲᑭᐧᐊᐧᐁᓇᑐᐧᐊᑦ ᐅᒪᐧᐊᒋᐃᐧᐁᐧᐃᓂᐧᐊ ᐅᓂᑲᓂᑕᒪᑫᒃ; 
 

(b) ᑕᐧᐃᓐᒋᑲᑌ ᒋᐧᐊᐸᓐᑕᒧᐧᐊᑦ ᐧᐁᓀᓇᒃ ᔑᐧᑲ ᐱᐧᐊᐱᑯᒃ ᑕᐅᔑᐱᐃᑲᑌ; 
 

(c) ᐊᑭᐧᐃ ᐸᒥᓂᑫᐧᐃᓐ ᑲᐊᐱᑕᒪᑫᐧᐊᑦ ᑕᒥᓇᐧᐊᒃ ᒋᑲᓇᐧᐊᐸᑕᒧᐧᐊᑦ 
ᑲᐧᐃᐅᔑᓯᒋᑲᑌᒃ ᐊᑭᐧᐃ ᐅᓇᑯᓂᑲᓐ;  

 
(d) ᑕᑲᓇᐧᐊᐸᒋᑲᑌᐧᐊᓐ ᐃᑭᑐᐧᐃᓇᓐ ᔑᐧᑲ ᑲᐧᑫᑌᐧᐃᓇᓐ ᑲᑭᐸᑭᑎᓇᒧᐧᐊᑦ ᐊᑭᐧᐃ 

ᐸᒥᓂᑫᐧᐃᓐ ᑲᐊᐱᑕᒪᑫᐧᐊᑦ; ᔑᐧᑲ 
 

(e) ᑯᑕᑭᔭᓐ ᑫᑯᓇᓐ ᐅᑲᑐᑕᓇᐧᐊ ᒋᑭᑫᑕᒧᐃᐧᐁᐧᐊᑦ ᑲᐧᐃᐅᔑᓯᒋᑲᑌᒃ ᐊᑭᐧᐃ 
ᐅᓇᑯᓂᑲᓐ ᑲᐃᓀᑕᒧᐧᐊᑦ ᐅᓂᑲᓂᑕᒪᑫᒃ ᒋᑭᑐᒋᑲᑌᑭᐸᓐ. 

 
ᑭᐸᐸᔑᓭᑭᓐ ᑫᐊᓄᑲᑌᑭᓐ 

 
7.6 ᑲᓂᑲᓂᑕᒪᑫᐧᐊᑦ ᒪᑭᐧᔕ ᐅᑲᑭᐅᔑᓯᑐᓇᐧᐊ ᐊᑭᐧᐃ ᐅᓇᑯᓂᑲᓂ ᒋᐊᐸᒋᑐᓯᐧᑲ ᓂᑲᓐ 

ᑲᐱᒥᐅᓇᒋᑫᓇᓂᐧᐊᒃ, ᑭᔥᐱᓐ ᐃᔑᓇᒧᐧᐊᑦ ᐁᐸᐸᔐᓐᑕᐧᑲᒃ ᒋᓇᐸᑕᒃ ᒥᓄᔭᐃᐧ ᐧᐃᑐᑭᑫᐧᐃᓂᒃ 
ᔑᐧᑲ ᒋᐱᓴᓂᓭᓇᓂᐧᐊᒃ ᑫᒪ ᒋᑲᓇᐧᐁᒋᑲᑌᒃ ᐅᐱᔑᑯᑲ ᐊᓂᔑᓇᐯ ᐊᑭ ᔑᐧᑲ ᐊᓂᔑᓇᐯᒃ. 
ᔕᑯᒡ ᐃᑕᔥ ᐅᐅᐧᐁ ᐅᓇᑯᓂᑲᓐ ᑕᐃᔥᐧᑲᓭᒪᑲᓐ ᐃᓐᑯᐧᑕᒃ ᓂᔑᑕᓇ (120) ᑭᔑᑲ ᐊᐱ 
ᑭᐃᔥᐧᑲ ᐅᔑᓯᒋᑲᑌᒃ ᑭᔥᐱᓐ ᐁᑕᑯ ᒥᓇᐧᐊ ᑭᐧᐁᐅᔑᓯᒋᑲᑌᒃ ᑭᒋᐧᐁ ᐊᐸᑕᒃ ᐅᓇᒋᑲᓐ. 

 
ᑲᑭᐅᑕᐱᓂᑲᑌᒃ ᒋᐊᐸᑕᒃ ᐊᑭᐧᐃ ᐅᓇᑯᓂᑲᓐ 

 
7.7 ᐃᓇᑌ ᐊᑭᐧᐃ ᐅᓇᒋᑫᐧᐃᓐ, ᐊᑭᐧᐃ ᐅᓇᑯᓂᑲᓐ ᑕᐅᑕᐱᓂᑲᑌ ᑎᐱᑕᔑᐧᐊᑦ ᑲᐅᑕᐱᓇᒧᐧᐊᑦ 

ᑲᓂᑲᓂᑕᒪᑫᐧᐊᑦ ᑲᑭᐧᐊᐧᐁᓇᑐᐧᐊᑦ ᐅᒪᐧᐊᒋᐃᐧᐁᐧᐃᓂᐧᐊ ᐅᓂᑲᓂᑕᒪᑫᒃ. 
 

ᑲᑭ ᑭᑭᓇᐧᐊᒋᐱᐃᑲᑌᒃ ᐊᑭᐧᐃ ᐅᓇᑯᓂᑲᓇᓐ 
 
7.8 ᓂᑕᒻ ᑲᑭᐅᔑᐱᐃᑲᑌᒃ ᑲᑭᐅᑕᐱᓂᑲᑌᒃ ᐊᑭᐧᐃ ᐅᓇᑯᓂᑲᓐ ᑫᒪ ᑲᑭᒪᒥᓄᐱᐃᑲᑌᒃ 

ᐅᐱᔑᑯᑲ ᐊᓂᔑᓇᐯ ᐊᑭ ᑕᒪᒪᐧᐃ ᐅᔑᐱᐃᑎᓱᐧᐊᒃ ᐅᓂᑲᓂᑕᒪᑫᒃ. 
 

ᑫᓂᒪᑕᓄᑭᒪᑲᒃ ᐊᑭᐧᐃ ᐅᓇᑯᓂᑲᓇᓐ 

7.9 ᐊᑭᐧᐃ ᐅᓇᑯᓂᑲᓐ ᑲᑭᐅᔑᓯᑐᐧᐊᑦ ᐅᓂᑲᓂᑕᒪᑫᒃ ᑕᒪᑕᓄᑭᒪᑲᓐ ᐊᐱ ᑲᑭᔑ 
ᑭᔑᐅᔑᓯᒋᑲᑌᒃ ᒪᔭ ᑲᐃᓇᑭᓐᓱᑦ ᑭᓯᔅ ᑲᐧᐃᓐᒋᑲᑌᒃ ᐊᑭᐧᐃ ᐅᓇᑯᓂᑲᓂᒃ.  

 
 
8. ᑲᐧᐃᓐᒋᑲᑌᑭᓐ ᐊᑭᐧᐃ ᐅᓇᒋᑫᐧᐃᓐ ᑲᔦ ᐊᑭᐧᐃ ᐅᓇᑯᓂᑫᐧᐃᓇᓐ 
 

ᑭᐸᑭᑎᓂᑲᑌᒃ ᐧᐃᓐᒋᑫᐧᐃᓐ  
 
8.1 ᑲᑭᓇ ᐊᑭᐧᐃ ᐅᓇᑯᓂᑲᓇᓐ, ᐅᐅᐧᐁ ᐊᑭᐧᐃ ᐅᓇᒋᑫᐧᐃᓐ, ᔑᐧᑲ ᑫᑯᓇᓐ ᑲᑭᒪᒥᐧᓇᒋᑲᑌᑭᓐ 

ᐊᑭᐧᐃ ᐅᓇᒋᑫᐧᐃᓂᒃ, ᑕᐃᔑᐧᐃᓐᒋᑫᒪᑲᓐ: 
 

(a) ᑲᑭᐅᔑᐱᐃᑲᑌᑭᓐ ᐅᓂᑲᓂᑕᒪᑫᒃ ᒪᐧᐊᒋᐃᑎᐧᐃᓂᒃ ᑲᑭᑕᐅᔑᓯᒋᑲᑌᒃ; 
 
(b) ᑕᐸᑭᑎᓂᑲᑌ ᑲᑭᐅᔑᐱᐃᑲᑌᒃ ᐊᑭᐧᐃ ᐅᓇᒋᑫᐧᐃᓐ ᔑᐧᑲ ᐊᑭᐧᐃ ᐅᓇᑯᓂᑲᓐ, 

ᐊᐱ ᑭᐃᔥᐧᑲ ᐅᔑᓯᒋᑲᑌᒃ, ᐃᐃᒪ ᐅᐱᔑᑯᑲ ᐊᓂᔑᓇᐯ ᐊᑭ ᐊᓄᑭᐧᐃᑲᒥᑯᒃ 
ᒋᐧᐊᐸᑕᒧᐧᐊᑦ ᑲᑭᓇ ᑲᑎᐯᑕᑯᓯᐧᐊᑦ ᐅᐱᔑᑯᑲᒃ;  

 
(c) ᑕᐊᒋᑲᑌ ᐱᐧᐊᐱᑯᒃ ᐊᑭᐧᐃ ᐅᓇᒋᑫᐧᐃᓐ ᔑᐧᑲ ᐊᑭᐧᐃ ᐅᓇᑯᓂᑲᓐ; ᔑᐧᑲ 
 
(d) ᒥᓇᐧᐊ ᑯᑕᒃ ᐸᑲᓐ ᐅᓂᑲᓂᑕᒪᑫᒃ ᑲᐃᓀᑕᒧᐧᐊᑦ ᒋᔑᐊᒋᑲᑌᑭᓐ. 

 
ᑭᐱᓐᑎᑫᐱᐃᑲᑌᒃ ᐊᑭᐧᐃ ᐅᓇᑯᓂᑫᐧᐃᓇᓐ 

 
8.2 ᑲᓂᑲᓂᑕᒪᑫᐧᐊᑦ ᐅᑲᐱᒥ ᑲᓇᐧᐁᑕᓇᐊᐧ ᐊᓄᑭᐃᐧ ᐸᐸᒥᓯᐧᐃᓇᓐ ᐃᐃᒪ ᐊᓄᑭᐧᐃᑲᒥᑯᓐ 

ᐅᐱᔑᑯᑲ ᐊᓂᔑᓇᐯ ᐊᑭᒃ. ᐅᓄ ᐊᓄᑭᐧᐃᓇᓐ ᑕᐊᓄᑲᑌᐧᐊᓐ ᐊᑭᐧᐃ ᐅᓇᒋᑫᐧᐃᓐ, ᑲᑭᓇ 
ᐊᑭᐧᐃ ᐅᓇᑯᓂᑲᓇᓐ ᔑᐧᑲ ᑭᔕᑯᓂᑫᐧᐃᓇᓐ, ᔑᐧᑲ ᑭᔕᑯᓂᑲᓇᓐ ᑲᑭᐳᓂᒋᑲᑌᑭᓐ ᑫᒪ 
ᑲᐊᐸᒋᒋᑲᑌᓯᓄᑭᓐ. 
 

ᑲᑭᓇᐱᐱᐃᑲᑌᑭᓐ ᐧᐁᓀᓂᑯ 
ᒋᒥᓇᑲᓂᐧᐃᑦ 

 
8.3 ᐧᐁᓀᓐ ᐃᑯ ᐅᑲᑭᐧᐊᐸᑕᓐ ᐊᑭᐧᐃ ᐅᓇᒋᑫᐧᐃᓐ, ᐊᑭᐧᐃ ᐅᓇᑯᓂᑲᓐ ᑫᒪ ᑭᔕᑯᓂᑫᐧᐃᓐ. 
 
 
9. ᑭᐅᔑᓯᒋᑲᑌᐧᐊᓐ ᒋᐱᒥᓂᔕᐃᑲᑌᑭᓐ ᐊᑭᐧᐃ ᐅᓇᑯᓂᑫᐧᐃᓇᓐ 
 

ᑕᐅᔑᓯᒋᑲᑌ ᒋᐱᒥᓂᔕᐃᑲᑌᑭᓐ ᐊᑭᐧᐃ ᐅᓇᑯᓂᑲᓇᓐ 
 

9.1 ᑕᐅᔑᓯᒋᑲᑌ ᒋᐱᒥᓂᔕᐃᑲᑌᑭᓐ ᐊᑭᐧᐃ ᐅᓇᒋᑫᐧᐃᓐ ᔑᐧᑲ ᐊᑭᐧᐃ ᐅᓇᑯᓂᑲᓇᓐ, ᐅᐱᔑᑯᑲ 
ᐊᓂᔑᓇᐯ ᐊᑭ ᒪᔥᑲᐧᐃᓯᐧᐃᓐ ᐅᑕᔭᓐ ᒋᑐᑕᒃ: 

 
(a) ᒋᐅᔑᓯᑐᑦ ᑫᐃᓇᑭᑕᒪᐧᐃᐧᑕ ᒪᒪᔑᐧᐃᓇᓐ ᑲᐃᔑᒋᑫᐧᐊᑦ; 

 
(b) ᒋᐅᔑᓯᑐᑦ ᐊᑭᓐᑕᒪᑫᐧᐃᓇᓐ, ᑭᐸᐅᑯᐧᐃᓐ, ᑭᐧᐁᓇᒪᑫᐧᐃᓐ, ᐊᓄᑭᐧᐃ 

ᐃᓇᑯᓂᑯᐧᐃᓐ ᔑᐧᑲ ᑯᑕᑭᔭᓐ ᑯᑕᑭᔭᓐ ᐅᑎᓇᑯᓂᑯᐧᐃᓐ ᒋᐊᓂᑲᔥᑭᑐᑦ; 

(c) ᒋᐅᔑᓯᑐᑦ ᐯᐸᑲᓐ ᑲᐃᓇᑌᑭᓐ ᐅᓇᑯᓂᑫ ᐱᒥᓂᔕᐃᑲᓇᓐ ᑲᐃᓇᑌᑭᓐ ᑲᓇᑕ 

ᔑᐧᑲ ᐅᓐᑌᕆᐅ ᐅᓇᑯᓂᑲᓇᓐ, ᑕᑯ ᐊᓐᑐᑭᑫᒋᑫᐧᐃᓇᓐ, ᓇᓇᓐᑐᓇᒪᑫᐧᐃᓇᓐ, 
ᐅᑕᐱᓇᒪᑯᐧᐃᓇᓐ, ᑲᐅᓇᑯᓂᑲᑌᒃ ᓇᓇᑲᒋᐃᐧᐁᐧᐃᓐ, ᓇᓇᑕᐧᐃᑭᑫᒋᑫᐧᐃᓐ 
ᔑᐧᑲ ᒋᐸᑭᑎᓂᑲᑌᒃ ᐧᐃᓐᒋᑫᐧᐃᓐ; ᔑᐧᑲ 

 
(d) ᑕᐊᐸᑕᓐ ᑲᒪᐧᐊᑐᓂᑲᑌᑭᓐ ᑕᒃᔅ ᑲᑎᐸᐃᑲᑌᓯᓄᒃ ᒪᓯᓇᐃᑫᐧᐃᓇᓐ, 

ᑎᐸᐃᑫᐧᐃᓇᓐ ᑫᒪ ᐊᑭᓐᑕᒪᑫᐧᐃᓇᓐ ᑲᒪᓯᓇᐊᒪᐧᐊᑲᓂᐧᐃᑦ ᐅᐱᔑᑯᑲ 
ᐊᓂᔑᓇᐯ ᐊᑭ ᑲᐊᐸᑕᒃ ᑕᒃᔅ ᒪᐧᐊᓐᑐᓂᑫᐧᐃ ᒥᓄᐱᒋᑫᐧᐃᓇᓐ 
ᑲᑭᐅᔑᓯᒋᑲᑌᒃ ᐅᐱᔑᑯᑲ ᐊᓂᔑᓇᐯ ᑕᒃᔅ ᑎᐸᐃᑫᐧᐃᓐ ᐅᓇᑯᓂᑫᐧᐃᓇᓐ, 
ᑭᔥᐱᓐ ᐅᐱᔑᑯᑲ ᑲᑭᐅᔑᓯᑐᐧᑫᓐ ᑕᒃᔅ ᐅᓇᑯᓂᑲᓂ ᑫᒪ ᐅᓇᑯᓂᑲᓇᓐ ᑯᑕᒃ 
ᐅᓇᑯᓂᑲᓐ ᑭᐸᓂᑲᑌᒃ ᐅᑭᒪᐧᐃᓂᒃ.   

 
ᓇᑯᒥᐧᐁᐧᐃᓐ ᑕᓇᑯᒥᐧᐁᓇᓂᐧᐊᓐ ᒋᐊᐸᑕᑦ ᒋᒪᐧᐊᓐᑐᓂᑲᑌᑭᓐ ᐊᑭᓐᑕᒪᑯᐧᐃᓇᓐ 
 

9.2 ᐅᐱᔑᑯᑲ ᒪᑭᐧᔕ ᐅᑲᑭᓇᑯᒪᓐ ᑯᑕᑭᔭᒃ ᑭᒋᐅᑭᒪᒃ ᑫᒪ ᑯᑕᒃ ᑭᒋᐅᑭᒪ ᐊᓄᑭᐧᐃᑲᒥᑯᓐ 
ᒋᒪᐧᐊᓐᑐᓇᒧᐧᐊᑦ ᐊᑭᓐᑕᒪᑯᐧᐃᓇᓐ, ᒪᓯᓇᐃᑫᐧᐃᓇᓐ, ᑎᐸᐃᑫᐧᐃᓇᓐ ᑫᒪ ᑯᑕᑭᔭᓐ 
ᑎᐸᐃᑫᐃᑯᐧᐃᓇᓐ ᑲᐱᒥᓂᔕᐃᑲᑌᒃ ᐊᑭᐧᐃ ᐅᓇᒋᑫᐧᐃᓂᒃ ᑫᒪ ᐅᐱᔑᑯᑲ ᐅᓇᑯᓂᑫᐧᐃᓇᓐ. 

 
ᑲᐅᓇᑕᒪᑲᓂᐧᐊᒃ ᒪᒪᔑᐧᐃᓇᓐ 
 

9.3 ᑫᑐᒋᑲᑌᒃ ᐅᓇᑯᓂᑫᐧᐃᓂᒃ ᑲᐅᒋᒪᑲᑭᓐ ᒋᐅᒋ ᒪᒥᐧᓇᒋᑲᑌᑭᓐ ᑫᑯᓇᓐ, ᐅᐱᔑᑯᑲ ᑕᑭᑐᑕᒻ: 
 

(a) ᐅᑲᐅᓇᑭᒪᓐ ᑫᐊᓄᑲᑕᒥᓂᑦ ᒋᐅᔑᓯᑐᑦ ᐅᓇᑯᓂᑫᐧᐃᓂ;  
 

(b) ᑕᓇᑯᒥᑎᐧᐊᒃ ᐃᐃᒪ ᐅᓐᑌᕆᐅ ᑭᒋᐅᑭᒪᓐ ᒋᐅᔑᓯᑐᐧᐊᑦ ᒋᐊᔭᐧᐊᑦ 
ᐅᓐᑌᕆᐅ ᑫᐊᓄᑲᑕᒥᓂᑦ ᐅᓇᑯᓂᑫᐧᐃᓂ; ᔑᐧᑲ 

 
(c) ᐅᑲᐅᔑᓯᑐᓇᓐ ᐅᑐᓇᑯᓂᑲᓇᓐ ᐊᓂᓐ ᑫᔑᐱᒥᓂᔕᐃᑲᑌᒃ ᐅᓇᑭᒥᐧᑕ 

ᒋᐊᓄᑭᑕᒪᑫᐧᐊᑦ ᐅᓇᑯᓂᑫ ᐊᓄᑭᑕᒪᑫᒃ. 

3 ᓂᓯᓐ ᐧᐃᓐᒋᑫᐧᐃᓇᓐ    

ᑕᔑᑫᐧᐃᓂᒃ ᒪᒪᐧᐊᐱᐧᐃᓇᓐ ᔑᐧᑲ ᐅᑕᐱᓂᑫᐧᐃᓇᓐ 
 
 
10. ᑲᑭᑕᐧᑭᐧᐊᑦ ᒪᐧᐊᒋᐃᐧᐁᐧᐃᓂᒃ ᑕᔑᑫᐧᐃᓂᒃ ᑲᐅᒋᐧᐊᑦ 
 

ᑲᑕᐧᑭᐧᐊᑦ ᑕᔑᑫᐧᐃᓂᒃ ᑲᐅᒋᐧᐊᑦ 
 
10.1 ᑲᑭᓇ ᐅᐱᔑᑯᑲᒃ ᑲᑎᐯᑕᑯᓯᐧᐊᑦ ᐃᓀᑕᑯᓯᐧᐊᒃ ᒋᑕᐧᑭᐧᐊᑦ ᒪᒪᐧᐊᐱᐧᐃᓂᒃ. 
 
 
11. ᑲᑭᑕᐧᑭᐧᐊᑦ ᒪᐧᐃᒋᐃᐧᐁᐧᐃᓂᒃ ᑲᐃᓇᑭᓱᐧᐊᑦ ᒋᐱᒋᐧᐁᐱᓂᑫᐧᐊᑦ 
 

ᑲᑕᐧᑭᐧᐊᑦ ᑲᐃᓇᑭᓱᐧᐊᑦ ᒋᐱᒋᐧᐁᐱᓂᑫᐧᐊᑦ 
 
11.1 ᑲᑭᓇ ᑲᐃᓇᑭᓱᐧᐊᑦ ᒋᐱᒋᐧᐁᐱᓂᑫᐧᐊᑦ ᐃᓀᑕᑯᓯᐧᐊᒃ ᒋᑕᐧᑭᐧᐊᑦ ᑕᔑᑫᐧᐃᓂᒃ 

ᐅᑕᐱᓂᑫᐧᐃᓇᓐ.  
 

 
12. ᑭᒪᒪᐧᐊᐱᐊᑲᓂᐧᐃᐧᐊᑦ ᑕᔑᑫᐧᐃᓂᒃ ᑲᐅᒋᐧᐊᑦ ᔑᐧᑲ ᑕᔑᑫᐧᐃᓂᒃ ᐅᑕᐱᓂᑫᐧᐃᓐ 

ᑲᑐᒋᑲᑌᒃ 
 

ᒪᐧᐊᒋᐃᐧᐁᐧᐃ ᐧᐃᓐᑕᒪᑫᐧᐃᓐ 
 

12.1 ᐅᓂᑲᓂᑕᒪᑫᒃ ᐅᑲᒥᓇᐧᐊᓐ ᐅᐧᐃᓐᑕᒪᑫ ᐅᔑᐱᐃᑲᓂᐧᐊ ᒋᒪᐧᐊᒋᐊᑲᓂᐧᐃᐧᐊᑦ ᐅᐱᔑᑯᑲ 
ᐊᓂᔑᓇᐯᒃ ᔑᐧᑲ ᑫᑯᓇᓐ ᑲᐊᓐᑕᐧᐁᑕᐧᑲᒃ ᑕᔑᑫᐧᐃᓂᒃ ᐅᑕᐱᓂᑫᐧᐃᓐ ᒋᑐᒋᑲᑌᒃ ᒣᐧᑲ 
ᒪᐧᐊᒋᐊᑲᓂᐧᐃᐧᐊᑦ ᐅᐱᔑᑯᑲ ᐊᓂᔑᓇᐯᒃ, ᑕᑯ ᐅᐅᐧᐁ ᐧᐃᓐᑕᒪᑫᐧᐃᓐ: 

 
(a) ᐊᐱ ᑕᓱᑯᓇᑭᓯᑦ ᑭᓯᔅ, ᑎᐸᐃᑲᓂᔭᒃ ᔑᐧᑲ ᐊᓐᑎ ᑫᔑ ᒪᐧᐊᒋᐃᐧᐁᓇᓂᐧᐊᒃ;  

 
(b) ᑭᑭᓇᐧᐊᒡ ᑕᐅᔑᐱᑲᑌᐧᐊᓐ ᑫᑯᓇᓐ ᑲᐧᐃᑕᔑᓐᑌᑭᓐ; 

 
(c) ᑭᑭᓇᐧᐊᒡ ᑕᐅᔑᐱᐃᑲᑌᐧᐊᓐ ᑫᑯᓇᓐ ᑲᐊᓐᑕᐧᐁᒋᑲᑌᑭᓐ ᑕᔑᑫᐧᐃᓂᒃ 

ᒋᐅᑕᐱᓂᑲᑌᑭᓐ; ᔑᐧᑲ 
 

(d) ᑯᑕᑭᔭᓐ ᐧᐃᓐᒥᑫᐧᐃᓇᓐ ᔑᐧᑲ ᒪᓯᓇᐃᑲᓇᓐ ᐅᓂᑲᓂᑕᒪᑫᒃ ᑲᐃᓀᑕᒧᐧᐊᑦ 
ᒋᐧᐊᐸᑕᐊᑲᓂᐧᐃᐧᐊᑦ ᐧᐁᓀᓇᒃ.   

 
ᑫᔑᒋᑲᑌᒃ ᐧᐃᓐᑕᒪᑫᐧᐃᓐ 

 
12.2 ᐅᐅᐧᐁ ᐧᐃᓐᒋᑫᐧᐃᓐ ᑕᒥᓇᑲᓂᐧᐃᐧᐊᒃ ᐅᐱᔑᑯᑲ ᐊᓂᔑᓇᐯᒃ ᒋᐧᐸ ᒪᐧᐊᒋᐊᑲᓂᐧᐃᐧᐊᑦ ᑫᒪ 

ᐊᔑᑌᐱᐃᑫᐧᐊᑦ, ᒋᔑᒋᑫᐧᐊᑦ:  
 

(a) ᐅᑲᐊᑯᑐᓇᐧᐊ ᐧᐃᓐᒋᑫᐧᐃᓐ ᑲᓂᑕᐃᔕᐧᐊᑦ ᒋᐅᒋᐧᐊᐸᑕᒧᐧᐊᑦ ᐧᐁᓀᓇᒃ;  

(b) ᐅᑲᒪᒥᓇᐧᐊᓐ ᐧᐃᓐᑕᒪᑫᐧᐃᓂ ᐅᐱᔑᑯᑲ ᐊᓂᔑᓇᐯᒃ ᔑᐧᑲ ᒋᓇᓇᑐᓇᐧᐊᐧᐊᑦ 

ᔑᐧᑲ ᒋᑭᑫᑕᒧᓇᐧᐊᑦ ᐱᓐᒋ ᔑᐧᑲ ᐊᐧᑲᒋᒃ ᐃᔥᑯᓂᑲᓂᒃ ᑲᑕᐧᐊᑦ;  
 

(c) ᐅᑲᐊᑐᓇᐧᐊ ᐧᐃᓐᒋᑫᐧᐃᓂ ᐃᐃᒪ ᐱᐧᐊᐱᑯᒃ; ᔑᐧᑲ 
 

(d) ᑯᑕᑭᔭᓐ ᑐᑕᒧᐧᐃᓇᓐ ᐅᓂᑲᓂᑕᒪᑫᒃ ᑲᐃᓀᑕᒧᐧᐊᑦ ᒋᐧᐊᐸᑕᐃᐧᑕ ᐧᐁᓀᓇᒃ. 
 

ᐅᓂᑲᓂᑕᒪᑫᒃ ᐅᐸᑭᑎᓇᒪᑫᐧᐃᓂᐧᐊ 
 

12.3 ᐸᑲᓐ ᐊᐧᐁᓀᓐ ᐅᐱᔑᑯᑲᒃ ᑲᐅᒋᑎᐯᑕᑯᓯᓯ, ᑲᑭᐅᓇᑭᒥᑯᑦ ᐅᓂᑲᓂᑕᒪᑫ, ᑫᐧᐃᓐ ᑕᑭᐱᑕᐧᑭ 
ᑲᒪᐧᐊᒋᐊᑲᓂᐧᐃᐧᐊᑦ ᐅᐱᔑᑯᑲ ᐊᓂᔑᓇᐯᒃ. 

 
ᓂᑲᓐ ᑭᑫᓐᑕᒧᐃᐧᐁᐧᐃᓐ 

 
12.4 ᑲᓂᑲᓂᑕᒪᑫᐧᐊᑦ ᐅᑲᑭᐅᔑᓯᑐᓇᐧᐊ ᑲᐧᐃᓐ ᐁᑕᑯ ᐯᔑᐧᑲ ᒋᒪᐧᐊᒋᐊᑲᓂᐧᐃᐧᐊᑦ ᒪᑭᐧᔕ 

ᒋᐊᓐᑕᐧᐁᑕᐧᑲᒃ ᑫᒋᓇᒡ ᒋᑭᑫᑕᒧᐃᓐᐧᑕ ᒋᐧᐸ ᑫᑯᓇᓐ ᑭᑭᔑᐅᓀᓐᑕᐧᑲᑭᓐ ᑲᐧᐃᐅᔑᓯᒋᑲᑌᑭᓐ 
ᐊᑭᐧᐃ ᐅᓇᑯᓂᑲᓐ ᑫᒪ ᐊᑭᐧᐃ ᑕᔑᓐᒋᑫᐧᐃᓐ.  

 
 
13. ᑕᔑᑫᐧᐃᓂᒃ ᑲᐅᒋᐧᐊᑦ ᐅᒪᒪᐧᐊᐱᐃᑯᐧᐃᓂᐧᐊ 
 

 ᑕᔑᑫᐧᐃᓂᒃ ᒪᐧᐊᒋᐃᐧᐁᐧᐃᓇᓐ 
 
13.1 ᐅᓂᑲᓂᑕᒪᑫᒃ ᐅᑲᐅᓇᑐᓇᐧᐊ ᒋᒪᒪᐧᐊᐱᐊᑲᓂᐧᐃᐧᐊᑦ ᐅᐱᔑᑯᑲ ᐊᓂᔑᓇᐯᒃ ᒋᐧᐸ: 
 

(a) ᐅᔑᓯᑐᐧᐊᑦ ᐊᑭᐧᐃ ᐅᓇᑯᓂᑲᓐ ᒋᑎᐸᐸᒋᑲᑌᒃ ᑕᔑᑫᐧᐃᓐ ᐅᓇᒋᑫᐧᐃᓐ ᑫᒪ 
ᑫᔑᓇᑯᒋᑲᑌᒃ ᐧᐊᑲᐃᑲᓇᓐ ᑫᓂᔑᓂᐱᑌᑭᑌᑭᓐ;  
 

(b) ᐅᓀᒋᑲᑌᒃ ᑫᑯᓐ ᑲᐧᐃᐊᓄᑲᒋᑲᑌᒃ ᐃᐃᒪ ᒋᐅᒋ ᒪᔑᓭᒋᑲᑌᒃ ᒣᐅᔕ 
ᑲᑭᐱᒪᓇᒋᒋᑲᑌᒃ ᑫᒪ ᐊᑭ ᑲᑭᑭᓇᐧᐊᒋᒋᑲᑌᒃ ᒋᐧᐊᑫᐱᑯᔥᑲᒪᑲᒃ; 
 

(c) ᐅᔑᓯᒋᑲᑌᒃ ᐊᑭᐧᐃ ᐅᓇᑯᓂᑲᓐ ᒋᐊᓄᑲᑌᒃ ᐊᑭᐧᐃ ᓇᓇᑐᑭᑫᒋᑫᐧᐃᓐ ᔑᐧᑲ 
ᑫᔑᐱᒥ ᒪᓇᒋᒋᑲᑌᒃ;  
 

(d) ᐅᔑᓯᒋᑲᑌᒃ ᐊᑭᐧᐃ ᐅᓇᑯᓂᑲᓐ ᒋᑭᑌᓐᑕᐧᑲᒃ ᒋᐊᓐᒋᐸᑭᑎᓂᑲᑌᒃ ᔑᐧᑲ 
ᒋᔑᐸᑭᑎᓂᑲᑌᒃ ᒪᔥᑲᐧᐃᓯᐧᐃᓇᓐ ᔑᐧᑲ ᑲᐧᐃᐊᔭᑲᑌᑭᓐ ᐅᐱᔑᑯᑲ ᐊᓂᔑᓇᐯ 
ᐊᑭᒃ; 
 

(e) ᐅᔑᓯᒋᑲᑌᒃ ᐊᑭᐧᐃ ᐅᓇᑯᓂᑲᓐ ᒋᐊᔭᒪᑲᑭᓐ ᑫᔑᑕᐧᐊᑦ ᔑᐧᑲ ᑲᐧᐃᑎᑫᐧᐊᑦ 
ᒋᐧᐃᑐᑲᐧᐃᐧᑕ ᐅᐱᔑᑯᑲ ᐊᓂᔑᓇᐯ ᐊᑭᒃ; 
 

(f) ᐅᔑᓯᒋᑲᑌᒃ ᐊᑭᐧᐃ ᐅᓇᑯᓂᑲᓐ ᒋᐊᔭᒪᑲᒃ ᐅᓇᑭᑕᒪᑫᐧᐃᓐ ᔑᐧᑲ 
ᑫᐃᓇᒋᑲᑌᑭᓐ ᐊᐧᐃᐊᓱ ᑎᐸᐃᑫᐧᐃᓇᓐ ᐃᐃᒪ ᐅᐱᔑᑯᑲ ᐊᓂᔑᓇᐯ ᐊᑭᒃ;  

(g) ᐅᔑᓯᒋᑲᑌᒃ ᐊᑭᐧᐃ ᐅᓇᑯᓂᑲᓐ ᒋᐊᔭᒪᑲᒃ ᒪᔥᑲᐧᐃᓯᐧᐃᓇᓐ ᔑᐧᑲ 

ᑫᓂᔑᐱᒪᓄᑲᑌᑭᓐ ᑕᔑᑫᐧᐃᓐ ᑲᐧᐃᐊᓂᑎᐯᓐᒋᑲᑌᒃ; ᔑᐧᑲ 
 

(h) ᑯᑕᑭᔭᓐ ᐸᐸᒥᓯᐧᐃᓇᓐ, ᐊᑭᐧᐃ ᐅᓇᑯᓂᑲᓐ ᑫᒪ ᐅᑐᓇᑯᓂᑫᐧᐃ ᐊᓄᑭᐊᑲᓂᒪ 
ᐅᓂᑲᓂᑕᒪᑫᒃ, ᑲᑭᐅᓇᑭᒪᐧᐊᑦ, ᑕᐧᐃᓐᒋᑫᒪᑲᓐ ᒋᑐᒋᑲᑌᒃ ᐅᐅᒪ ᐅᔑᐱᐃᑲᓐ. 

 
 
 
 
ᑲᐧᐃᓐ ᒋᐊᓐᑕᐧᐁᑕᐧᑲᒃ ᒋᑎᐱᑕᔑᐧᐊᑦ 

 
13.2 ᑲᐧᐃᓐ ᒋᐊᓐᑕᐧᐁᑕᑯᓯᐧᐊᑦ ᒥᓂᑯᒃ ᑫᑕᔑᐧᐊᑦ ᒪᐧᐊᒋᐊᑲᓂᐧᐃᐧᐊᑦ ᐅᐱᔑᑯᑲ ᐊᓂᔑᓇᐯᒃ.  

 
 

14. ᑕᔑᑫᐧᐃᓂᒃ ᔕᐳᓂᑫᐧᐃᓐ 
 

ᑕᔑᑫᐧᐃᓂᒃ ᔕᐳᓂᑫᐧᐃᓐ 
 
14.1 ᑕᔑᑫᐧᐃᓂᒃ ᔕᐳᓂᑫᐧᐃᓐ ᑕᑭᑌᐱᓂᑲᑌ ᑲᓂᐧᐃᓐᒋᑲᑌᑭᓐ ᒐᐸᔑᔥ: 

(a) ᐧᐁᑯᓀᓂᑯ ᓂᑕᒻ ᑫᐊᐸᑕᒃ ᐊᑭᐧᐃ ᐊᐸᒋᒋᑲᓐ ᐅᓇᒋᑫᐧᐃᓐ; 
 

(b) ᐧᐁᑯᓀᓂᑯ ᑲᑭᐅᔥᑭ ᐸᑭᑎᓂᑦ ᔓᓂᔭ ᑫᒪ ᑲᐊᑕᐧᐊᒋᑲᑌᒃ ᑲᐧᐃᐊᔭᑲᑌᒃ ᑫᒪ 
ᒪᓯᓇᐃᑲᓀᔅ ᑲᐊᐸᑕᒃ ᐱᑯ ᐊᓐᑎ ᐅᐱᔑᑯᑲ ᐊᓂᔑᓇᐯ ᐊᑭᒃ ᐊᑯᓇᒃ 
ᓂᓱᒥᑕᓇ ᓇᓄᐱᐳᓐ (35); 
 

(c) ᐧᐁᑯᓀᓂᑯ ᑲᑭᐅᔥᑭ ᐸᑭᑎᓂᑦ ᔓᓂᔭ ᑫᒪ ᑲᐊᑕᐧᐊᒋᑲᑌᒃ ᑲᐧᐃᐊᔭᑲᑌᒃ ᑫᒪ 
ᒪᓯᓇᐃᑲᓀᔅ ᐱᑯ ᐊᓐᑎ ᐅᐱᔑᑯᑲ ᐊᓂᔑᓇᐯ ᐊᑭᒃ ᒋᑲᔥᐳᓭᒃ ᓂᑕᒻ 
ᑲᑭᔑᐅᓇᑕᒪᑲᓂᐧᐊᒃ ᐊᐧᐊᔑᒣ ᓂᓱᒥᑕᓇ ᓇᓄᐱᐳᓐ (35);  
 

(d) ᐧᐁᑯᓀᓂᑯ ᑲᑭᐅᔥᑭ ᐸᑭᑎᓂᑦ ᔓᓂᔭ ᑫᒪ ᑲᐊᑕᐧᐊᒋᑲᑌᒃ ᐱᑯ ᐊᓐᑎ 
ᑲᐧᐃᐅᓐᑎᓂᑲᑌᒃ ᒋᒪᓂᔓᓂᔭᐧᐊᑌᒃ ᐅᐱᔑᑯᑲᒃ ᐊᓂᔑᓇᐯ ᐊᑭᒃ ᒋᑲᔥᐳᓭᒃ 
ᐊᐧᐊᔑᒣ ᓇᓄᐱᐳᓐ (5); 
 

(e) ᐧᐁᑯᓀᓂᑯ ᑲᑭᐱᔑ ᐊᓂᑫᐊᐸᒋᒋᑲᑌᒃ ᐊᑭ ᑲᑭᐳᓂᐊᐸᑕᒃ;  
 

(f) ᐧᐁᑯᓀᓂᑯ ᐅᐱᔑᑯᑲ ᐊᓂᔑᓇᐯ ᐊᑭᒃ ᑲᑭᒣᔥᐧᑲᒋ ᒥᓂᑎᓇᓂᐧᐊᒃ; ᔑᐧᑲ 
 

(g) ᑯᑕᑭᔭᓐ ᑫᑯᓇᓐ, ᐊᑭᐧᐃ ᐅᓇᑯᓂᑲᓐ ᑫᒪ ᐅᑐᓇᑯᓂᑫᐧᐃ ᐊᓄᑭᐊᑲᓂᒪ 
ᐅᓂᑲᓂᑕᒪᑫᒃ, ᑲᑭᐅᓇᑭᒪᐧᐊᑦ, ᑕᐧᐃᓐᒋᑫᒪᑲᓐ ᒋᑐᒋᑲᑌᒃ ᐅᐅᒪ ᐅᔑᐱᐃᑲᓐ. 

 
ᐊᐸᒋᒋᑫᐧᐃ ᒪᓯᓇᐃᑲᓀᓴᓐ ᑲᐧᐃᓐ ᒋᐊᓐᑕᐧᐁᑕᐧᑲᑭᓐ  

14.2 ᑕᔑᑫᐧᐃᓂᒃ ᔕᐳᓂᑫᐧᐃᓐ ᑲᐧᐃᓐ ᑕᐊᓐᑕᐧᐁᒋᑲᑌᓯᓐ ᒋᐊᔓᔥᑲᓇᓂᐧᐊᒃ, ᐊᔓᐱᓱᓇᓂᐧᐊᒃ ᑫᒪ 
ᐸᑭᑎᓂᑯ ᒪᓯᓇᐃᑲᓀᓴᓐ ᑲᑭᐸᑭᑎᓇᒪᑫᐧᐊᑦ ᐅᓂᑲᓂᑕᒪᑫᒃ ᐊᐸᒋᒋᑫᐧᐃᓇᓐ, ᑕᑯ ᑭᑭᑐᐧᐃᓐ 
ᐱᒪᐱᑫᒧᒋᑲᓇᓐ, ᓂᐱ, ᐃᔥᑯᑌᐧᐃᔭᑉ, ᑲᔅ, ᐧᐁᐱᓂᑲᓇᐳ ᔑᐧᑲ ᐊᓄᑭᐧᐃᑲᒥᑯᓐ. 
 

ᑫᐃᔑᒋᑲᓂᐧᐊᒃ ᐱᓐᒋᐧᐁᐱᓂᑫᓇᓂᐧᐊᒃ 
 
14.3 ᑕᔑᑫᐧᐃᓂᒃ ᔕᐳᓂᑫᐧᐃᓐ ᑕᑭᑌᐱᓂᑲᑌ ᐯᔑᐧᑫᒃ ᑫᒪ ᐊᐧᐊᔑᒣ ᐅᓄ ᑐᑕᒧᐧᐃᓇᓐ: 
 

(a) ᑫ ᑕᐅᔑᓯᒋᑲᑌ ᑫᑕᔑᐱᓐᒋᐧᐁᐱᓂᑫᓇᓂᐧᐊᒃ; 
 

(b) ᑕᐃᔥᐱᓂᑫᑕᓇᓂᐧᐊᓐ; 
 

(c) ᐅᔑᐱᐃᑲᓇᓐ ᑲᐅᒋᐱᒥᐧᐃᒋᑲᑌᑭᓐ ᒋᐅᒋᒪᒋᓂᔕᐊᒪᓐ ᑭᐱᒋᐧᐁᐱᓂᑫᐧᐃᓐ; 
 

(d) ᑯᑕᒃ ᐸᑲᓐ ᑕᑐᒋᑲᑌᒃ ᐱᓐᒋᐧᐁᐱᓂᑫᐧᐃᓐ, ᑕᐱᔥᑯ ᐱᐧᐊᐱᑯᒃ ᑫᒪ 
ᑭᑭᑐᐧᐃᓂᒃ; ᑫᒪ 

 
(e) ᑯᑕᒃ ᐸᑲᓐ ᑲᑭᐧᐃᓐᒋᑲᑌᑭᓐ ᐱᓐᒋᐧᐁᐱᓂᑫᐧᐃ ᐅᓇᑯᓂᑫᐧᐃᓇᓐ. 

 
ᐊᐧᐊᔑᒣ ᐊᐱᑕ ᑲᐱᓐᒋᐧᐁᐱᓂᑫᐧᐊᑦ ᑕᐊᐸᑕᓐ 

 
14.4 ᑕᐅᓐᒋ ᑭᔑᐅᓀᒋᑲᑌ ᔕᐳᓂᑫᐧᐃᓐ ᐊᐱ ᐊᐱᑕ ᔑᐧᑲ ᑫᔭᐱ ᐯᔑᒃ ᐱᓐᒋᐧᐁᐱᓂᑲᓇᓐ 

ᑌᐱᓂᑲᑌᑭᓐ (50% + 1) ᑲᑭᐱᒋᐧᐁᐱᓂᑫᑲᑕᒧᐧᐊᑦ ᑲᑲᐧᑫᑌᐱᓂᑲᑌᓂᒃ.   
 

ᑫᐸᑎᓄᐧᐊᑦ ᑲᐱᒋᐧᐁᐱᓂᑫᐧᐊᑦ ᑲᐊᐸᑕᓐ 
 
14.5 ᐃᐃᒪ ᑲᐅᔑᐱᐃᑲᑌᒃ 14.4, ᐅᓂᑲᓂᑕᒪᑫᒃ ᒪᑭᐧᔕ ᑕᐃᓇᒋᑫᐧᐊᒃ ᒋᐧᐸ ᐱᒋᐧᐁᐱᓂᑲᓂᐧᐊᒃ, 

ᐅᑲᐅᑕᐱᓇᓇᐧᐊ ᐯᔑᒃ ᑫᒪ ᑲᑭᓇ ᐅᑲᐅᑕᐱᓇᓇᐧᐊ ᑲᓂᐅᔑᐱᐃᑲᑌᒃ: 
 

(a) ᒋᑲᐧᑫᑌᐱᓇᒧᐧᐊᑦ ᒋᑎᐱᑕᔑᐧᐊᑦ ᑲᐃᓀᑕᑯᓯᐧᐊᑦ ᒋᐱᒋᐧᐁᐱᓂᑫᐧᐊᑦ ᑫᑭᐅᒋ 
ᑌᐱᓂᑲᑌᒃ ᑲᐧᐃᐱᒋᐧᐁᐱᓂᑫᑲᑌᒃ;  
 

(b) ᑕᐊᓐᑕᐧᐁᑕᐧᑲᓐ ᑎᐸᑭᒋᑫᐧᐃᓐ ᐊᐧᐊᔑᒣ ᐊᐱᑕ ᒋᑌᐱᓂᑲᑌᑭᓐ (50%) 
ᑭᐱᒋᐧᐁᐱᓂᑫᐧᐊᑦ ᑲᐃᓀᑕᑯᓯᐧᐊᑦ ᒋᐱᒋᐧᐁᐱᓂᑫᐧᐊᑦ ᒋᑌᐱᓂᑲᑌᒃ 
ᑕᔑᑫᐧᐃᓂᒃ ᔕᐳᓂᑫᐧᐃᓐ.  

 
 

15. ᓇᑯᒥᑎᐧᐃ ᐅᓇᒋᑫᐧᐃᓐ ᐱᓐᒋᐧᐁᐱᓂᑫᐧᐃᓇᓐ 
 

ᑕᔑᑫᐧᐃᓂᒃ ᔕᐳᓂᑫᐧᐃᓐ ᑕᐊᐸᑕᓐ  
ᓇᑯᒥᑎᐧᐃ ᐅᓇᒋᑫᐧᐃᓐ ᐱᓐᒋᐧᐁᐱᓂᑫᐧᐃᓇᓐ 

 
15.1 ᑕᔑᑫᐧᐃᓂᒃ ᔕᐳᓂᑫᐧᐃᓐ ᑲᑭᐊᐸᑕᒃ ᓇᑯᒥᑎᐧᐃ ᐅᓇᒋᑫᐧᐃᓐ ᐱᓐᒋᐧᐁᐱᓂᑫᐧᐃᓇᓐ 

ᑕᐅᒋᑎᐯᓂᑲᑌᐧᐊᓐ ᒋᒪᒥᐧᓇᒋᑲᑌᒃ ᐅᐅᐧᐁ ᐊᑭᐧᐃ ᐅᓇᒋᑲᓐ. 
 

ᑫᐊᐸᑕᓯᓄᑭᓐ 

15.2 ᑕᔑᑫᐧᐃᓂᒃ ᔕᐳᓂᑫᐧᐃᓐ ᑲᑭᐊᐸᑕᒃ ᓇᑯᒥᑎᐧᐃ ᐅᓇᒋᑫᐧᐃᓐ ᐱᓐᒋᐧᐁᐱᓂᑫᐧᐃᓇᓐ ᑲᐧᐃᓐ 

ᑕᐊᒋᐧᐁᒋᑲᑌᓯᓄᓐ ᐃᐃᒪ: 
 

(a) ᐧᐃᒪᒥᓄᐱᐃᑲᑌ ᑲᐧᐃᓐᒋᑲᑌᒃ ᐊᑭ ᐃᐃᒪ ᐊᑭᐧᐃ ᐅᓇᒋᑫᐧᐃᓂᒃ; 
 

(b) ᐧᐃᒪᒥᔥᑯᒋᐱᐃᑲᑌᒃ ᐃᐃᒪ ᐊᑭᐧᐃ ᐅᓇᒋᑫᐧᐃᓐ ᑲᐅᔑᐱᐃᑲᑌᒃ 47; ᔑᐧᑲ 
 

(c) ᐧᐃᒪᒥᓄᐱᐃᑲᑌᒃ, ᑫᒪ ᐧᐃᐅᔥᑭᒋᑲᑌᒃ ᑲᐸᐯᔑᐧᑲᑭᓐ ᓇᑯᒥᑎᐧᐃᓇᓐ. 
 
 
 
 
 
 

ᓇᑯᒥᑎᐧᐃ ᐅᓇᒋᑫᐧᐃᓐ ᐱᓐᒋᐧᐁᐱᓂᑫᐧᐃᓐ 
 
15.3 ᐧᐁᑯᓀᓂᑯ ᓇᑯᒥᑎᐧᐃ ᐅᓇᒋᑫᐧᐃᓐ ᐱᓐᒋᐧᐁᐱᓂᑫᐧᐃᓐ ᑲᐊᓐᑕᐧᐁᑕᐧᑲᒃ ᐊᑭᐧᐃ ᐅᓇᒋᑫᐧᐃᓂᒃ 

ᒪᑭᐧᔕ ᑕᐃᓇᓄᑲᑌ ᑫᑲ ᐯᔑᐧᑲᓐ ᑲᑐᒋᑲᑌᒃ ᐅᐱᔑᑯᑲ ᐊᓂᔑᓇᐯ ᐊᑭ ᑕᔑᑫᐧᐃᓐ 
ᓇᑯᒥᑎᐧᐃ ᐅᓇᒋᑫᐧᐃᓐ ᒋᐱᒥᑐᒋᑲᑌ, ᑲᑭᐊᐸᑕᒃ ᒋᔕᐳᓂᑲᑌᒃ ᐊᑭᐧᐃ ᐅᓇᒋᑫᐧᐃᓐ. 

 
ᐊᐧᐊᔑᒣ ᐊᐱᑕ ᑲᐱᓐᒋᐧᐁᐱᓂᑫᐧᐊᑦ ᑕᐊᐸᑕᓐ 

 
15.4 ᑕᐅᓐᒋ ᑭᔑᐅᓀᒋᑲᑌ ᔕᐳᓂᑫᐧᐃᓐ ᐊᐱ ᐊᐱᑕ ᔑᐧᑲ ᑫᔭᐱ ᐯᔑᒃ ᐱᓐᒋᐧᐁᐱᓂᑲᓇᓐ 

ᑌᐱᓂᑲᑌᑭᓐ (50% + 1) ᑲᑭᐱᒋᐧᐁᐱᓂᑫᑲᑕᒧᐧᐊᑦ ᑲᑲᐧᑫᑌᐱᓂᑲᑌᓂᒃ.  
 

ᑫᐸᑎᓄᐧᐊᑦ ᑲᐱᒋᐧᐁᐱᓂᑫᐧᐊᑦ ᑲᐊᐸᑕᓐ  
 
15.5 ᐃᐃᒪ ᑲᐅᔑᐱᐃᑲᑌᒃ 15.4, ᐅᓂᑲᓂᑕᒪᑫᒃ ᒪᑭᐧᔕ ᑕᐃᓇᒋᑫᐧᐊᒃ ᒋᐧᐸ ᐱᒋᐧᐁᐱᓂᑲᓂᐧᐊᒃ, 

ᐅᑲᐅᑕᐱᓇᓇᐧᐊ ᐯᔑᒃ ᑫᒪ ᑲᑭᓇ ᐅᑲᐅᑕᐱᓇᓇᐧᐊ ᑲᓂᐅᔑᐱᐃᑲᑌᒃ: 
 

(a) ᒋᑲᐧᑫᑌᐱᓇᒧᐧᐊᑦ ᒋᑎᐱᑕᔑᐧᐊᑦ ᑲᐃᓀᑕᑯᓯᐧᐊᑦ ᒋᐱᒋᐧᐁᐱᓂᑫᐧᐊᑦ ᑫᑭᐅᒋ 
ᑌᐱᓂᑲᑌᒃ ᑲᐧᐃᐱᒋᐧᐁᐱᓂᑫᑲᑌᒃ;  
 

(b) ᑕᐊᓐᑕᐧᐁᑕᐧᑲᓐ ᑎᐸᑭᒋᑫᐧᐃᓐ ᐊᐧᐊᔑᒣ ᐊᐱᑕ ᒋᑌᐱᓂᑲᑌᑭᓐ (50%) 
ᑭᐱᒋᐧᐁᐱᓂᑫᐧᐊᑦ ᑲᐃᓀᑕᑯᓯᐧᐊᑦ ᒋᐱᒋᐧᐁᐱᓂᑫᐧᐊᑦ ᒋᑌᐱᓂᑲᑌᒃ 
ᑕᔑᑫᐧᐃᓂᒃ ᔕᐳᓂᑫᐧᐃᓐ.  

 
ᐅᓇᑯᓂᑫᐧᐃᓀᓴᓐ ᐅᔑᓯᒋᑫ ᑲᐧᑫᒋᒥᐧᐁᐧᐃᓇᓐ,  
ᔕᐳᓂᑫᐧᐃᓇᓐ ᔑᐧᑲ ᓇᑯᒥᑎᐧᐃ ᐅᓇᒋᑫᐧᐃᓐ 

 
15.6 ᐊᐧᐊᔑᒣ ᒋᑭᑫᒋᓇᐧᐁᑕᐧᑲᒃ, ᐅᓂᑲᓂᑕᐧᑫᒃ ᐅᑲᑭᐅᔑᓯᑐᓇᐧᐊ ᐊᑭᐧᐃ ᐅᓇᑯᓂᑲᓇᓐ ᐅᓄ 

ᑲᓂᐅᔑᐱᐃᑲᑌᑭᓐ:  
 

(a) ᑲᒪᐧᐊᒋᐊᑲᓂᐧᐃᐧᐊᑦ ᐅᐱᔑᑯᑲ ᐊᓂᔑᓇᐯᒃ; 
 
(b) ᑕᔑᑫᐧᐃᓂᒃ ᑫᑯᓇᓐ ᑲᐧᑫᒋᒥᐧᐁᐧᐃᓇᓐ;  

(c) ᑕᔑᑫᐧᐃᓂᒃ ᔕᐳᓂᑫᐧᐃᓇᓐ;  
 
(d) ᓇᑯᒥᑎᐧᐃ ᐅᓇᒋᑫᐧᐃᓐ ᐱᓐᒋᐧᐁᐱᓂᑫᐧᐃᓇᓐ; ᔑᐧᑲ 
 
(e) ᑯᑕᑭᔭᓐ ᑫᑯᓇᓐ, ᐅᓂᑲᓂᑕᒪᑫᒃ, ᑲᑭᐅᔑᓯᒋᑫᐧᐊᑦ ᐅᐧᐃᓐᑕᓇᐧᐊ ᒋᐊᐸᑕᒃ 

ᐧᐃᓐᒋᑫᐧᐃᓐ 3 ᐃᐃᐧᐁ ᐊᑭᐧᐃ ᐅᓇᒋᑫᐧᐃᓐ. 

4 ᓂᐧᐃᓐ ᐧᐃᓐᒋᑫᐧᐃᓇᓐ 
ᐊᑭᐧᐃ ᑲᓇᐧᐁᓐᒋᑫᐧᐃᓐ 

 
 

16. ᑲᐅᑕᐱᓂᑲᑌᒃ ᐊᑭ 
 

ᑌᐱᓂᑫᐧᐃᓐ ᑲᑭᐅᒋ ᒪᒪᐧᐃ ᓇᑯᒥᑎᓇᓂᐧᐊᒃ  
 
16.1 ᐅᐱᔑᑯᑲ ᐊᓂᔑᓇᐯ ᐊᑭ ᐅᑲᑭᐅᑕᐱᓇᓐ ᑲᐊᓐᑕᐧᐁᑕᐧᑲᑭᓐ ᔑᐧᑲ ᒪᓯᓇᐃᑲᓀᔅ ᐅᐱᔑᑯᑲ 

ᐊᓂᔑᓇᐯ ᐊᑭᒃ, ᑭᔥᐱᓐ ᑌᐸᑫᓂᒥᑎᐧᐃᓂᒃ ᐁᑭᐅᒋᑌᐱᓂᑲᑌᑭᓐ, ᐧᐃᒋᓇᑯᒥᑎᐧᐃᓂᒃ, ᐅᐅᐧᐁ 
ᐊᑭᐧᐃ ᑎᐯᒋᑫᐧᐃᓐ ᑫᒪ ᒪᓯᓇᐃᑲᓀᔅ.  

 
ᒪᔥᑲᐧᐃᓯᐧᐃᓇᓐ ᔑᐧᑲ ᐊᑭᐧᐃ ᑎᐯᒋᑫᐧᐃᓇᓐ  
ᒪᑭᐧᔕ ᒋᐅᒋᐊᐸᒋᒋᑲᑌᑭᓐ 

 
16.2 ᐅᐅᐧᐁ ᐊᑭᐧᐃ ᑎᐯᒋᑫᐧᐃᓐ ᔑᐧᑲ ᒪᓯᓇᐃᑲᓀᔅ ᐅᐱᔑᑯᑲ ᐊᓂᔑᓇᐯ ᐊᑭᒃ, ᑫᒪ ᐧᐁᑯᓀᓂᑯ 

ᐧᐊᑲᐃᑲᓐ ᑫᒪ ᑯᑕᒃ ᐧᐊᑲᐃᑲᓐ ᑲᑕᐧᑲᒃ ᐊᑭᒃ, ᐁᑕ ᑕᑭᐅᒋᐅᑕᐱᓂᑲᑌ ᐅᐱᔑᑯᑲ ᐊᓂᔑᓇᐯ 
ᐊᑭᒃ ᒋᐱᒥᓂᔕᐃᑲᑌᒃ ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓐ ᐊᔭᒪᑲᒃ ᔑᐧᑲ ᐧᐁᑯᓀᓂᑯ ᐊᑭᐧᐃ 
ᐅᓇᑯᓂᑲᓐ ᑲᑭᐅᔑᓯᒋᑲᑌᒃ ᒋᔑᐊᐸᑕᒃ ᒋᐧᐃᑐᑭᑫᒪᑲᒃ ᒪᔥᑲᐧᐃᓯᐧᐃᓇᓐ ᔑᐧᑲ ᒋᐊᓄᑲᑌᑭᓐ 
ᐧᐃᐅᑕᐱᓂᑲᑌᒃ ᒋᑎᐯᒋᑲᑌᒃ ᐊᑭ.  

 
ᑕᔑᑫᐧᐃᓂᒃ ᑫᐃᐧᓇᑌᑭᓐ 

 
16.3 ᐅᐅᐧᐁ ᑲᐧᐃᐅᑕᐱᓂᑲᑌᒃ ᒋᑎᐯᒋᑲᑌᒃ ᑕᔑᑫᐧᐃᓐ ᐊᒥᐁᑕ ᑫᑭᑐᒋᑲᑌᒃ ᒋᐊᔭᑲᑌᑭᓐ 

ᒋᐊᔭᒪᑲᑭᓐ ᐊᐸᒋᒋᑲᓇᓐ ᑫᒪ ᑯᑕᑭᔭᓐ ᐅᐱᔑᑯᑲ ᐊᓂᔑᓇᐯ ᐊᑭ ᐅᑕᐸᒋᒋᑲᓇᓐ ᑕᑯ 
ᐊᑕᐧᐁᐃᑫ ᐧᐊᑲᐃᑲᓐ, ᐧᐁᐱᓂᑫᐧᐊᐳ ᑲᐅᒋᐊᓄᑭᒪᑲᒃ, ᑭᒋᐧᐊᑲᐃᑲᓐ ᑭᑕᔑ ᒪᒪᐧᐃ 
ᐃᔑᒋᑫᓇᓂᐧᐊᒃ, ᐊᓄᑭᐧᐃ ᐸᒥᓂᑫᐧᐃᓇᓐ, ᒥᑲᓇᐧᐊᓐ, ᑭᑭᓄᒪᑫᐧᐃᑲᒥᑯᓐ, 
ᑲᓇᐧᐁᓂᒪᐧᐊᓱᑲᒥᑯᓐ, ᐊᑯᓯᑲᒥᑯᓐ, ᒪᔥᑭᑭᐧᐃᑐᑲᑫᑲᒥᒃ ᔑᐧᑲ ᑭᒋᐊᒃ ᑲᓇᐧᐁᓂᒥᐧᐁᐧᐃᑲᒥᒃ. 

 
ᑲᐧᐃᐅᑕᐱᓂᑲᑌᒃ ᐊᑭ ᐅᓇᑯᓂᑲᓇᓐ 

 
16.4 ᒋᐧᐸ ᑭᒪᑕᓄᑲᑌᒃ ᒋᑎᐯᒋᑲᑌᒃ ᑕᔑᑫᐧᐃᓐ ᑕᑯ ᒋᐱᒥᓂᔕᐃᑲᑌᒃ ᐊᑭᐧᐃ ᐅᓇᒋᑫᐧᐃᓐ ᔑᐧᑲ 

ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓐ, ᐅᓂᑲᓂᑕᒪᑫᒃ ᐅᑲᐅᔑᓯᑐᓇᐧᐊ ᐊᑭᐧᐃ ᐅᓇᑯᓂᑲᓂ 
ᒋᑕᐧᑭᒪᑲᑭᓐ ᒪᔥᑲᐧᐃᓯᐧᐃᓇᓐ ᔑᐧᑲ ᑫᓂᔑᐱᒪᓄᑲᑌᑭᓐ ᒋᐊᓂᑎᐯᒋᑲᑌᒃ ᑕᔑᑫᐧᐃᓐ, ᑕᑯ 
ᑫᑯᓇᓐ ᑫᐊᒋᑲᑌᑭᓐ ᐃᓂ:  

 
(a) ᑲᐧᐃᐊᓂ ᑎᐯᒋᑲᑌᒃ ᑲᐊᓐᑕᐧᐁᑕᐧᑲᒃ ᐊᑭ ᑫᒪ ᒪᓯᓇᐃᑲᓀᔅ;  

 
(b) ᒋᐊᓂᐊᓐᒋᐸᑭᑎᓂᑲᑌᒃ ᑲᐊᓐᑕᐧᐁᑕᐧᑲᒃ ᐊᑭ ᑫᒪ ᒪᓯᓇᐃᑲᓀᔅ;  

 
(c) ᑲᐧᐃᓐᒋᑲᑌᒃ ᐅᑕᐱᓇᒪᑫᐧᐃᓐ ᔑᐧᑲ ᑲᐧᐃᓐᑕᒪᑲᓂᐧᐊᒃ ᒋᐅᑕᐱᓇᒪᑲᓂᐧᐊᒃ;  

 
(d) ᑲᐃᓇᑌᓂᒃ ᒋᒥᓇᑲᓂᐧᐃᑦ ᑭᐧᐁᑎᐸᐊᒪᑫᐧᐃᓐ; 

(e) ᑕᐅᓀᒋᑲᑌ ᐊᓂᓐ ᒥᓂᑯᒃ ᑫᒥᓇᑲᓂᐧᐃᑦ ᑭᐧᐁᑎᐸᐊᒪᑫᐧᐃᓐ; ᔑᐧᑲ 
 

(f) ᐊᓂᓐ ᑫᔑᐅᓇᒋᑲᑌᒃ ᑭᐧᐁᑎᐸᐊᒪᑫᐧᐃᓐ. 
 
ᐧᐁᓀᓇᒃ ᐃᑯ ᒋᑭᑫᑕᒧᐃᐧᑕ ᑎᐸᒋᒧᐧᐃᓂᑫᐧᐃᓐ 

 
16.5 ᒋᐧᐸ ᐅᐱᔑᑯᑲ ᐊᓂᔑᓇᐯ ᐊᑭ ᑭᐧᐁᐅᑕᐱᓇᒪᑫᑦ ᐊᑭᓂ ᑫᒪ ᒪᓯᓇᐃᑲᓀᔅ, ᐅᑲᐸᑭᑎᓇᓐ 

ᐧᐃᓐᑕᒪᑫᐧᐃᓐ ᒋᑭᑫᑕᐧᑲᒃ ᒋᐧᐃᓐᑕᒃ ᐧᐁᑯᓀᓐ ᑲᑭᐅᒋᐃᔑᒋᑫᑦ.  
 
ᐅᐱᔑᑯᑲᒃ ᑲᐅᒋᐧᐊᑦ ᐅᑭᑫᑕᒧᐃᑯᐧᐃᓂᐧᐊ 

 
16.6 ᐊᐱ ᐅᐱᔑᑯᑲ ᐊᑭᒃ ᑲᐅᒋᑎᐯᑕᑯᓯᑦ ᐧᐃᐅᑕᐱᓇᒃ ᐅᐱᔑᑯᑲ ᐊᑭᓂ, ᐧᐊᐊ ᑫᐅᒋ 

ᐸᑲᒥᔥᑲᑯᑦ ᐅᐱᔑᑯᑲᒃ ᑲᐅᒋᑎᐯᑕᑯᓯᑦ ᑕᐧᐃᓐᑕᒪᐧᐊᑲᓂᐧᐃ ᓂᑲᓐ ᒋᐧᐸ ᐸᑭᑎᓂᑲᑌᒃ 
ᐧᐃᓐᒋᑫᐧᐃᓐ ᑲᑭᓇ ᐧᐁᓀᓇᒃ ᒋᑭᑫᑕᒧᐃᓐᐧᑕ.  

 
ᒪᔥᑲᐧᐃᓯᐧᐃᓇᓐ ᒪᑭᐧᔕ  
ᑫᑭᐅᑕᐱᓇᒪᑲᓂᐧᐊᓯᓄᒃ 

 
16.7 ᐱᒥᓂᔕᐃᑲᑌ ᐸᑫᐱᐃᑲᓂᒃ 17.6 ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓂᒃ, ᑲᐅᒋᑲᓇᐧᐊᐸᒋᑲᑌᒃ ᑲᓇᑕ 

ᐅᑭᒪᐧᐃᓂᒃ ᑫᒪ ᐅᓐᑌᕆᐅ ᐅᑭᒪᐧᐃᓂᒃ ᐃᐃᒪ ᐅᐱᔑᑯᑲ ᐊᓂᔑᓇᐯ ᐊᑭ ᑲᐧᐃᓐ ᒋᐃᓇᑌᒃ 
ᒋᐅᑕᐱᓇᒪᑫᑦ ᐅᐱᔑᑯᑲ ᐊᓂᔑᓇᐯ ᐊᑭ. 

 
ᑭᐧᐁᑎᐸᐊᒪᑫᐧᐃᓐ ᒪᔥᑲᐧᐃᓯᐧᐃᓇᓐ ᔑᐧᑲ ᐊᑭᐧᐃ ᑎᐯᒋᑫᐧᐃᓐ 

 
16.8 ᐅᐱᔑᑯᑲ ᐊᓂᔑᓇᐯ ᐊᑭ ᑕᐃᔑᒋᑫ, ᒋᐱᒥᓂᔕᐊᒃ ᑲᐃᓇᑌᒃ ᐊᑭᐧᐃ ᐅᓇᑯᓂᑲᓇᓐ ᔑᐧᑲ 

ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓐ: 
 

(a) ᐃᔭᑲᓇ ᑕᐧᐃᓐᑕᒪᐧᐊᑲᓂᐧᐃ ᐅᑕᐱᓇᒪᑫᐧᐃᓐ ᑫᐸᑲᒥᔥᑲᑯᐧᐊᑦ ᑲᐊᔭᐧᐊᑦ ᑫᒪ 
ᒪᓯᓇᐃᑲᓀᓯᓂ ᒋᑭᐧᐁᐅᑕᐱᓇᒪᐧᐃᐧᑕ; ᔑᐧᑲ  
 

(b) ᐧᐁᐧᐁᓂ ᑕᑭᐧᐁ ᑎᐸᐊᒪᐧᐊᑲᓂᐧᐃᐧᐊᒃ ᑲᐊᔭᐧᐊᑦ ᑫᒪ ᒪᓯᓇᐃᑲᓀᓯᓂ 
ᑲᐧᐃᑭᐧᐁᐅᑕᐱᓇᒪᐧᐃᐧᑕ.  

 
ᑭᐧᐁᑎᐸᐊᒪᑫᐧᐃᓐ ᐅᓇᑭᓐᒋᑫᐧᐃᓇᓐ 

 
16.9 ᐱᒥᓂᔕᐃᑲᑌ ᐸᑫᐱᐃᑲᓐ 17.4 ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓐ, ᐅᐱᔑᑯᑲ ᐊᓂᔑᓇᐯ ᐊᑭ 

ᐅᑲᐅᓇᑭᓐᑕᓇᐧᐊ ᒥᓂᑯᒃ ᑭᐧᐁᑎᐸᐊᒪᑫᐧᐃᓐ ᑫᐃᓇᒋᑲᑌᒃ ᐸᑫᐱᐃᑲᓂᒃ ᑲᐅᔑᐱᐃᑲᑌᒃ 
ᑭᐧᐁᑎᐸᐊᒪᑫᐧᐃᓐ ᐃᐃᒪ ᑭᐧᐁᐅᑕᐱᓇᒪᑫᐧᐃᓐ ᐅᓇᑯᓂᑫᐧᐃᓐ (ᑲᓇᑕ). 

 
ᐊᑕᐧᐁᐧᐃ ᐅᓇᑭᓐᒋᑫᐧᐃᓐ 

 
16.10 ᐅᐅᐧᐁ “ᐊᑕᐧᐁᐧᐃ ᐅᓇᑭᓐᒋᑫᐧᐃᓐ” ᑲᑭᐧᐁᐅᑕᐱᓂᑲᑌᒃ ᑲᐊᔭᐧᐊᑦ ᑫᒪ ᒪᓯᓇᐃᑲᓀᓯᓂ ᑕᐱᑕ 

ᒋᐃᓇᑭᓐᒋᑲᑌᒃ ᒋᔑᑎᐸᐃᑲᑌᑭᐸᓐ ᑲᑎᐯᑕᒃ ᐊᑭᓂ ᑫᒪ ᒪᓯᓇᐃᑲᓀᓯᓂ ᑭᔥᐱᓐ 
ᐊᑕᐧᐊᑕᑭᐸᓐ ᑲᐧᐃᐊᑕᒥᑯᑦ ᔑᐧᑲ ᔕᑯᓱᒥᐧᐁᐧᐃᓐ ᒋᐊᐸᒋᒋᑲᑌᓯᓄᒃ. 

ᓇᓇᑐᑭᑫᒋᑫᐧᐃᓂᒃ ᑕᐅᒋ ᒥᐧᓇᒋᑲᑌ ᐊᔑᑌᔥᑯᑕᑎᐧᐃᓐ 

 
16.11 ᐅᓄ ᑲᒥᐧᓇᒋᑲᑌᑭᓐ ᑲᓇᓀᓯᑕᐧᐃᓭᑭᓐ ᑲᐃᓇᑌᓂᒃ ᐅᐱᔑᑯᑲ ᐊᓂᔑᓇᐯ ᐊᑭ 

ᒋᑭᐧᐁᐅᑕᐱᓇᒪᑫᑦ ᐊᑭᓂ ᑕᐅᒋᒥᐧᓇᒋᑲᑌ ᓇᓇᑐᑭᑫᒋᑫᐧᐃᓂᒃ, ᑕᐱᒥᓂᔕᐃᑲᑌ  
ᑲᑭᔑᐅᔑᐱᐃᑲᑌᒃ IX ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓂᒃ. ᐧᐊᐊ ᑲᒥᐧᓇᑕᒪᑫᑦ ᐅᑲᐊᐸᒋᑐᓐ 
ᒋᐱᐅᓇᓂᐧᐊᒃ ᓐᑯᐧᑕᓱ ᑭᔑᑲ (60) ᑲᐃᑭᑐᒪᑲᒃ ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓂᒃ ᑕᐊᐸᒋᒋᑲᑌ, 
ᒋᐧᐃᑐᑭᑫᒪᑲᒃ ᐅᐅᐧᐁ ᐊᐸᑕᒃ ᓇᓇᑐᑭᑫᒋᑫᐧᐃᓐ. 

 
ᑲᒪᒥᐧᓇᑕᒪᑫᐧᐊᑦ ᐅᑲᐊᓄᑲᑕᓇᐧᐊ  
ᐊᔑᑌᔥᑯᑕᑎᐧᐊᓇᓐ 

 
16.12 ᐅᓄ ᑲᐧᐃᒥᐧᓇᒋᑲᑌᑭᓐ ᐊᔑᑌᔥᑯᑕᑎᐧᐃᓇᓐ ᐧᐃᓇᐧᐊ ᑲᒪᒥᐧᓇᑕᒪᑫᐧᐊᑦ ᐅᑲᓇᓇᑲᑕᐧᐁᑕᓇᐧᐊ, 

ᐯᔑᐧᑲᓐ ᑲᐃᔑᐱᐃᑲᑌᒃ IX ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓂᒃ:  
 

(a) ᑭᓇᓀᓯᑕᐧᐁᓐᑎᓇᓂᐧᐊᒃ ᐧᐁᓀᓐ ᑫᐊᔭᑦ ᐊᑭᓂ ᑫᒪ ᒪᓯᓇᐃᑲᓀᔅ 
ᑭᐧᐁᑎᐸᐊᒪᑫᐧᐃᓂ; ᔑᐧᑲ 
 

(b) ᑭᓇᓀᓯᑕᐧᐁᓐᑎᓇᓂᐧᐊᒃ ᒥᓂᑯᒃ ᑭᐧᐁᑎᐸᐃᑫᐧᐃᓐ ᑫᐸᑭᑎᓂᑦ. 
 
 
 

17. ᐊᑭᐧᐃ ᒥᔥᑯᑐᓇᒪᑫᐧᐃ ᓇᑯᒥᑎᐧᐃᓐ ᐊᓂᔑᓇᐯ ᐅᑕᑭᒻ 
 

ᑫᐃᓇᑕᒪᑎᑦ ᐊᑭᐧᐃ ᒣᔥᐧᑲᑐᓂᑫᐧᐃᓂᒃ 
 
17.1 ᐊᓂᔑᓇᐯ ᐊᑭ ᐅᑲᑭᓇᑯᒪᓐ ᐸᑲᓐ ᑲᐅᒋᓂᑦ ᒋᒥᔥᑐᓇᒪᐧᐊᑦ ᒋᐊᐸᒋᑐᓂᑦ ᐸᓐᑭ ᐅᑕᑭᒻ ᐃᓂ 

ᐸᑲᓐ ᑲᐅᒋᓂᑦ ᑕᑯ ᒋᐱᒥᓂᔕᐊᒧᐧᐊᑦ ᑲᐃᓇᑌᓂᒃ ᐊᑭᐧᐃ ᐅᓇᒋᑫᐧᐃᓂ ᔑᐧᑲ ᐧᐃᑕᓄᑭᒥᑎᐧᐃ 
ᓇᑯᒥᑎᐧᐃᓐ.  

ᑲᐧᐃᓐ ᑫᑯᓐ ᑕᐃᓇᐸᑕᓯᓄᓐ 
 
17.2 ᐊᑭᐧᐃ ᒥᔥᑯᑐᓇᒪᑫᐧᐃᓐ ᑲᐧᐃᓐ ᑫᑯᓐ ᑕᑭᐃᓇᐸᑕᓯᓄᓐ ᑭᔥᐱᓐ ᐁᑕ ᑕᔑᑫᐧᐃᓂᒃ 

ᑭᐅᒋᔕᐳᓂᑲᑌᒃ ᑲᐱᒥᓂᔕᐃᑲᑌᒃ ᐊᑭᐧᐃ ᐅᓇᒋᑫᐧᐃᓐ ᔑᐧᑲ ᑲᐅᔑᐱᐃᑲᑌᒃ 14.2 
ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓂᒃ. 

 
ᐊᑭ ᑫᐊᔭᑲᑌᒃ 

 
17.3 ᑲᐧᐃᓐ ᑕᑭᑐᒋᑲᑌᓯ ᐊᑭᐧᐃ ᒥᔥᑯᑐᓇᒪᑫᐧᐃᓐ ᑭᔥᐱᓐ ᐁᑕ ᐅᐅᐧᐁ ᑎᓄ ᐱᒥᓂᔕᐃᑫᐧᐃᓇᓐ 

ᑐᒋᑲᑌᑭᓐ:  
 

(a) ᒪᔭ ᒋᐊᐱᑌᑕᐧᑲᒃ ᑫᒪ ᓇᐧᐊᒡ ᒋᒪᓐᑫᑕᐧᑲᒃ ᐱᒋᐧᐃᓐ ᑲᐊᐱᑌᑕᐧᑲᒃ ᐅᐱᔑᑯᑲ 
ᐊᓂᔑᓇᐯ ᐊᑭ ᑲᐧᐃᒥᔥᑯᑐᓇᒪᑲᓂᐧᐊᒃ; 
 

(b) ᑲᓇᑫ ᐱᑯ ᑫᑲ ᒪᔭ ᒋᐊᐱᑌᑕᐧᑲᒃ ᑲᐃᓇᑭᓐᒋᑲᑌᒃ ᐅᐱᔑᑯᑲ ᐊᓂᔑᓇᐯ 
ᐊᑭ; ᔑᐧᑲ 

(c) ᒥᑕᔥ ᐊᐸᓀ ᐃᔥᑯᓂᑲᓐ ᒋᐃᓇᑭᓐᑌᒃ ᔑᐧᑲ ᒋᔑᑭᑲᑌᒃ ᐊᑭᐧᐃ 
ᐅᓇᒋᑫᐧᐃᓂᒃ. 

 
ᑲᐅᔑᓯᑕᒪᑫᐧᐊᑦ 
 

17.4 ᐧᐁᓀᓐ ᑫᓂᑲᓂᓯᑦ ᑫᐅᔑᓯᑕᒪᑫᑦ ᐅᑕᑭᐧᐃ ᒥᔥᑯᑐᓇᒪᑫᐧᐃ ᓇᑯᒥᑎᐧᐃᓂ ᐅᐱᔑᑯᑲ 
ᐊᓂᔑᓇᐯ ᐊᑭ ᑕᑭᓇᑯᑕᒪᑫ ᐊᓂᔑᓇᐯ ᐊᑭᓂ ᒋᐅᒋᐅᓇᑭᒪᑲᓂᐧᐃᑦ ᒪᒪᐧᐃᐅᔑᓯᒋᑫᐧᐃᓂᒃ. 

 
ᑫᔭᐱ ᒋᐅᓐᑎᓂᑲᑌᒃ ᐊᑭ 

 
17.5 ᐅᐱᔑᑯᑲ ᐊᓂᔑᓇᐯ ᐊᑭ ᐅᑲᑭᑲᐧᑫ ᑌᐱᓇᓐ ᑯᑕᑭᔭᓐ ᑫᐧᐃᑐᑭᑫᒪᑲᑭᓐ ᑕᐱᔥᑯ ᔓᓂᔭ ᑫᒪ 

ᑯᑕᒃ ᑫᔭᐱ ᐊᑭᓐ, ᒋᐅᒋᑭᑭᓂᑲᑌᑭᓐ ᒋᐃᔥᑯᓂᑲᓂᑲᑌᑭᓐ. ᑕᐱᔥᑯ ᐅᓄ ᑯᑕᑭᔭᓐ ᐊᑭᓐ 
ᒋᑌᐱᓇᒧᐧᐊᑦ ᐊᓂᔑᓇᐯᒃ ᐸᑭ ᒋᑎᐸᐊᒧᐧᐊᑦ ᑫᒪ ᑯᑕᒃ ᐸᑲᓐ ᐃᓇᑫ. 
 

ᑲᓇᑕ ᑭᒋᐅᑭᒪ ᐅᐸᑭᑕᔓᐧᐁᐧᐃᓐ 
 
17.6 ᒋᐧᐸ ᐊᓂᔑᓇᐯ ᐊᑭ ᑭᑭᔑᑐᐧᐊᑦ ᐅᑕᑭᐧᐃ ᒥᔥᑯᑐᓇᒪᑫᐧᐃ ᓇᑯᒥᑎᐧᐃᓂᐧᐊ, 

ᐅᑲᐱᐧᐃᑕᒪᑯᐧᐊᓐ ᐅᔑᐱᐊᒪᑫᐧᐃᓂᒃ ᑲᓇᑕ ᑭᒋᐅᑭᒪᒋᐸᑲᑭᐧᐃᓐᑕᒪᑫᑦ ᑲᓇᑕ ᑭᒋᐅᑭᒪ: 
 

(a) ᒋᐸᑭᑎᓇᒪᑫᑦ ᒋᐃᔥᑯᓂᑲᓂᐧᐊᒃ ᐊᑭ ᑲᒥᔥᑯᑐᓇᒪᑲᓂᐧᐊᒃ, ᒣᐧᑲ ᐊᐱ 
ᑲᐃᓇᑭᓱᑦ ᑭᓯᔅ ᐊᑭ ᑲᑭᒥᔥᑯᑐᓇᒪᑲᓂᐧᐊᒃ ᑫᒪ ᐊᐱ ᐅᓂᑲᓂᑕᒪᑫᒃ 
ᑲᑭᐃᑭᑐᐧᐊᑦ; ᔑᐧᑲ 
 

(b) ᒋᐸᑭᑎᓇᒪᑫᑦ ᑲᑭᔑᐅᔑᓯᑕᒪᑲᓂᐧᐊᒃ ᒥᔥᑯᑐᓇᒪᑫᐧᐃ ᓇᑯᒥᑎᐧᐃᓂᒃ. 
 

ᑕᔑᑫᐧᐃᓂᒃ ᑲᑕᐧᐊᑦ ᐅᐧᐃᓐᑕᒪᑯᐧᐃᓂᐧᐊ  
 
17.7 ᐊᐱ ᑭᑭᔑᒋᑲᑌᑭᓐ ᑲᑭᑕᔑᓐᑕᒪᑲᓂᐧᐊᒃ ᐊᑭᐧᐃ ᒥᔥᑯᑐᓇᒪᑫᐧᐃ ᓇᑯᒥᑎᐧᐃᓇᓐ, 

ᐅᓂᑲᓂᑕᒪᑫᒃ ᐅᑲᐸᑭᑎᓇᓇᐧᐊ ᒋᑭᑫᑕᒧᐃᓐᐧᑕ ᑲᐃᓇᑭᓱᐧᐊᑦ ᒋᐱᒋᐧᐁᐱᓂᑫᐧᐊᑦ ᒋᐧᐸ 
ᐱᒋᐧᐁᐱᓂᑫᓇᓂᐧᐊᒃ:  

 
(a) ᑕᐧᐃᓐᒋᑲᑌ ᐊᓂᔑᓇᐯ ᐊᑭ ᑲᐧᐃᒥᔥᑯᑐᓇᒪᑫᓇᓂᐧᐊᒃ;  

 
(b) ᑕᐧᐃᓐᒋᑲᑌ ᐊᑭ ᑫᐊᔭᑲᑌᒃ ᑲᐧᐃᒥᔥᑯᑐᓇᒪᑫᓇᓂᐧᐊᒃ;  

 
(c) ᑕᐧᐃᓐᒋᑲᑌ ᑯᑕᑭᔭᓐ ᐧᐁᑯᓀᓐ ᑫᐅᒋᒥᓄᓭᐧᐊᑫᓇᓂᐧᐊᒃ ᒥᔥᑯᑐᓂᑫᐧᐃᓂᒃ;  

 
(d) ᑕᑎᐸᑐᑌ ᑲᑭ ᑭᑭᓇᐧᐊᒋᐱᐃᑲᑌᒃ ᐊᑭᐧᐃ ᐅᓇᑭᒋᑫᐧᐃᓐ ᑲᑭᐧᐊᐧᐃᓐᒋᑲᑌᒃ 

ᐅᓇᑕᒪᑫᐧᐃᓇᓐ ᐊᑭ ᑲᐧᐃᐸᑭᑎᓂᑲᑌᒃ ᒥᔥᑯᑐᓂᑫᐧᐃᓂᒃ ᒋᐃᔑᒋᑫᓇᓂᐧᐊᒃ;  
 

(e) ᒪᓯᓇᐃᑲᓐ ᑫᒪ ᒋᑭᑭᓇᐧᐊᒋ ᐧᐃᓐᒋᑲᑌᒃ ᒥᔥᑯᑐᓇᒪᑫᐧᐃ ᓇᑯᒥᑎᐧᐃᓐ; ᔑᐧᑲ 
 

(f) ᑲᐅᔑᐱᐃᑲᑌᓂᒃ ᑲᓇᑕ ᑭᒋᐅᑭᒪ ᑲᑭᐸᑭᑎᓇᒪᑫᑦ ᐅᐅᐧᐁ ᐃᔑᒋᑫᐧᐃᓐ. 

ᑫᓂᓇᓄᑲᑌᒃ ᐊᑭᐧᐃ ᒥᔥᑯᑐᓇᒪᑫᐧᐃᓐ 
 
17.8 ᐅᐅᐧᐁ ᐊᑭᐧᐃ ᒥᔥᑯᑐᓇᒪᑫᐧᐃ ᓇᑯᒥᐧᐁᐧᐃᓐ ᑕᐃᔑᐱᑕᒪᑫᒪᑲᓐ: 
 

(a) ᑯᑕᑭᔭᒃ ᒥᔥᑯᑎᓇᒪᑫᐧᐃᓂᒃ ᐅᑲᑐᑕᓇᐧᐊ ᒋᐊᓐᒋᐸᑭᑎᓇᒧᐧᐊᑦ ᐃᐃᒪ ᑲᓇᑕ 
ᑭᒋᐅᑭᒪᑲᒃ ᐊᑭᓂ ᒋᐃᔑᐸᐧᑫᓂᑲᑌᒃ ᐃᔥᑯᓂᑲᓐ ᒋᐃᓇᒋᑲᑌᒃ;  
 

(b) ᐅᓂᑲᓂᑕᒪᑫᒃ ᐅᑲᔕᐳᓇᓇᐧᐊ ᐅᑐᓇᒋᑫᐧᐃᓂᐧᐊ ᒋᐅᓇᑯᓇᒃ ᑲᓇᑕ ᑭᒋᐅᑭᒪ 
ᒋᐊᓐᒋᐸᑭᑎᓇᒃ ᐊᑭᓂ ᐃᐃᒪ ᐊᓂᔑᓇᐯ ᐊᑭᒃ ᐁᒥᔥᑯᑎᓇᒪᑲᓂᐧᐊᒃ, ᑕᑯ 
ᐁᑭᐱᒥᓂᔕᐃᑲᑌᒃ ᒥᔥᑯᑎᓇᒪᑫ ᓇᑯᒥᐧᐁᐧᐃᓐ;  
 

(c) ᑲᑭᓇᐱᐱᐃᑲᑌᑭᓐ ᐊᑭᐧᐃ ᐊᓐᒋᐸᑭᑎᓂᑫᐧᐃ ᐊᑭᓐ ᑭᑭᓇᐧᐊᒋᐱᐃᑲᓇᓐ 
ᑕᐱᓐᑎᑫᐱᐃᑲᓱᐧᐊᒃ ᐊᓂᔑᓇᐯ ᐅᑭᐧᐃ ᐱᓐᑎᑫᐱᐅᑯᐧᐃᓐ; ᔑᐧᑲ 
 

(d) ᐃᐃᐧᐁ ᐊᑭ ᑲᐧᐃ ᐊᓐᒋᐸᑭᑎᓂᑲᑌᒃ ᐃᔥᑯᓂᑲᓐ ᒋᓇᑌᒃ ᐊᔕ ᑭᑐᒋᑲᑌ 
ᐊᑭᐧᐃ ᓇᓇᑲᒋᒋᑫᐧᐃᓐ, ᔑᐧᑲ ᑭ ᑭᑭᓇᐧᐊᐸᒋᑲᑌ ᒋᑭᑐᒋᑲᑌᒃ, ᑫᒪ 
ᐅᓂᑲᓂᑕᒪᑫᒃ ᐅᑭᓇᐁᓐᑕᓇᐧᐊ ᐁᑭᐊᓄᑲᑌᒃ ᐧᐁᐧᐁᓂ ᒋᓇᐃᓇᑯᒋᑲᑌᒃ 
ᒋᑎᐸᐊᓯᐧᑲ ᐊᓂᔑᓇᐯᒃ, ᔑᐧᑲ ᒋᑲᓇᐧᐁᑕᑯᓯᐧᐊᑦ ᐸᓇᒋᒋᑫᐧᐃᓂᒃ. 

5 ᓇᓇᓐ ᐧᐃᓐᒋᑫᐧᐃᓇᓐ 

ᐊᓄᑭᑕᒪᑫ ᐸᒥᓂᑫᑕᒪᑫᐧᐃᓐ 
 
 
18. ᑭᐅᒋ ᐧᐁᓯᑕᒥᓭᒃ ᐅᓀᑕᒧᐧᐃᓐ ᑫᒪ ᐃᔑᓇᐧᑲᒃ ᒋᐧᐁᓯᑕᒥᓭᒃ ᐅᓀᑕᒧᐧᐃᓐ 
 

ᑲᐊᐸᑕᑭᓐ ᐅᓇᒋᑫᐧᐃᓇᓐ 
 
18.1 ᑭᐅᒋ ᐧᐁᓯᑕᒥᓭᒃ ᐅᓀᑕᒧᐧᐃᓐ ᐅᓇᑯᓂᑲᑌᐧᐊᓐ ᐅᐅᒪ ᐊᑭᐧᐃ ᐅᓇᒋᑫᐧᐃᓂᒃ 

ᐅᑲᐱᒥᓂᔕᐊᓇᐊᐧ ᐅᑯ ᐧᐁᓀᓇᒃ:  
 

(a) ᑭᑕᓱ ᐸᐯᔑᑯᐧᐊᑦ ᑲᓂᑲᓂᑕᒪᑫᐧᐊᑦ ᑭᐸᐸᒥᓯᑲᑕᒧᐧᐊᑦ ᑫᑯᓇᓐ ᐃᐃᒪ 
ᓂᑲᓂᑕᒪᑫᐧᐃᓂᒃ ᐊᓂᔑᓇᐯ ᐊᑭᒃ;  
 

(b) ᑭᑕᓱ ᐸᐯᔑᑯᐧᐊᑦ ᐊᓄᑭᐊᑲᓇᒃ ᐊᓂᔑᓇᐯ ᐊᑭᒃ ᑭᐸᐸᒥᓯᑲᑕᒧᐧᐊᑦ 
ᐊᓄᑭᐧᐃᓇᓐ ᐃᐃᒪ ᐊᓂᔑᓇᐯ ᐊᑭᒃ;  
 

(c) ᑭᑕᓱ ᐸᐯᔑᑯᐧᐊᑦ ᐊᔑᑌᔥᑯᑕᑎᐧᐃ ᒥᐧᓇᒋᑫᐧᐃᓂᒃ ᑲᑕᐧᑭᐧᐊᑦ; ᔑᐧᑲ 
 

(d) ᑲᑭᓇ ᐧᐁᓀᓇᓐ ᑭᑕᐧᑭᑦ ᐊᐱᑕᒪᑫᐧᐃᓂᒃ, ᑫᒪ ᑯᑕᒃ ᐊᐱᑕᒪᑫᐧᐃᓇᓐ 
ᑭᐸᐸᒥᓯᐧᐊᑦ ᑫᑯᓇᓐ ᐊᓂᔑᓇᐯ ᐊᑭᒃ. 

 
ᑲᐃᓇᑯᓂᑲᑌᒃ ᒋᐧᐃᓐᒋᑲᑌᒃ ᔑᐧᑲ ᒋᑐᑕᓯᒃ 

 
18.2 ᑭᔥᐱᓐ ᑌᐧᐯ ᐃᔑᓭᒃ ᑫᒪ ᓇᐧᑲᒃ ᐃᐃᒪ ᔓᓂᔭᑲᒃ, ᐃᓇᐧᐁᓐᒋᑫᐧᐃᓂᒃ ᑫᒪ ᑎᐱᓇᐧᐁ ᐅᓐᒋ 

ᐧᐁᓯᑕᒥᓭᓂᒃ ᐅᐸᐸᒥᓯᐧᐃᓂᒃ, ᒥᐅᐧᐁ ᑫᐃᔑᒋᑫᑦ ᐧᐊᐊ:  
 

(a) ᐅᑲᐧᐃᓐᑕᒪᐧᐊᓐ ᐅᓂᑲᓂᑕᒪᑫᓐ ᑲᐃᔑᓭᑦ, ᑫᒪ ᑲᐊᐱᑕᒪᑫᐧᐊᑦ, ᑫᒪ ᑯᑕᒃ 
ᐊᐱᑕᒪᑫᐧᐃᓂᒃ ᑲᐃᔑᐸᐸᒥᓯᑦ;  
 

(b) ᑲᐧᐃᓐ ᑕᑕᐧᑭᓯᓐ ᐃᐃᒪ ᑕᔑᓐᒋᑫᐧᐃᓂᒃ ᑫᐅᓐᒋ ᐧᐊᐧᐁᓯᑕᒥᓭᑦ ᑫᒪ 
ᒋᐱᒋᐧᐁᐱᒥᑫᑦ ᑫᐅᒋᐧᐊᐧᐁᓯᒥᓭᑦ; ᔑᐧᑲ 
 

(c) ᑕᓂᑲᑌᐧᐃᓂᑎᓱ ᐃᐃᒪ ᑫᐅᒋ ᐧᐊᐧᐁᓯᑕᒥᓭᑦ. 
 

ᑲᓂᓯᑕᐧᐃᓇᐧᑲᒃ ᑲᐅᒋᐧᐁᓯᑕᒥᓭᒃ ᑫᑯᓐ 
 
18.3 ᐧᐊᐊ ᐁᑭᐧᐊᐸᒋᑲᑌᓂᒃ ᐁᐧᐁᓯᑕᒥᓭᑦ ᑭᔥᐱᓐ ᐊᓇᑭᐃᔑᑭᑫᓐᑕᒃ ᐧᐊᐊ ᒋᑭᔑᑲᔥᑭᑐᐸᓐ 

ᒋᑭᐅᓀᑕᑭᓐ ᑫᒪ ᒋᑭ ᓇᓇᑲᑕᐧᐁᓐᑕᑭᓐ ᑫᑭᐃᔑᐅᓀᑕᑭᐸᓐ ᑲᐃᔑᓭᓂᑭᓐ 
ᐅᑎᐱᓇᐧᐁᐃᐧᓯᐧᐃᓇᓐ ᑫᒪ ᑲᐃᔑᓭᓂᑦ ᐅᑎᓇᐧᐁᒪᑲᓇᐃ. 

 
ᑲᑲᔥᑭᒋᑲᑌᓯᓄᒃ ᒋᐊᓄᑲᑌᒃ 

18.4 ᑭᔥᐱᓐ ᑲᐊᐱᑕᒪᑫᐧᐊᑦ, ᑯᑕᒃ ᑲᒪᒪᐧᐃ ᐸᐸᒥᓯᐧᐊᑦ ᑫᒪ ᑯᑕᑭᔭᒃ ᑲᔥᑭᑐᓯᐧᑲ ᒋᒪᒥᐧᓇᑐᐧᐊᑦ 
ᐧᐊᐧᐁᓯᑕᒥᓭᐧᐃᓂ, ᑕᐃᔑᒋᑫᐧᐊᒃ ᒋᐧᐃᓐᑕᒪᐧᐊᐧᐊᑦ ᐅᓂᑲᓂᑕᒪᑫᒃ.   
 

ᑲᐊᐱᑕᒪᑫᐧᐊᑦ ᐅᒪᐧᐊᒋᐃᑎᐧᐃᓂᐧᐊ 
 

18.5 ᑭᔥᐱᓐ ᑲᓂᑲᓂᑕᒪᑫᐧᐊᑦ ᑭᑲᔥᑭᑐᓯᐧᑲ ᒋᑭᐱᒋᐧᐁᐱᓂᑫᐧᐊᑦ ᐅᐅᐧᐁ ᐃᔑᓭᐧᐃᓂ ᒣᒥᑕᒃ 
ᑲᐧᐊᐧᐁᓯᑕᒥᓭᓂᒃ, ᑲᓂᑲᓂᑕᒪᑫᐧᐊᑦ ᑕᐃᔑᒋᑫᐧᐊᒃ ᒋᐊᓐᑐᑕᒪᑫᐧᐊᑦ ᒋᐊᐸᑕᒃ ᐊᑭᐧᐃ 
ᐅᓇᑯᓂᑲᓐ ᑫᒪ ᐧᐊᐧᐁᓇᒋᑫᐧᐃᓐ ᒋᒪᐧᐊᒋᐊᑲᓂᐧᐃᐧᐊᑦ ᑕᔑᑫᐧᐃᓂᒃ ᑲᐊᔭᐧᐊᑦ ᐊᓂᔑᓇᐯᒃ. 

 
ᒪᔭ ᑫᑯᓇᓐ ᑲᐧᐊᐧᐁᓯᑕᒥᔥᑭᑫᒪᑲᑭᓐ 

 
18.6 ᑲᐧᐃᓐ ᑕᐸᑭᑎᓂᑲᑌᓯ ᐯᔓ ᑲᐃᓇᐧᐁᒥᑎᐧᐊᑦ ᑫᒪ ᐊᐧᐊᔑᒣ ᓂᔑ (2) ᐃᐃᒪ ᐯᔑᒃ 

ᑲᐃᓇᐧᐁᒥᑎᐧᐊᑦ ᑕᑭᐸᐸᒥᓯᓯᐧᐊᒃ ᐊᐱᑕᒪᑫᐧᐃᓂᒃ, ᒪᒪᐧᐊᐱᐧᐃᓂᒃ ᑫᒪ ᑯᑕᒃ ᑲᐸᐸᒥᓯᐧᐊᑦ 
ᑫᑯᓇᓐ ᐊᓂᔑᓇᐯ ᐊᑭᒃ. ᑲᓂᑲᓂᑕᒪᑫᐧᐊᑦ ᑫᒪ ᑯᑕᒃ ᑲᑭᐅᓇᑭᒥᐧᑕ ᐅᑕᐱᑕᒪᑫᒃ, ᑫᒪ 
ᑯᑕᑭᔭᒃ ᑲᐧᐃᓐ ᐧᐃᓇᐧᐊ ᐅᑲᐱᒥᓂᔕᐊᓯᓇᐧᐊ ᐅᐅᐧᐁ ᐅᓇᑯᓂᑫᐧᐃᓂ.  

 
ᐊᔑᑌᔥᑯᑕᑎᐧᐃᓇᓐ 

 
18.7 ᐅᐅᒪ ᑲᐸᐸᒥᓯᐧᐊᑦ ᐅᑎᐯᑕᓇᐧᐊ ᒋᐱᓯᑕᒧᐧᐊᑦ ᔑᐧᑲ ᒋᐅᓀᑕᒧᐧᐊᑦ ᑫᑯᓇᓐ ᑲᐅᒋᒪᑲᑭᓐ 

ᐧᐊᐧᐁᓯᑕᒥᓭᐧᐃᓇᓐ. 
 

ᑯᑕᑭᔭᓐ ᐅᓇᑯᓂᑲᓇᓐ 
 
18.8 ᓇᐧᐊᒡ ᑫᐅᒋᑫᒋᓇᐧᐁᑕᐧᑲᒃ, ᑲᓂᑲᓂᑕᒪᑫᐧᐊᑦ ᒪᑭᐧᔕ ᐅᑲᐅᔑᓯᑐᓇᐧᐊ ᐅᓇᑯᓂᑲᓀᔅ ᑫᒪ 

ᐅᑲᐅᔑᓯᑐᓇᐧᐊ ᐅᓇᑯᓂᑲᓇᓐ ᐊᐧᐊᔑᒣ ᒋᒪᔥᑲᐧᐊᑌᒃ ᑫᐱᒥᓂᔕᐃᑲᑌᒃ.  
 
 
19. ᔓᓂᔭᐧᐃ ᐸᒥᓂᑫᐧᐃᓐ 
 

ᑲᔑᑕᐧᑲᑌᑭᓐ 
 
19.1 ᐅᐅᒪ ᐸᑫᐱᐃᑲᓂᒃ ᑕᔑᓐᒋᑲᑌ ᔓᓂᔭᐧᐃ ᐸᒥᓂᑫᐧᐃᓇᓐ ᐁᑕ ᑲᐱᒥᓂᔕᐃᑲᑌᒃ ᐊᓂᔑᓇᐯ 

ᐊᑭᒃ ᔑᐧᑲ ᐊᑭᑲᒃ ᑫᑯᓇᓐ ᑲᐅᓐᑕᒋᐅᐧᐊᑲᓂᐧᐊᒃ.  
 

ᔓᓂᔭᐧᐃ ᐸᒥᓂᑫᐧᐃ ᐅᓇᒋᑫᐧᐃᓇᓐ 
 
19.2 ᑲᓂᑲᓂᑕᒪᑫᐧᐊᑦ ᑕᑭᐃᔑᒋᑫᐧᐊᒃ, ᒋᐱᒥᓂᔕᐊᒧᐧᐊᑦ ᐊᑭᐧᐃ ᐅᓇᒋᑫᐧᐃᓂ, ᒋᐅᔑᓯᑐᐧᐊᑦ, 

ᒋᐊᐸᒋᑐᐧᐊᑦ ᐅᔓᓂᔭᐧᐃ ᐊᓄᑭᐧᐃ ᐸᒥᓂᑫᐧᐃ ᐅᓇᑯᓂᑫᐧᐃᓂᐧᐊᒃ, ᑕᑯ ᐅᓄ: 
 

(a) ᒋᐱᒥᑲᓇᐧᐁᑕᒧᐧᐊᑦ ᒪᓯᓇᐃᑫᐧᐁᑭᓄᓐ, ᔓᓂᔭᐧᐃ ᐸᒥᓂᑫᐧᐃᓐ ᔑᐧᑲ 
ᑲᐊᓂᔑᐊᔭᐸᒋᐊᑲᓂᐧᐃᑦ ᔓᓂᔭ, ᑕᑯ ᐊᓂᑫ ᑎᐸᐃᑫᐧᐃᓇᓐ, ᑲᑭᓇ ᓂᐱᐧᐊ 
ᔓᓂᔭ ᑲᒥᑭᐧᐁᑦ ᑲᓇᑕ ᑭᒋᐅᑭᒪ, ᑲᑭᓇ ᐊᑭᐧᐃ ᑎᐸᐃᑫᐧᐃᓇᓐ, ᔑᐧᑲ ᔓᓂᔭ 
ᑲᐱᐅᒋᓭᑦ ᐸᑭᑎᓂᑫᐧᐃᓂᒃ ᑲᑭᐊᔭᑲᑌᑭᓐ ᐊᑭᒃ ᑫᒪ ᒪᓯᓇᐃᑲᓀᓴᓐ ᑲᐊᐸᑕᒃ 
ᐊᓂᔑᓇᐯ ᐊᑭ ᔑᐧᑲ ᐊᑭᑲᒃ ᑫᑯᓇᓐ ᑲᐅᓐᑕᒋᐅᐧᐊᑲᓂᐧᐊᒃ; 
   

(b) ᒋᐸᒥᓂᑲᑌᑭᓐ ᔓᓂᔭᐧᐃ ᓴᑲᑭᐱᐃᑫᐧᐃᓇᓐ ᔑᐧᑲ ᒪᓯᓇᐃᑫᐧᐃᓇᓐ;  

(c) ᒋᐧᑲᔭᓐᒋᒋᑲᑌᑭᓐ ᔓᓂᔭ ᒪᒪᐧᐊᑭᓐᒋᑫᐧᐃᓇᓐ ᔑᐧᑲ ᑕᓱᐱᐳᓐ 
ᒪᒪᐧᐊᑭᓐᒋᑫᐧᐃᓇᓐ;  
 

(d) ᒋᐧᑲᔭᓐᒋᒋᑲᑌᑭᓐ ᔑᐧᑲ ᑫᐊᐸᑕᑭᓐ ᑫᔑᐱᒥᐊᐸᑎᓯᑦ ᔓᓂᔭ ᔑᐧᑲ 
ᑕᓱᐯᔑᑯᐱᐳᓐ ᑫᔑᓇᐧᑲᑭᓐ ᒣᑎᓂᑫᐧᐃᓇᓐ;  
 

(e) ᑕᓇᓇᑲᑕᐧᐁᒋᑲᑌ ᓇᓇᑕᐧᐃᔓᓂᔭᑫᐧᐃ ᐅᓇᒋᑫᐧᐃᓐ;  
 

(f) ᐊᓄᑭᐧᐃ ᒪᒋᒋᑫᐧᐃᓇᓐ, ᔓᓂᔭ ᐊᐧᐃᐊᓱᒥᐧᐁᐧᐃᓇᓐ ᔑᐧᑲ ᑯᑕᑭᔭᓐ 
ᒪᓯᓇᐃᑫᐧᐃᓇᓐ;  
 

(g) ᑕᐅᔑᓯᒋᑲᑌᐧᐊᓐ ᐊᐸᒋᒋᑫᐧᐃᓐ ᐃᓇᑭᑕᒪᑫᐧᐃᓇᓐ, ᐊᑭᓐᑕᒪᑫᐧᐃᓇᓐ, 
ᑲᒪᒪᔑᑦ ᐅᑕᑭᓐᑕᒪᑯᐧᐃᓂᐧᐊ ᔑᐧᑲ ᒪᑲᒥᑯᐧᐃᓇᓐ; ᔑᐧᑲ 
 

(h) ᑕᐅᔑᓯᒋᑲᑌᐧᐊᓐ ᔑᐧᑲ ᑕᐱᒥᐊᐸᒋᒋᑲᑌᐧᐊᓐ ᑭᑭᓇᐧᐊᒋᐱᐃᑫᐧᐃᓇᓐ ᒋᐅᒋ 
ᒪᓇᑎᐸᑐᑌᑭᓐ, ᒋᐊᔭᐧᑲᒥ ᑲᓇᐧᐁᒋᑲᑌᑭᓐ ᑲᑭᐅᔑᐱᐃᑲᑌᑭᓐ ᔑᐧᑲ 
ᐅᔑᐱᐃᑲᓇᓐ ᒋᑲᓇᐧᐁᑕᐧᑲᑭᓐ. 

 
ᔓᓂᔭᐧᐃ ᐸᒥᓂᑫᐧᐃ ᐊᓄᑭᐧᐃᓐ ᑫᔑᓇᐧᑲᒃ 

 
19.3 ᑲᓂᑲᓂᑕᒪᑫᐧᐊᑦ ᐅᑲᐅᔑᓯᑐᓇᐧᐊ ᔓᓂᔭ ᔑᐧᑲ ᐊᓄᑭᐧᐃ ᐸᒥᓂᑫᐧᐃᓐ:  

 
(a) ᒋᒪᑕᓄᑲᑌᑭᓐ ᑲᑭᓇ ᔓᓂᔭᐧᐃ ᐸᒥᓂᑫᐧᐃ ᐅᓇᑯᓂᑫᐧᐃᓇᓐ ᔑᐧᑲ 

ᑫᐃᓇᓄᑲᑌᑭᓐ; 
 

(b) ᑕᐅᒋᐱᒥ ᓂᑲᓂ ᓇᓇᑲᑕᐧᐊᐸᒋᑫᑕᒪᑫᐧᐊᒃ ᑕᓱᑭᔑᑲ ᑲᐱᒪᓄᑲᑌᑭᓐ ᔓᓂᔭᐧᐃ 
ᐸᒥᓂᑫᐧᐃ ᐸᐸᒥᓯᐧᐃᓇᓐ ᑭᐱᒥᐊᓄᑲᑌᑭᓐ ᐊᓂᔑᓇᐯ ᐊᑭ ᔑᐧᑲ ᐊᑭᑲᒃ 
ᑫᑯᓇᓐ ᑲᐅᑕᒋᐅᐧᐊᑲᓂᐧᐊᒃ; 

 
(c) ᒋᑲᓇᐧᐁᑕᒧᐧᐊᑦ ᐧᐁᐧᐁᓂ ᒋᔑᐱᐃᑲᑌᑭᓐ ᔓᓂᔭᐧᐃ ᑎᐸᑭᒋᑫᐧᐃᓇᓐ; 

 
(d) ᒋᒪᒪᐧᐃᐱᐃᑲᑌᑭᓐ, ᒋᑭᐧᐁ ᓇᓇᑲᒋᑐᐧᐊᑦ ᔑᐧᑲ ᒋᔕᐳᓇᒧᐧᐊᑦ ᔓᓂᔭᐧᐃᑲᒥᑯᒃ 

ᒪᒪᐧᐊᑭᒋᑫᐧᐃᓇᓐ; 
 

(e) ᐅᑲᐧᐊᐸᑕᐊᐧᐊᓐ ᐃᔥᑯᓂᑲᓐ ᐊᓂᔑᓇᐯᒃ ᑕᓱᐯᔑᑯᐱᐳᓐ ᔓᓂᔭ 
ᑲᐃᔑᐱᒥᐊᐸᒋᒋᑲᓱᑦ; 

 
(f) ᐅᑲᐧᐊᐸᑕᐊᐧᐊᓐ ᐃᔥᑯᓂᑲᓐ ᐊᓂᔑᓇᐯᒃ ᑲᑭᐅᔑᑐᑦ ᐅᓴᑲᑲᑭᒋᑫᑕᒪᑫ 

ᑕᓱᐯᔑᑯᐱᐳᓐ ᔓᓂᔭ ᑲᐃᔑᐱᒥᐊᐸᒋᒋᑲᓱᑦ; ᔑᐧᑲ 

(g) ᐅᑲᐅᔑᓯᑐᓇᐧᐊ ᑕᓱᐱᐳᓐ ᑎᐸᒋᒧᐧᐃᓇᓐ ᒋᐧᐊᐸᑕᐃᐧᑕ ᐃᔥᑯᓂᑲᓐ 
ᐊᓂᔑᓇᐯᒃ.    

 
 

20. ᑕᓱᐯᔑᑯ ᑭᑭᓄᐧᐃᓄᐧᐃᓐ ᑎᐸᒋᒧᓂᑫᐧᐃᓐ 
 

ᑕᐅᔑᒋᑲᑌ ᑕᓱᐯᔑᑯᐱᐳᓐ ᑎᐸᒋᒧᐧᐃᓐ 
 

20.1 ᑲᓂᑲᓂᑕᒪᑫᐧᐊᑦ ᑕᐃᓇᓄᑭᑕᒪᑫᐧᐊᒃ ᒋᐅᔑᓯᑐᐧᐊᑦ ᑕᓱᐯᔑᑯ ᑭᑭᓄᐧᐃᓄᐧᐃᓐ 
ᑎᐸᒋᒧᐧᐃᓂᑫᐧᐃᓐ ᐃᓂ ᐊᑭᐧᐃ ᐊᓄᑭᐧᐃᑫᑯᓇᓐ.  

 
ᑕᓯᓐ ᑫᑯᓇᓐ ᑲᐊᔭᑭᓐ 
 

20.2 ᐅᐅᒪ ᑎᐸᒋᒧᐧᐃᓂᑫᐧᐃᓂᒃ ᑕᑎᐸᑐᒋᑲᑌᐧᐊᓐ:  
 

(a) ᑕᓱᐯᔑᑯᐱᐳᓐ ᑭᐧᐁ ᓇᓇᑲᒋᒋᑫᐧᐃᓐ ᐅᐱᔑᑯᑲ ᐊᓂᔑᓇᐯ ᐊᑭ ᔑᐧᑲ ᐊᑭᑲᒃ 
ᑫᑯᓇᓐ ᑲᐅᓐᑕᒋᐅᐧᐊᑲᓂᐧᐊᒃ ᐸᒥᓂᑫᐧᐃᓇᓐ; 
 

(b) ᐯᔑᑯᐱᐳᓐ ᑲᐃᔑᐅᔑᓯᒋᑲᑌᒃ ᔓᓂᔭᐧᐃ ᐸᒥᓂᑫᐧᐃᓐ;  
 

(c) ᑲᐅᔑᐱᐃᑲᑌᑭᓐ ᔑᐧᑲ ᑲᐧᐊᐧᐃᒋᑲᑌᑭᓐ ᒪᒪᐧᐊᑭᒋᑫᐧᐃᓇᓐ ᑲᑭᐊᓄᑲᑌᑭᓐ 
ᐊᓂᔑᓇᐯ ᐊᑭ ᔑᐧᑲ ᑫᑯᓇᓐ ᑲᐅᓐᑕᒋᐅᐧᐊᑲᓂᐧᐊᒃ ᐸᒥᓂᑫᐧᐃᓇᓐ; ᔑᐧᑲ 
 

(d) ᒥᓇᐧᐊ ᑯᑕᑭᔭᓐ ᑲᐃᓀᑕᒧᐧᐊᑦ ᒋᐧᐃᓐᒋᑲᑌᑭᓐ ᐅᓂᑲᓂᑕᑫᒃ ᑫᒪ ᐊᑭᐧᐃ 
ᐸᒥᓂᑫᐧᐃᓐ ᑲᐊᐱᑕᒪᑫᐧᐊᑦ.  

 
 

21. ᐸᑭᑎᓂᑲᑌ ᒋᐧᐊᐸᒋᑲᑌᒃ ᐊᑭᐧᐃ ᐧᐃᓐᒋᑫᐧᐃᓇᓐ 
 
ᑲᐸᑭᑎᓂᑲᑌᒃ ᒋᐧᐊᐸᒋᑲᑌᒃ 

 
21.1 ᐧᐁᓀᓐ ᐃᑯ ᐸᑭᑎᓇᑲᓂᐧᐃ, ᒣᐧᑲ ᑭᐊᓄᑭᐧᐊᑦ ᐊᓄᑭᐊᑲᓇᒃ ᐊᓂᔑᓇᐯ ᐊᑭ ᐊᓄᑭᐧᐃᑲᒥᑯᒃ, 

ᑲᐧᐃᐊᓐᑐᔥᑲᒃ ᒋᐱᐧᐊᐸᑕᒃ ᐅᓄ: 
 

(a) ᑲᑭᐱᓐᒋᐱᐃᑲᑌᑭᓐ ᐊᑭᐧᐃ ᐅᓇᑯᓂᑫᐧᐃᓇᓐ;  
 

(b) ᐅᓴᑲᑲᑭᒋᑫᑕᒪᑫ ᐅᑎᐸᒋᒧᐧᐃᓂᑫᐧᐃᓐ; ᔑᐧᑲ 
 

(c) ᑕᓱᐯᔑᑯᐱᐳᓐ ᑎᐸᒋᒧᐧᐃᓂᑫᐧᐃᓐ ᐊᑭ ᔑᐧᑲ ᑫᑯᓇᓐ ᑲᐅᓐᑕᒋᐅᐧᐊᑲᓂᐧᐊᒃ. 
 

ᑲᓇᐱᐱᐃᑲᑌᑭᓐ ᒋᒥᓂᐧᑕ ᑲᐊᐱᑕᒪᑫᐧᐊᑦ 
 
21.2 ᐧᐁᓀᓐ ᐃᑯ ᑲᑎᐯᑕᑯᓯᑦ ᐃᔥᑯᓂᑲᓂᒃ ᑕᑭᒥᓇᑲᓂᐧᐃ ᐅᓴᑲᑲᑭᒋᑫᑕᒪᑫ ᐅᑎᐸᒋᒧᐧᐃᓂᑫᐧᐃᓐ 

ᑫᒪ ᑕᓱᐯᔑᑯ ᑭᑭᓄᐧᐃᓄᐧᐃᓐ ᑎᐸᒋᒧᐧᐃᓂᑫᐧᐃᓐ.  
 

ᐧᐁᓀᓐ ᑫᑭᐧᐊᐸᑕᑭᓐ ᒪᓯᓇᐃᑲᓇᓐ 

21.3 ᐧᐁᓀᓐ ᐃᑯ ᑲᑭᐃᑯᑦ ᐅᓂᑲᓂᑕᒪᑫᓐ ᐅᑲᑭ ᑲᓇᐧᐊᐸᑕᓇᓐ ᔓᓂᔭᐧᐃ ᑎᐸᒋᒧ ᒪᓯᓇᐃᑲᓇᓐ 

ᑭᐧᐊᐧᐃᒋᑲᑌᒃ ᐊᓂᔑᓇᐯ ᐊᑭ. 

6 ᓂᑯᐧᑕᓱ ᐧᐃᓐᒋᑫᐧᐃᓇᓐ 

ᐊᑭ ᔑᐧᑲ ᐊᑭᑲᒃ ᑫᑯᓇᓐ ᑲᐅᓐᑕᒋᐅᐧᐊᑲᓂᐧᐊᒃ ᐸᒥᓂᑫᐧᐃᓇᓐ 
 
 
22. ᐊᑭᐧᐃ ᐸᒥᓂᑫᐧᐃᓐ ᐊᓄᑭᐊᑲᓇᒃ 
 

ᐊᓄᑭᐧᐃᓐ 
 
22.1 ᑲᓂᑲᓂᑕᒪᑫᐧᐊᑦ ᐅᑲᐅᓇᓴᐃ ᑫᓂᑲᓂ ᐊᓄᑲᑕᒧᐧᐊᑦ ᐊᓄᑭᐧᐃᓇᓐ ᑲᐃᔑᓭᑭᓐ ᐁᓐᑕᓱᑭᔑᑲ 

ᒋᐸᒥᓂᑲᑌᑭᓐ ᐊᑭᐧᐃ ᐸᒥᓂᑫᐧᐃᓇᓐ ᔑᐧᑲ ᐊᑭᑲᒃ ᑫᑯᓇᓐ ᐅᓐᑕᒋᐅᐧᐃᓇᓐ ᐸᒥᓂᑫᐧᐃᓇᓐ. 
 
 
23. ᐊᑭᐧᐃ ᐸᒥᓂᑫᐧᐃᓐ ᑲᐊᐱᑕᒪᑫᐧᐊᑦ 
 

ᐊᑭᐧᐃ ᐸᒥᓂᑫᐧᐃᓐ ᑲᐊᐱᑕᒪᑫᐧᐊᑦ  
ᑭᐅᓇᓴᑲᓂᐧᐃᐧᐊᒃ 

 
23.1 ᐊᑭᐧᐃ ᐸᒥᓂᑫᐧᐃᓐ ᑲᐊᐱᑕᒪᑫᐧᐊᑦ ᑕᐅᓇᓴᑲᓂᐧᐃᐧᐊᑦ ᐅᐅᐧᐁ ᒋᔑᐸᐸᒥᓯᐧᐊᑦ: 
 

(a) ᒋᐧᐃᑐᑲᒪᐧᐊᐧᐊᑦ ᑲᓂᑲᓂᑕᒪᑫᐧᐊᑦ ᐅᔑᓯᑐᐧᐊᑦ ᐊᑭᐧᐃ ᐸᒥᓂᑫᐧᐃᓐ 
ᑫᐃᓇᓄᑲᑌᒃ; 
 

(b) ᑕᑭᑭᓄᔥᑲᒪᑫᐧᐊᒃ ᓂᑲᓂᑕᒪᑫᐧᐃᓂᒃ ᔑᐧᑲ ᐊᓄᑭᐊᑲᓇᒃ ᑭᐸᐸᒥᓯᐧᐊᑦ 
ᐊᓂᔑᓇᐯ ᐊᑭ ᐸᒥᓂᑫᐧᐃᓇᓐ;  
 

(c) ᐅᑲᐧᐃᓐᑕᓇᐧᐊ ᑫᐊᐸᒋᑐᐧᐊᑦ ᐅᓂᑲᓂᑕᒪᑫᒃ ᐊᑭᐧᐃ ᐅᓇᑯᓂᑲᓇᓐ, 
ᐅᓇᒋᑲᓇᓐ, ᐅᓇᑯᓂᑫᐧᐃᓀᓴᓐ ᔑᐧᑲ ᑫᐊᐸᒋᒋᑲᑌᑭᓐ ᐊᓂᔑᓇᐯ ᐊᑭᒃ; 
 

(d) ᐅᑲᐧᐃᓐᑕᒪᐧᐊᐧᐊᓐ ᐃᔥᑯᓂᑲᓂᒃ ᑲᑎᐯᑕᑯᓯᐧᐊᑦ ᔑᐧᑲ ᑲᑎᐯᑕᑯᓯᓯᐧᑲ 
ᐊᓂᔑᓇᐯ ᐊᑭᐧᐃ ᑫᑯᓇᓐ ᐃᔑᓭᐧᐃᓇᓐ, ᔑᐧᑲ ᐅᑲᐧᐃᑕᓇᐧᐊ ᑫᑭᐊᐸᑕᑭᓐ 
ᒋᒥᐧᓇᒋᑲᑌᑭᓐ ᒋᐧᐃᓐᑕᒪᐧᐃᐧᑕ ᐅᓂᑲᓂᑕᒪᑫᒃ; 
 

(e) ᐅᑲᓂᑲᓂᔥᑲᓇᐧᐊ ᒪᐧᐊᒋᐊᑲᓂᐧᐃᐧᐊᑦ ᐃᔥᑯᓂᑲᓂ ᐊᓂᔑᓇᐯᒃ, ᑕᔑᑫᐧᐃᓐ 
ᔕᐳᓂᑫᐧᐃᓇᓐ ᔑᐧᑲ ᓇᑯᒥᑎᐧᐃ ᐅᓇᒋᑫᐧᐃᓐ ᐱᓐᒋᐧᐁᐱᓂᑫᐧᐃᓇᓐ; ᔑᐧᑲ 
 

(f) ᑯᑕᑭᔭᓐ ᑫᑯᓇᓐ ᑕᐃᓇᓄᑭᐧᐊᒃ ᒋᐅᒋ ᐅᔑᓯᒋᑲᑌᓂᑭᓐ ᐅᓇᒋᑫᐧᐃᓂᒃ ᑫᒪ 
ᐊᑭᐧᐃ ᐅᓇᑯᓂᑲᓂᒃ ᐃᐃᒪ ᐊᑭᐧᐃ ᐅᓇᒋᑫᐧᐃᓂᒃ. 

 
ᑕᓂᒪᒋᐊᓄᑲᑌ ᐊᑭᐧᐃ ᐅᓇᑯᓂᑲᓇᓐ 

 
23.2 ᐅᑯ ᐊᑭᐧᐃ ᐸᒥᓂᑫᐧᐃᓐ ᑲᐊᐱᑕᒪᑫᐧᐊᑦ ᑕᐃᔑᒋᑫᐧᐊᒃ ᒥᓂᑯᒃ ᑫᐊᓂᓇᐃᓭᓂᒃ ᐊᐱ ᐅᐅᐧᐁ 

ᐊᑭᐧᐃ ᐅᓇᒋᑫᐧᐃᓐ ᐊᓂᒪᑕᓄᑭᒪᑲᒃ, ᐅᑲᐃᓇᐧᐊᓐ ᑲᓂᑲᓂᑕᒪᑫᐧᐊᑦ ᒋᐊᓂᒪᑕᓄᑲᑕᒧᐧᐊᑦ 
ᔑᐧᑲ ᑫᓂᒪᒋᐊᐸᑕᑭᓐ ᐊᑭᐧᐃ ᐅᓇᑯᓂᑲᓇᓐ.  

ᐊᓄᑭᐧᐃᑲᒥᑯᒃ ᑲᐱᒥᐊᓄᑲᑌᑭᓐ 

 
23.3 ᐅᑯ ᐊᑭᐧᐃ ᐸᒥᓂᑫᐧᐃᓐ ᑲᐊᐱᑕᒪᑫᐧᐊᑦ ᒪᑭᐧᔕ ᐅᑲᑭᐅᔑᓯᑐᓇᐧᐊ ᐅᓇᑯᓂᑲᓇᓐ 

ᑫᓂᐱᒥᐃᔑᒋᑲᓂᐧᐊᒃ ᑭᒪᐧᐊᒋᐃᐧᐁᓇᓂᐧᐊᒃ ᔑᐧᑲ ᑫᓂᔑᐱᒥᑐᑕᒧᐧᐊᑦ ᑲᐧᐃᐅᔑᓯᑐᐧᐊᑦ, ᑲᐧᐃᓐ 
ᐧᐃᓐ ᑕᐱᔥᑯ ᑲᐱᒥᓂᔕᐊᒧᐧᐊᑦ ᐅᓂᑲᓂᑕᒪᑫᒃ. 

 
 
24. ᑫᑐᒋᑲᑌᒃ ᐅᓇᓯᓐᐧᑕ ᐊᑭᐧᐃ ᐸᒥᓂᑫᐧᐃᓐ ᑫᐊᐱᑕᒪᑫᐧᐊᑦ 
 

ᐊᑭᐧᐃ ᐸᒥᓂᑫᐧᐃᓐ ᑲᐊᐱᑕᒪᑫᐧᐊᑦ 
 
24.1 ᓀᐅᒡ ᐊᐱ ᑭᐊᓂᒪᑕᓄᑭᒪᑲᒃ ᐅᐅᐧᐁ ᐊᑭᐧᐃ ᐅᓇᒋᑫᐧᐃᓐ, ᑲᓂᑲᓂᑕᒪᑫᐧᐊᑦ ᐅᑲᐅᓇᓴᓐ 

ᐊᑭᐧᐃ ᐸᒥᓂᑫᐧᐃᓐ ᑫᐊᐱᑕᒪᑫᐧᐊᑦ ᒋᐸᐸᒥᓯᐧᐊᑦ ᐊᑯᓇᒃ ᓂᓱᐱᐳᓐ (3) ᐸᒪ ᐊᐱ 
ᐅᓇᑯᓂᑫᐧᐃᓐ ᑲᐅᑭᒪᐧᐃᔥᑲᒧᐧᐊᑦ ᐊᑭᐧᐃ ᐸᒥᓂᑫᐧᐃᓐ ᑲᐊᐱᑕᒪᑫᐧᐊᑦ ᑭᑭᔑᐅᓇᑌᒃ. 

 
ᐅᓇᒋᑫᐧᐃᓇᓐ ᑫᐱᒥᐧᐃᓂᑯᐧᐊᑦ  
ᐊᑭᐧᐃ ᐸᒥᓂᑫᐧᐃᓐ ᑲᐊᐱᑕᒪᑫᐧᐊᑦ 

 
24.2 ᐧᐁᐧᐃᑉ ᐊᐱ ᑭᐊᓂᒪᒋᑕᒪᑲᒃ ᐊᑭᐧᐃ ᐅᓇᒋᑫᐧᐃᓐ, ᑲᓂᑲᓂᑕᒪᑫᐧᐊᑦ ᐅᑲᓇᑭᔥᑲᐧᐊᐃ ᐊᑭᐧᐃ 

ᐸᒥᓂᑫᐧᐃᓐ ᑲᐊᐱᑕᒪᑫᐧᐊᑦ, ᐅᑲᐅᔑᓯᑐᓇᐧᐊ ᐅᓇᑯᓂᑫᑲᓇᓐ ᑫᐅᓀᓂᒥᐧᑕ, 
ᐱᓐᒋᐧᐁᐱᓂᑫᐧᐃᓐ ᑫᒪ ᒋᐅᓇᓯᓐᐧᑕ ᑲᐃᓇᑭᓱᐧᐊᑦ ᒋᐱᒋᐧᐁᐱᓂᑫᐧᐊᑦ ᒋᔑᐸᐸᒥᓯᐧᐊᑦ ᐊᑭᐧᐃ 
ᐸᒥᓂᑫᐧᐃᓐ ᐊᐱᑕᒪᑫᐧᐃᓂᒃ, ᔑᐧᑲ ᒋᐅᓀᑕᒧᐧᐊᑦ ᐊᓂᓐ ᑕᓯᓐ, ᐯᐸᑲᓐ ᑫᔑᐸᐸᒥᓯᐧᐊᑦ, 
ᑫᑭᐅᒋ ᐅᓀᓂᒥᐧᑕ, ᓂᑲᓐ ᔑᐧᑲ ᐊᓂᑫ ᐊᐱᑕᒪᑫ, ᑫᐃᓇᓄᑭᑦ ᑲᓂᑲᓂᑦ ᐅᑕᐱᑕᒪᑫ, ᒥᓂᑯᒃ 
ᑫᐊᐱᑕᒪᑫᑦ, ᐅᑎᐸᐊᒪᑯᐧᐃᓐ, ᐊᓄᑭᐧᐃ ᐅᓇᑕᒪᑯᐧᐃᓇᓐ, ᐸᑭᑎᓂᑯᐧᐃᓐ, ᑲᑕᐧᐃᓭᒃ 
ᑲᐅᒋᐃᔑᓭᒃ ᒣᐧᑲ ᑭᐱᒥᐊᐱᑕᒪᑫᑦ ᔑᐧᑲ ᑯᑕᑭᔭᓐ ᑫᑯᓇᓐ ᑲᐅᒋᒧᑭᓭᑭᓐ ᐅᓂᑲᓂᑕᒪᑫᒃ 
ᑲᐃᓀᑕᒧᐧᐊᑦ ᒋᒪᒥᐧᓇᒋᑲᑌᑭᓐ ᑲᐃᔑᐸᐸᒥᓯᐧᐊᑦ ᐊᑭᐧᐃ ᐸᒥᓂᑫᐧᐃᓐ ᑲᐊᐱᑕᒪᑫᐧᐊᑦ. 

7 ᓂᐧᔕᓱ ᐧᐃᓐᒋᑫᐧᐃᓇᓐ 

ᐊᑭᓂ ᑭᑎᐯᑕᒧᐧᐊᑦ ᔑᐧᑲ ᒪᓯᓇᐃᑲᓀᔅ ᑭᐊᐸᑕᒃ ᒋᐊᐸᒋᑐᑦ ᐊᑭᓂ 
 
 
25. ᑲᐅᒋᒪᑲᒃ ᔓᓂᔭᑫᐧᐃᓐ ᐊᑭᑲᒃ ᔑᐧᑲ ᐊᑭᑲᒃ ᑫᑯᓇᓐ ᑲᐅᑕᒋᐅᐧᐊᑲᓂᐧᐊᒃ 
 

ᑕᐅᓀᒋᑲᑌᐧᐊᓐ ᐃᓇᑭᓐᒋᑫᐧᐃᓇᓐ  
ᔑᐧᑲ ᐊᐧᐃᐊᓱᒥᐧᐁᐧᐃᐧᓇᓐ 

 
25.1 ᐊᑭᐧᐃ ᐸᒥᓂᑫᐧᐃᓐ ᑲᐊᐱᑕᒪᑫᐧᐊᑦ ᐅᑲᑐᑕᓇᐧᐊ, ᐅᑲᐱᒥᓂᔕᐊᓇᐧᐊ ᑲᑭᔕᐳᓇᒧᐧᐊᑦ 

ᐅᓂᑲᓂᑕᒪᑫᒃ, ᒋᐅᔑᓯᑐᐧᐊᑦ ᑫᐊᐸᑕᑭᓐ ᔑᐧᑲ ᐅᑲᐧᐃᓐᑕᓇᐧᐊ ᑎᓄ ᐊᑭᐧᐃ ᐅᓇᑯᓂᑫᐧᐃᓇᓐ 
ᒋᐅᒋ ᐅᓀᒋᑲᑌᑭᓐ: 

 
(a) ᒥᓂᑯᒃ ᑫᐃᓇᑭᑕᒪᐧᐃᐧᑕ ᔑᐧᑲ ᑲᐊᐧᐃᐊᓱᒥᐧᑕ ᐊᑭᓂ ᑲᑎᐯᑕᒧᐧᐊᑦ ᔑᐧᑲ 

ᒪᓯᓇᐃᑲᓀᓯᓂ ᑭᐊᐸᒋᑐᐧᐊᑦ ᐃᐃᒪ ᐊᓂᔑᓇᐯ ᐊᑭᒃ;  
 

(b) ᒥᓂᑯᒃ ᑫᐃᓇᑭᑕᒪᐧᐃᐧᑕ ᐊᓄᑭᐧᐃ ᐧᐃᑐᑲᑭᑫᐧᐃᓇᓐ ᑲᐸᑭᑎᓂᑲᑌᑭᓐ ᐱᑯ 
ᐊᓐᑎ ᐊᓂᔑᓇᐯ ᐊᑭᒃ; ᔑᐧᑲ 

 
(c) ᒥᓂᑯᒃ ᑫᐃᓇᑭᑕᒪᐧᐃᐧᑕ ᔑᐧᑲ ᐸᐧᑫᓇᒪᑫᐧᐃ ᑎᐸᐃᑫᐧᐃᓇᓐ ᑲᐱᐅᑕᐱᓂᑲᑌᑭᓐ 

ᐊᑭᑲᒃ ᑫᑯᓇᓐ ᑲᐅᑕᒋᐅᐧᐊᑲᓂᐧᐊᒃ ᐊᓂᔑᓇᐯ ᐊᑭᒃ. 
 
 

26. ᒋᑭᑭᓇᐧᐊᒋᐱᑲᑌᒃ ᐊᑭᓂ ᑲᑎᐯᑕᒧᐧᐊᑦ ᔑᐧᑲ ᒪᓯᓇᐃᑲᓀᔅ ᒋᐊᐸᒋᑐᑦ ᐊᑭᓂ 
 

ᑕᐅᓇᒋᑲᑌ ᒋᐱᒥᓂᔕᐃᑲᑌᑭᓐ  
ᑲᑎᐯᑕᒧᐧᐊᑦ ᐊᑭᓂ ᔑᐧᑲ ᒪᓯᓇᐃᑲᓀᓴᓐ 
 

 
26.1 ᐊᑭᓂ ᑲᑎᐯᑕᒧᐧᐊᑦ ᑫᒪ ᒪᓯᓇᐃᑲᓀᔅ ᒋᐊᐸᒋᑐᑦ ᐊᑭᓂ ᑲᑭᐅᔑᓯᒋᑲᑌᒃ ᑫᒪ 

ᑲᒥᑭᐧᐁᓇᓂᐧᐊᒃ ᐊᐱ ᒪᑕᓄᑭᒪᑲᒃ ᐊᑭᐧᐃ ᐅᓇᒋᑫᐧᐃᓐ ᑲᐧᐃᓐ ᑕᑲᓐᒋᓂᔕᐃᑲᑌᓯᓐ ᑭᔥᐱᓐ 
ᐁᑕ ᐱᓐᑎᑫ ᑭᑭᓇᐧᐊᒋᐱᐃᑲᑌᒃ ᐊᑭᔑᓇᐯ ᐊᑭᒃ ᐱᓐᒋᐱᐃᑫᐧᐃᓐ.  

 
ᑕᐱᓐᑎᑫᐱᐃᑲᑌ ᐸᑭᑎᓂᑎᓱᐧᐃᓐ ᑫᒪ  
ᔕᐳᓂᑫᐧᐃ ᐅᔑᐱᐃᑲᓇᓐ 

 
26.2 ᒋᑭᑭᓇᐧᐊᒋᒋᑲᑌᒃ ᐁᒥᓇᑲᓂᐧᐃᑦ ᑫᒪ ᒪᓯᓇᐃᑲᓀᔅ ᐁᒥᓂᑦ ᐊᓂᔑᓇᐯ ᐊᑭᓂ ᒋᐊᐸᒋᑐᑦ 

ᑕᐊᓐᑕᐧᐁᓂᒪᐧᐊᒃ ᒋᐅᒋᐸᑭᑕᔓᐧᐊᓂᐧᑕ ᓂᑲᓂᑕᒪᑫᐧᐃᓂᒃ ᑫᒪ ᐊᓂᔑᓇᐯᒃ ᒋᓀᑕᒧᐧᐊᑦ, 
ᒋᑕᑯᓂᑲᑌᒃ ᒪᓯᓇᐃᑲᓐ ᐁᐧᐃᓐᒋᑫᒪᑲᒃ ᐅᐸᑭᑕᔓᐧᐊᓂᑯᐧᐃᓐ ᑫᒪ ᔕᐳᓂᑫᐧᐃᓐ 
ᐁᑭᐸᑭᑎᓂᑲᑌᒃ.  

 
ᐊᓄᑭᐧᐃᓐ ᒋᐱᒥᓂᔕᐃᑲᑌᒃ ᐸᑭᑎᓂᑫᐧᐃᓐ 

 
26.3 ᑲᑭᓇᐱᐱᐃᑲᑌᒃ ᒪᓯᓇᐃᑲᓇᓐ ᐸᑭᑎᓂᑯᐧᐃᓐ ᑕᐃᔑᐊᒋᑲᑌ ᐊᓂᔑᓇᐯ ᐊᑭ 

ᐱᓐᒋᐱᐃᑫᐧᐃᓂᒃ: 

(a) ᑫᑯᓂᑯ ᐊᑭᐧᐃ ᑎᐯᒋᑫᐧᐃᓐ ᑫᒪ ᒪᓯᓇᐃᑲᓀᔅ ᑭᒥᑭᐧᐁᓇᓂᐧᐊᒃ ᐊᓂᔑᓇᐯ 

ᐊᑭᒃ;  
 

(b) ᑫᑯᓂᑯ ᐊᑭᐧᐃ ᑎᐯᒋᑫᐧᐃᓐ ᑫᒪ ᒪᓯᓇᐃᑲᓀᔅ ᑭᐊᒋᐸᑭᑎᓂᑲᑌᒃ ᑫᒪ 
ᒋᑕᓇᓄᑲᑌᒃ ᐊᓂᔑᓇᐯ ᐊᑭᒃ; 

 
(c) ᑲᑭᓇ ᐊᑭ ᑲᐊᐸᑕᒃ ᐅᓇᒋᑫᐧᐃᓐ, ᑫᔑᐧᐊᑲᐃᑲᓂᐧᐊᒃ ᑫᒪ ᑯᑕᒃ ᐅᓇᒋᑫᐧᐃᓐ;  

 
(d) ᑲᑭᓇ ᐊᑭᐧᐃ ᐅᓇᑯᓂᑫᐧᐃᓐ: ᔑᐧᑲ 

  
(e) ᐅᐅᐧᐁ ᐊᑭᐧᐃ ᐅᓇᒋᑫᐧᐃᓐ ᔑᐧᑲ ᑫᑯᓂᑯ ᐧᐃᒪᒥᐧᓇᒋᑲᑌᒃ ᐊᑭᐧᐃ 

ᐅᓇᒋᑫᐧᐃᓐ.  
 

 
27. ᑫᐃᓂᑯᐧᑲᒋᑲᑌᑭᓐ ᐊᑭᓂ ᑲᑎᐯᑕᒃ ᔑᐧᑲ ᒪᓯᓇᐃᑲᓀᔅ ᒋᐊᐸᒋᑐᑦ ᐊᑭᓂ 
 

ᑲᑭᓇ ᐳᓂᒋᑫᐧᐃᓇᓐ ᑕᐅᔑᐱᐃᑲᑌᐧᐊᓐ 
 
27.1 ᐊᑭᓂ ᑲᐧᐃᑎᐯᑕᒃ ᑫᒪ ᒪᓯᓇᐃᑲᓀᔅ ᒋᐊᔭᑦ ᐊᓂᔑᓇᐯ ᐊᑭᒃ ᒥᐁᑕ ᑫᑭᐊᔭᑦ 

ᒋᐅᔑᒋᑲᑌᓂᒃ, ᒋᒥᓂᑦ, ᒋᐧᐁᐱᓂᑲᑌᓂᒃ, ᒋᑕᓇᓄᑭᐃᑦ ᑫᒪ ᒋᐊᒋᐸᑭᑎᓂᑲᑌᒃ 
ᒋᐅᔑᐱᐃᑲᑌᓂᒃ ᑲᐃᓇᑌᒃ ᐊᑭᐧᐃ ᐅᓇᒋᑫᐧᐃᓂᒃ ᔑᐧᑲ ᑯᑕᑭᔭᓐ ᐊᑭ ᐅᓇᑯᓂᑲᓐ. 

 
ᑫᐊᐸᒋᒋᑲᑌᑭᓐ 

 
27.2 ᑲᓂᑲᓂᑕᒪᑫᐧᐊᑦ ᐅᑲᑭᐅᔑᓯᑐᓇᐧᐊ ᒋᐱᒥᓂᔕᐊᒧᐧᐊᑦ ᐊᑭᓂ ᑲᑎᐯᑕᒃ ᑫᒪ ᒪᓯᓇᐃᑲᓀᔅ 

ᑭᐊᔭᑦ ᐃᐃᒪ ᐊᓂᔑᓇᐯ ᐊᑭᒃ. 
 

ᑲᐧᐊᓂᐱᐃᑲᑌᑭᓐ ᐅᓇᒋᑫᐧᐃᓇᓐ  
ᑕᑭᑭᓇᐧᐊᒋᒋᑲᑌᐧᐊᓐ 

 
27.3 ᐊᑭᐧᐃ ᐅᓇᑕᒪᑫᐧᐃᓐ, ᐅᓇᑭᑕᒪᑫᐧᐃᓐ, ᐊᓄᑭᐧᐃ ᓇᑯᒥᐧᐁᐧᐃᓐ, ᓇᑯᒥᐧᐁ ᐅᔑᐱᐃᑲᓐ, 

ᐧᐃᓐᑕᒪᑫ ᐅᔑᐱᐃᑲᓐ ᑫᒪ ᓇᑯᒥᐧᐁᐧᐃᓐ ᐊᓂᓂᑯ ᑲᐃᔑᓇᐧᑲᒃ, ᐱᓴᓂᑯ ᐅᔑᐱᐃᑲᑌᒃ ᑫᒪ 
ᒧᒋᐃᑭᑐᑦ, ᐃᐃᒪ ᐊᓂᔑᓇᐯ ᐊᑭᒃ ᑲᑎᐯᑕᑯᓯᑦ ᑫᒪ ᐧᐁᓀᓐ ᐃᑯ ᑲᑭᒧᒋᐃᑭᑐᑦ ᒋᒥᑭᐧᐁᑦ, 
ᒋᐧᐁᐱᓇᒃ, ᒋᐊᓐᒋᐸᑭᑎᓇᒃ, ᑫᒪ ᒋᐊᓄᑭᐊᑦ ᑲᑎᐯᑕᒥᓂᑦ ᐊᑭᓂ ᑫᒪ ᒪᓯᓇᐃᑲᓀᔅ ᑭᐊᔭᓂᑦ 
ᐊᓂᔑᓇᐯ ᐊᑭᒃ ᐊᐱ ᑭᔥᐧᑲᒪᑕᓄᑭᒪᑲᓂᒃ ᐊᑭᐧᐃ ᐅᓇᒋᑫᐧᐃᓂ ᑲᐧᐃᓐ ᑕᐊᐸᒋᒋᑲᑌᓯᓐ 
ᑭᔥᐱᓐ ᐱᑯᓂᑲᑌᒃ ᐅᐅᐧᐁ ᐊᑭᐧᐃ ᐅᓇᒋᑫᐧᐃᓐ. 

 
 
28. ᑲᐊᔭᒪᑲᑭᓐ ᐊᑭᓂ ᑲᑎᐯᑕᒧᐧᐊᑦ 
 

ᑕᐱᒥᐊᐸᒋᒋᑲᑌᐧᐊᓐ ᑲᐃᔑᐱᒥᐊᓄᑲᑌᑭᓐ  
ᐊᑭᐧᐃ ᑎᐯᒋᑫᐧᐃᓇᓐ ᔑᐧᑲ ᒪᓯᓇᐃᑲᓀᓴᓐ 

28.1 ᐧᐁᓀᓂᑯ ᑲᔭᐧᐊᑦ ᑲᑎᐯᑕᒧᐧᐊᑦ ᐊᑭᓂ ᑫᒪ ᑲᔭᐧᐊᑦ ᒪᓯᓇᐃᑲᓀᓯᓂ ᐅᐱᔑᑯᑲᒃ ᐃᐃᒪ 
ᐊᓂᔑᓇᐯ ᐊᑭᒃ ᐊᐱ ᑲᑭᒪᒋᑕᒪᑲᒃ ᐅᐅᐧᐁ ᐊᑭᐧᐃ ᐅᓇᒋᑫᐧᐃᓐ ᑕᐃᓇᑌ, ᑲᑭᔑᐅᔑᓯᒋᑲᑌᒃ 
ᐅᐅᐧᐁ ᐊᑭᐧᐃ ᐅᓇᒋᑫᐧᐃᓐ, ᑕᐃᔑᐱᒥᓂᔕᐃᑲᑌᐧᐊᓐ ᑲᐃᓇᑌᑭᓐ ᐅᓇᒋᑫᐧᐃᓇᓐ. 
 

ᐅᓀᑕᒪᓱᐧᐃᓐ ᒋᒥᐧᓇᑐᑦ ᑫᒪ ᒋᒥᔥᐧᑲᑕᑐᑦ  
ᑲᑎᐯᑕᒃ ᐊᑭᓂ ᑫᒪ ᒪᓯᓇᐃᑲᓀᓯᓂ 

 
28.2 ᓇᐧᐊᒡ ᒋᑫᒋᓇᐧᐁᑕᐧᑲᒃ, ᐅᓄ ᑲᐧᐃᓐᒋᑲᑌᑭᓐ ᐅᓇᐸᒋᑫᐧᐃᓐ ᑫᒪ ᐸᑭᑎᓂᑫᐧᐃᓐ ᑲᐃᓇᑌᒃ 

ᐊᓂᔑᓇᐯ ᐅᓇᑯᓂᑲᓂᒃ ᑲᐧᐃᓐ ᒋᑭᐱᔥᑲᒪᐧᐊᑲᓂᐧᐃᑦ ᐊᓂᔑᓇᐯ ᐊᑭ ᑫᒪ ᑯᑕᒃ ᐸᑲᓐ 
ᑭᐸᐸᒥᓯᐧᐊᑦ, ᑭᑎᐯᑕᑯᓯᑦ ᐃᔥᑯᓂᑲᓂᒃ ᑫᒪ ᐸᑲᓐ ᐁᐅᒋᑦ, ᑕᑭᓇᑯᒥᐧᐁᐧᐊᒃ ᒋᒥᐧᓇᒋᑲᑌᒃ 
ᑲᑎᐯᑕᒃ ᐊᑭᓂ ᑫᒪ ᒪᓯᓇᐃᑲᓀᔅ ᑲᐊᔭᑦ ᑫᒪ ᒋᐅᔥᑭᒋᑲᑌᓂᒃ ᐅᑕᑭᐧᐃ ᑎᐯᒋᑫᐧᐃᓐ ᑫᒪ 
ᐅᒪᓯᓇᐃᑲᓀᔅ ᐅᐅᒪ ᐊᑭᐧᐃ ᐅᓇᒋᑫᐧᐃᓂᒃ. 

 
ᑲᒥᔥᐧᑲᒋ ᐊᓄᑭᐊᑲᓂᐧᐃᑦ ᐅᑭᒪᐧᐃ ᐊᓄᑭᐊᑲᓐ 

 
28.3 ᓀᐅᒡ ᐊᐱ ᒪᑕᓄᑭᒪᑲᒃ ᐅᐅᐧᐁ ᐊᑭᐧᐃ ᐅᓇᒋᑫᐧᐃᓐ, ᑲᓇᑕ ᑭᒋᐅᑭᒪ ᐅᑲᐊᓐᒋᐸᑭᑎᓇᒪᐧᐊᓐ 

ᐅᐱᔑᑯᑲ ᐊᓂᔑᓇᐯ ᐊᑭᓂ ᑲᑭᓇ ᒪᔥᑲᐧᐃᓯᐧᐃᓇᓐ ᔑᐧᑲ ᐊᓄᑭᐧᐃ ᐸᒥᓂᑫᐧᐃᓇᓐ ᑲᓇᑕ 
ᑭᒋᐅᑭᒪ ᑲᑭᐱᔑᐸᐸᒥᓯᑦ ᐅᓄ ᑲᔭᑭᓐ ᐊᑭᐧᐃ ᑎᐯᒋᑫᐧᐃᓇᓐ ᔑᐧᑲ ᒪᓯᓇᐃᑲᓀᓴᓐ ᐃᐃᒪ 
ᐅᐱᔑᑯᑲ ᐊᓂᔑᓇᐯ ᐊᑭᒃ. 
 

ᑲᐱᓐᑎᑫᐱᐃᑲᑌᓯᓄᒃ ᐊᑭᐧᐃ ᑎᐯᒋᑫᐧᐃᓇᓐ 
 

28.4 ᐧᐁᐧᐃᑉ ᑕᐅᔑᓯᒋᑲᑌ ᐅᓇᑯᓂᑲᓐ ᐊᐱ ᒪᑕᓄᑭᒪᑲᒃ ᐊᑭᐧᐃ ᐅᓇᒋᑫᐧᐃᓐ ᒋᐧᐊᐧᐁᓇᒋᑲᑌᑭᓐ 
ᑲᑭᐱᓐᑎᑫᐱᐃᑲᑌᓯᓄᑭᓐ ᐊᑭᐧᐃ ᑎᐯᒋᑫᐧᐃᓇᓐ. 

 
 
29. ᐅᔥᑭ ᐊᑭᐧᐃ ᑎᐯᒋᑫᐧᐃᓇᓐ ᔑᐧᑲ ᒪᓯᓇᐃᑲᓀᓴᓐ 
 

ᐅᓇᑭᒥᑯᐧᐃᓐ ᐳᓂᒋᑫᐧᐃᓇᓐ ᒋᐅᔑᐱᐊᑭᓐ 
 
29.1 ᑲᓂᑲᓂᑕᒪᑫᐧᐊᑦ ᒪᑭᐧᔕ ᑕᑐᑕᒧᒃ, ᐅᐱᔑᑯᑲ ᐊᓂᔑᓇᐯ ᐊᑭ ᐅᒋ, ᒋᐸᑭᑎᓇᒪᑫᐧᐊᑦ: 
 

(a) ᐊᑭᐧᐃ ᑎᐯᒋᑫᐧᐃᓇᓐ ᔑᐧᑲ ᒪᓯᓇᐃᑲᓀᓴᓐ ᐃᐃᒪ ᐅᐱᔑᑯᑲ ᐊᓂᔑᓇᐯ 
ᐊᑭᒃ, ᑕᑯ ᐅᐱᔑᑯᑲ ᐊᓂᔑᓇᐯᒃ ᒋᐸᐧᑫᒥᓂᐧᑕ ᐊᑭ, ᐅᓇᑭᑕᒪᑫᐧᐃᓐ, ᑎᓄᐧᐃ 
ᒪᓯᓇᐃᑲᓀᔅ, ᐸᑭᑎᓂᑯ ᐊᔓᔥᑲᐧᐃᓇᓐ; ᔑᐧᑲ 
 

(b) ᒪᓯᓇᐃᑲᓀᓴᓐ ᒋᐅᑕᐱᓂᑲᑌᑭᓐ ᐊᑭᑲᒃ ᑫᑯᓇᓐ ᑲᐅᑕᒋᐅᐧᐊᑲᐧᐊᒃ ᐃᐃᒪ 
ᐅᐱᔑᑯᑲᒃ, ᑕᑯ ᑭᔥᑲᐊᐧᑫᐧᐃᓐ, ᔓᓂᔭᐧᐊᓯᓂᑫᐧᐃᓐ, ᐊᓯᓂᒃ, ᓀᐧᐊᒃ, ᐧᐊᐱᑲᓐ, 
ᐊᔑᔥᑭ ᑫᒪ ᑯᑕᑭᔭᓐ ᐊᑭᑲᒃ ᑲᔭᑭᓐ ᑫᑯᓇᓐ. 

 
ᐅᓇᑕᒪᑫᐧᐃ ᒥᑭᐧᐁᐧᐃᓐ 

 
29.2 ᑲᒥᑭᐧᐁᓇᓂᐧᐊᒃ ᐊᑭᐧᐃ ᑎᐯᒋᑫᐧᐃᓐ ᑫᒪ ᒪᓯᓇᐃᑲᓀᔅ ᑕᐃᓇᒋᑲᑌ ᑫᔑᓇᐃᓭᐧᐊᑫᒋᑲᑌᒃ 

ᒋᔑᐱᐃᑲᑌᒃ ᐅᓇᑕᒪᑫᐧᐃᓇᓐ. 
 

ᐁᓇᓄᑭᐧᐊᑦ ᐊᑭᐧᐃ  
ᐸᒥᓂᑫᐧᐃᓐ ᑲᐊᐱᑕᒪᑫᐧᐊᑦ 

 



ᐅᐱᔑᑯᑲᒃ ᐊᓂᔑᓇᐯ ᐊᑭᐧᐃ ᐅᓇᒋᑫᐧᐃᓐ       ᒍᓚᔾ ᑭᓯᔅ 23, 2025  
 
 

  
                          Page 35 

29.3 ᐊᑭᐧᐃ ᐸᒥᓂᑫᐧᐃᓐ ᑲᐊᐱᑕᒪᑫᐧᐊᑦ ᐅᑲᑭᑭᓄᔥᑲᒪᐧᐊᐧᐊᓐ ᑲᓂᑲᓂᑕᒪᑫᐧᐊᑦ ᑫᔑᒋᑫᐧᐊᑦ 
ᐸᑭᑎᓇᒪᑫᐧᐊᑦ ᐊᑭᐧᐃ ᑎᐯᒋᑫᐧᐃᓇᓐ ᑫᒪ ᒪᓯᓇᐃᑲᓀᓴᓐ ᑫᒪ ᒪᑭᐧᔕ ᑕᐅᓇᑭᒪᐧᐊᒃ ᒋᐅᒋ 
ᑲᓄᒋᑫᑕᒪᑫᐧᐊᑦ ᓂᑲᓂᑕᒪᑫᐧᐃᓂᒃ ᐅᐅᒪ ᑲᐧᐃᓐᒋᑲᑌᒃ. 
 
 
 
 
 
 
 

30. ᐃᔥᑯᓂᑲᓂᒃ ᑲᑎᐯᑕᑯᓯᓯᐧᑲ ᐊᑭᓂ ᑲᑎᐯᑕᒧᐧᐊᑦ 
 

ᐅᒥᓂᑯᐧᐃᓂᐧᐊ ᐅᐱᔑᑯᑲᒃ ᑲᐅᒋᑎᐯᑕᑯᓯᓯᐧᑲ 
 
30.1 ᐊᓐᒋᐸᑭᑎᓂᑫᐧᐃᓐ ᑫᒪ ᑯᑕᒃ ᐅᓇᑯᓂᑫᐧᐃ ᐳᓂᒋᑫᐧᐃᓐ ᒥᓯᐧᐁ ᑫᒪ ᐸᓐᑭ ᐊᑭᓂ ᑲᑎᐯᑕᒃ 

ᑫᒪ ᐅᒪᓯᓇᐃᑲᓀᔅ ᐃᐃᒪ ᐅᐱᔑᑯᑲᒃ ᐃᔥᑯᓂᑲᓂᒃ ᑲᑎᐯᑕᑯᓯᓯᒃ ᑲᐧᐃᓐ ᐅᐅᐧᐁ 
ᑕᑭᐃᔑᒋᑫᓯ ᑭᔥᐱᓐ ᐁᑕ ᑭᐅᒋᑫᒋᓇᐧᐊᒋᑲᑌᒃ ᐅᑐᓇᒋᑫᐧᐃᓂᐧᐊ ᑲᓂᑲᓂᑕᒪᑫᐧᐊᑦ. 

 
 
31. ᑲᐊᔭᒪᑲᑭᓐ ᐊᑭᓂ ᑲᑎᐯᑕᒧᐧᐊᑦ 
 

ᑲᔑᑕᐧᑲᑌᑭᓐ 
 
31.1 ᐧᐁᓀᓂᑯ ᑲᔭᐧᐊᑦ ᑲᑎᐯᑕᒧᐧᐊᑦ ᐊᑭᓂ ᑫᒪ ᑲᔭᐧᐊᑦ ᒪᓯᓇᐃᑲᓀᓯᓂ ᐅᐱᔑᑯᑲᒃ ᐃᐃᒪ 

ᐊᓂᔑᓇᐯ ᐊᑭᒃ ᐊᐱ ᑲᑭᒪᒋᑕᒪᑲᒃ ᐅᐅᐧᐁ ᐊᑭᐧᐃ ᐅᓇᒋᑫᐧᐃᓐ ᑕᐃᓇᑌ, ᑲᑭᔑᐅᔑᓯᒋᑲᑌᒃ 
ᐅᐅᐧᐁ ᐊᑭᐧᐃ ᐅᓇᒋᑫᐧᐃᓐ, ᑕᐃᔑᐱᒥᓂᔕᐃᑲᑌᐧᐊᓐ ᑲᐃᓇᑌᑭᓐ ᐅᓇᒋᑫᐧᐃᓇᓐ.  
 

 
32. ᑕᐸᐧᑫᒥᓇᑲᓂᐧᐃᐧᐊᒃ ᐊᑭᓂ ᐃᔥᑯᓂᑲᓂᒃ ᑲᑎᐯᑕᑯᓯᐧᐊᑦ 
 

ᑲᐃᓇᑯᓂᑲᑌᑭᓐ ᔑᐧᑲ ᑫᐃᓇᓄᑲᑌᑭᓐ ᑲᐸᐧᑫᓇᒪᐧᐃᐧᑕ ᐊᑭᓂ 
 
32.1 ᐅᐅᒪ ᑕᐅᒋᐸᒥᓂᑲᑌᐧᐊ ᐊᑭᐧᐃ ᐅᓇᒋᑫᐧᐃᓂ, ᑲᓂᑲᓂᑕᒪᑫᐧᐊᑦ ᐅᑲᓇᑭᔥᑲᐧᐊᓐ ᐊᑭᐧᐃ 

ᐸᒥᓂᑫᐧᐃᓐ ᑲᐊᐱᑕᒪᑫᐧᐊᑦ ᒋᐅᔑᓯᑐᐧᐊᑦ ᐊᑭᐧᐃ ᐅᓇᑯᓂᑲᓇᓐ, ᐅᓇᑯᓂᑲᓀᓴᓐ ᔑᐧᑲ 
ᑫᐊᐸᒋᑐᐧᐊᑦ ᐅᐸᐧᑫᓇᒪᑯᐧᐃᓂᐧᐊ ᐊᑭᓂ ᐃᔥᑯᓂᑲᓂᒃ ᑲᑎᐯᑕᑯᓯᐧᐊᑦ.  

 
ᐸᐧᑫᓇᒪᑫᐧᐃᓐ 

 
32.2 ᐅᓂᑲᓂᑕᒪᑫᒃ ᒪᑭᐧᔕ ᑕᑭᑐᑕᒧᒃ, ᒋᐱᒥᓂᔕᐊᒧᐧᐊᑦ ᐊᑭᐧᐃ ᐅᓇᒋᑫᐧᐃᓂ, ᒋᐸᐧᑫᒥᓇᐧᐊᑦ 

ᐊᑭᓂ ᐃᔥᑯᓂᑲᓂᒃ ᑲᑎᐯᑕᑯᓯᐧᐊᑦ. 
 
32.3 ᑲᐧᐃᓐ ᒋᐊᓐᑕᐧᐁᑕᐧᑲᒃ ᑕᔑᑫᐧᐃᓂᒃ ᔕᐳᓂᑫᐧᐃᓐ ᒋᐸᐧᑫᒥᓂᐧᑕ ᐊᑭᓂ ᐃᔥᑯᓂᑲᓂᒃ 

ᑲᑎᐯᑕᑯᓯᐧᐊᑦ. 
 

ᑲᐧᐃᓐ ᑭᑭᓇᐧᐊᒋᐱᐃᑲᓐ ᐁᑎᐯᑕᒃ ᐊᑭᓂ ᑕᐅᔑᒋᑲᑌᓯᓐ 
 
32.4 ᑲᓂᑲᓂᑕᒪᑫᐧᐊᑦ ᑲᐧᐃᓐ ᐅᑲᐅᔑᑐᓯᓇᐧᐊ ᐊᑭᐧᐃ ᑎᐯᒋᑫᐧᐃ ᒪᓯᓇᐃᑲᓐ ᐱᑯ ᐧᐁᓀᓇᓐ.  

 
ᑲᐧᐃᓐ ᑕᐸᐧᑫᓇᒪᐧᐊᓯᓐ ᐊᑭᓂ ᐅᐱᔑᑯᑲᒃ ᑲᑎᐯᑕᑯᓯᓯᒃ 

32.5 ᐧᐁᓀᓂᑯ ᑲᑎᐯᑕᑯᓯᓯᒃ ᑲᐧᐃᓐ ᒋᓀᑕᑯᓯᑦ ᒋᐸᐧᑫᓇᒪᐧᐊᑲᓂᐧᐃᑦ ᐊᑭᓂ ᑫᒪ ᒋᓀᐱᒋᐊᔭᑦ 

ᐊᑭᐧᐃ ᑎᐯᒋᑫᐧᐃᓂ ᐅᐱᔑᑯᑲᒃ. 
 
 
33. ᐊᔕᐧᐃ ᐸᑭᑎᓂᑫᐧᐃᓐ ᔑᐧᑲ ᑲᐸᑭᑎᓂᑲᑌᒃ ᐊᑭᐧᐃ ᑎᐯᒋᑫᐧᐃᓐ 
 

ᐊᔕᐧᐃ ᐊᑭᐧᐃ ᐸᑭᑎᓂᑫᐧᐃᓐ  
 
33.1 ᐃᔥᑯᓂᑲᓂᒃ ᑲᑎᐯᑕᑯᓯᒃ ᐅᑲᑭᐊᔓᐸᑎᓇᓐ ᑫᒪ ᐅᑲᑭᐸᑭᑎᓇᒪᐧᐊᓐ ᐊᑭᐧᐃ ᑎᐯᒋᑫᐧᐃᓐ 

ᐅᐱᔑᑯᑲᒃ ᑯᑕᑭᔭᓐ ᐃᔥᑯᓂᑲᓂᒃ ᑲᑎᐯᑕᑯᓯᓂᑦ ᑲᐧᐃᓐ ᑕᐊᑕᐧᐁᑕᑯᓯᓄᓐ ᒋᑲᐧᑫᐧᑌᑦ.  
 

ᐅᓂᑲᓂᑕᒪᑫᒃ ᐅᐸᑭᑕᔓᐧᐊᒋᑫᐧᐃᓂᐧᐊ 
 
33.2 ᑲᐧᐃᓐ ᐸᑭᑎᓂᑲᑌᓯᓐ ᒋᐊᔓᐸᑭᑎᓂᑲᑌᒃ ᑫᒪ ᒋᐸᑭᑎᓇᒪᑫᑦ ᐊᑭᐧᐃ ᑎᐯᒋᑫᐧᐃᓐ ᐅᐱᔑᑯᑲᒃ 

ᐁᑲ ᐁᐊᔭᓯᒃ ᐸᑭᑎᓂᑯ ᐅᔑᐱᐃᑲᓂᐧᐊ ᐅᓂᑲᓂᑕᒪᑫᒃ, ᐃᐃᐧᐁ ᐁᑕ:  
 

(a) ᐧᐃᐊᔓ ᐸᑭᑎᓇᒪᑎᐧᐊᑦ ᐃᔥᑯᓂᑲᓂᒃ ᑲᑎᐯᑕᑯᓯᐧᐊᑦ;  
 

(b) ᐊᔓᐸᑭᑎᓇᒪᑫᐧᐃᓐ ᐅᓐᒋᐃᔑᓭᒃ ᐅᓇᑯᓂᑫᐧᐃᓂᒃ, ᑕᑯ ᑲᐊᔓᐸᑭᑎᓂᑲᑌᒃ 
ᐊᑭᐧᐃ ᑎᐯᒋᑫᐧᐃᓐ ᑲᑭᐅᓀᐱᒋᓇᑲᑕᒃ ᐅᑕᐧᐃᓐ; ᔑᐧᑲ 
 

(c) ᐊᔓᐸᑭᑎᓂᑫᐧᐃᓇᓐ ᑲᐱᒥᓂᔕᐃᑲᑌᑭᓐ ᐃᓇᒋᑫᐧᐃᓇᓐ ᑲᐃᔑᑕᐧᐊᑦ ᔑᐧᑲ 
ᑲᐧᐃᑎᑫᒥᑎᐧᐊᑦ ᐅᑭᐧᐃ ᑎᐯᒋᑫᐧᐃ ᐊᑭᐧᐃ ᐅᓇᑯᓂᑲᓇᓐ. 

 
 
34. ᑫᐃᐧᑲᑌᑭᓐ ᐊᑭᐧᐃ ᑎᐯᒋᑫᐧᐃᓐ ᐱᒥᑎᐸᐃᑫᐧᐃᓇᓐ ᔑᐧᑲ ᐅᑕᐱᓇᒪᑫᐧᐃᓇᓐ 
 

ᑲᓇᐧᐁᒋᑫᐧᐃᓇᓐ 
 
34.1 ᐅᐅᐧᐁ ᑲᐃᓇᑌᒃ ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓐ, ᐅᓄ ᑲᓂᐧᐊᐧᐃᓐᒋᑲᑌᑭᓐ ᑲᐃᓇᒋᑲᑌᒃ 

ᐊᓂᔑᓇᐯ ᐅᓇᑯᓂᑲᓂᒃ, ᑭᐱᒥ ᒪᒥᐧᓇᒋᑲᑌᐧᐊᓐ, ᑫᔭᐱ ᑕᐱᒥᓂᔕᐃᑲᑌᐧᐊᓐ ᐅᐱᔑᑯᑲᒃ 
ᐊᓂᔑᓇᐯ ᐊᑭᒃ: 

 
(a) ᐸᑫᐱᐃᑲᓐ 29; 

 
(b) ᐸᑫᐱᐃᑲᓐ 87; 

 
(c) ᐸᑫᐱᐃᑲᓀᓯᒃ 89(1); ᔑᐧᑲ 

 
(d) ᐸᑫᐱᐃᑲᓀᓯᒃ 89(2). 

 
ᑲᐱᒥᑎᐸᐊᒃ ᐅᑕᑭᒻ ᑲᑭᐸᐧᑫᓇᒪᐧᐊᑲᓂᐧᐃᑦ 

34.2 ᐊᑭᓂ ᑲᑎᐯᑕᒃ ᐅᐱᔑᑯᑲᒃ ᑲᑎᐯᑕᑯᓯᐧᐊᑦ ᒪᑭᐧᔕ ᐅᑕᑭᐱᒥ ᑎᐸᐊᓇᐧᐊ ᐊᑭᐧᐃ 
ᑎᐯᒋᑫᐧᐃᓂ, ᔕᑯᒡ ᐃᑭ ᐁᑕ ᐃᔥᑯᓂᑲᓂᒃ ᑲᑎᐯᑕᑯᓯᐧᐊᑦ, ᑫᒪ ᐊᓂᔑᓇᐯ ᑲᐊᓐᑕᐧᐁᑕᒃ 
ᒋᐅᔑᐱᐃᑫᑕᒪᑯᑦ ᐅᓂᑲᓂᑕᒪᑫᓐ ᒋᐸᑭᓂᑎᓂᑯᑦ ᐅᐅᐧᐁ ᒋᔑᒋᑫᑦ. 

 
ᑲᐱᒥᑎᐸᐊᒃ ᐊᑭᓂ ᑕᑯ  
ᑲᑭᐸᑭᑕᔓᐧᐊᓂᑯᑦ ᑲᓂᑲᓂᑕᒪᑫᓂᑦ 

 
34.3 ᐧᐊᑲᐃᑲᓐ ᑭᑎᐯᑕᒃ ᐊᑭᐧᐃᑎᐯᒋᑫᐧᐃᓂᒃ ᑕᑭᑎᐸᐃᑫᐊᑲᓂᐧᐃ ᑫᒪ ᑕᐱᒥᑎᐸᐃᑫᐊᑲᓂᐧᐃ, 

ᑭᔥᐱᓐ ᑲᓂᑲᓂᑕᑫᐧᐊᑦ ᐸᑭᑎᓂᑯᑦ ᒋᐅᔑᑐᐧᐊᑦ ᐅᔑᐱᐃᑲᓂ.   
 

ᐊᑲᐧᐁ ᐁᑕ ᐸᑭᑎᓂᑲᑌ 
 
34.4 ᑲᑭᔑᐅᓇᑌᒃ ᐅᓇᑭᑕᒪᑫᐧᐃᓐ ᑫᒪ ᐱᒥᑎᐸᐃᑫᐧᐃᓐ ᐊᑭᐧᐃᑎᐯᒋᑫᐧᐃᓂᒃ ᑲᐧᐃᓐ 

ᑕᐸᑭᑎᓂᑲᑌᓯ ᒋᑲᔥᐳᓭᒃ ᑲᑭᐃᑯᐸᑭᑎᓂᑲᑌᒃ ᒋᑕᑦ ᐃᐃᒪ ᐊᑭᒃ.  
 

ᑲᐱᑯᓂᑲᑌᒃ ᐊᑭᐧᐃ ᐱᒥᑎᐸᐃᑫᐧᐃᓐ 
 

34.5 ᐊᐱ ᐅᓐᒋᐃᔑᓭᒃ ᐱᑯᓂᑲᑌᒃ ᐅᑐᓇᑕᒪᑯᐧᐃᓐ ᐅᐱᒥᑎᐸᐃᑫᐃᑯᐧᐃᓐ, ᑲᑎᐯᑕᒃ ᐊᑭᓂ ᑲᐧᐃᓐ 
ᐅᑲᑭᑐᑕᓯᓐ ᒋᐅᑕᐱᓇᒪᐧᐊᑦ ᑲᐱᒥᑎᐸᐊᒥᓂᐸᓐ, ᒋᐅᑕᐱᓇᒪᐧᐊᑦ, ᒋᐊᑕᐧᐊᑫᑦ, ᑫᒪ 
ᒋᐅᒋᐅᓇᑯᓂᑫᑦ ᑫᒪ ᐅᑕᐱᓇᒪᑫᐧᐃᓐ, ᑭᔥᐱᓐ ᐁᑕ: 
 

(a) ᐱᒥᑎᐸᐃᑫᐃᑯᐧᐃᓐ ᐁᑭᐅᒋᒪᑲᒃ ᐁᑭᐸᑭᑎᓂᑲᑌᒃ ᒋᔑᒋᑫᑦ ᑲᑭ 
ᐅᔑᐱᐅᑎᓱᐧᐊᑦ ᐅᓂᑲᓂᑕᒪᑫᒃ; 
 

(b) ᐱᒥᑎᐸᐃᑫᐃᑯᐧᐃᓐ ᐁᑭᐱᓐᑎᑫᐱᐃᑲᑌᒃ ᐃᐃᒪ ᐊᓂᔑᓇᐯ ᐊᑭᒃ 
ᑭᑭᓇᐧᐊᒋᐱᐃᑫᐧᐃᓂᒃ; ᔑᐧᑲ 
 

(c) ᑕᐅᔑᓯᒋᑲᑌ ᒋᐱᐅᓇᓂᐧᐊᒃ ᒋᒪᒥᐧᓇᒋᑲᑌᒃ ᑲᑭᐱᑯᓂᑲᑌᒃ 
ᐱᒥᑎᐸᐃᑫᐃᑯᐧᐃᓐ ᒋᔑᐸᑭᑎᓂᑲᑌᒃ ᓂᑲᓂᑕᒪᑫᐧᐃᓂᒃ ᐃᐃᒪ ᐅᐱᔑᑯᑲᒃ.  

 
ᑫᐊᐱᒋᒪᑲᒃ ᑭᐧᐁᒥᓄᓂᑫᐧᐃᓐ  

 
34.6 ᑕᐱᒥᓂᔕᐃᑲᑌ ᐊᐱ ᐧᐃᒥᐧᓇᒋᑫᑦ ᑲᐱᒥᑎᐸᐊᒃ ᐊᑭᓂ, ᑲᓂᑲᓂᑕᒪᑫᐧᐊᑦ ᒪᑭᐧᔕ ᐧᐃᓇᐧᐊ 

ᐅᑲᒥᐧᓇᑕᒪᐧᐊᐧᐊᓐ ᑲᑎᐯᑕᒥᓂᑦ ᐊᑭᓂ ᔑᐧᑲ ᑕᔥ ᐅᑲᐅᑕᐱᓇᓇᐧᐊ ᒪᔥᑲᐧᐃᓯᐧᐃᓇᓐ ᔑᐧᑲ 
ᐊᑭᐧᐃ ᑎᐯᒋᑫᐧᐃᓇᓐ ᑲᑎᐯᑕᑭᐸᓐ ᐊᑭᓂ ᑲᐱᒥᑎᐸᐊᒪᑯᐸᓐ ᐃᐃᒪ ᑲᑭᐊᐸᒋᑐᓂᐸᓐ 
ᑭᐃᔥᐧᑲ ᑲᔥᐳᓭᓂᒃ ᒪᒥᐧᓇᒋᑫᐧᐃᓂ.  
 

ᐸᑭᑎᓂᑎᓱᐧᐃᓐ ᒋᐸᐸᒥᓯᓯᒃ ᑭᐧᐁᒥᓄᓂᑫᐧᐃᓂᒃ 
 
34.7 ᐅᓂᑲᓂᑕᑫᒃ ᒪᑭᐧᔕ ᑲᐧᐃᓐ ᐅᑲᑲᓇᐧᐊᐸᒥᑯᓯᓇᐧᐊ ᒋᒪᒥᐧᓇᑐᐧᐊᑦ ᐱᒥᑎᐸᐃᑫᐃᑯᐧᐃᓂ ᐃᐃᒪ 

ᐊᑭᐧᐃ ᑎᐯᒋᑫᐧᐃᓂᒃ ᑫᒪ ᒪᓯᓇᐃᑲᓀᔅ ᑲᐊᐸᑕᒃ.  
 
 

35. ᐅᑎᔑᑕᐧᐃᓐ ᔑᐧᑲ ᒋᑕᓇᑭᑦ 
 

ᐸᑭᑎᓂᑯᓯᐧᐃᓐ ᒋᑕᑦ ᐊᑭᒃ  

35.1 ᐅᐱᔑᑯᑲᒃ ᐊᓂᔑᓇᐯ ᐊᑭᒃ ᐧᐁᓀᓇᒃ ᐧᐃᐱᐃᔑᑕᐧᐊᑦ ᑫᒪ ᐧᐃᐱᒪᐧᐊᑎᔑᐧᐁᐧᐊᑦ 
ᐊᓐᑕᐧᐁᑕᑯᓯᐧᐊᒃ ᒋᐱᒥᓂᔕᐊᒧᐧᐊᑦ ᐅᓇᑯᓂᑫᐧᐃᓇᓐ ᑕᑯ ᑯᑕᑭᔭᓐ ᑲᐃᓇᑌᑭᓐ ᐊᑭᐧᐃ 
ᐅᓇᑯᓂᑲᓇᓐ. 

 
(a) ᐅᐱᔑᑯᑲᒃ ᑲᐅᒋᐧᐊᑦ ᔑᐧᑲ ᐅᐧᐃᑎᑫᒪᑲᓂᐧᐊ ᔑᐧᑲ ᐅᑕᐱᓄᒋᔑᒥᐧᐊ; 

 
(b) ᐅᐱᔑᑯᑲᒃ ᑲᐅᒋᐧᐊᑦ ᑲᑎᐯᑕᒃ ᐊᑭᓂ ᐅᐱᔑᑯᑲᒃ;  

 
(c) ᐧᐁᓀᓂᑯ ᑲᐱᓐᑎᑫ ᐊᓐᑐᒥᑯᑦ ᐅᐱᔑᑯᑲᒃ ᑲᐅᒋᓂᑦ ᑭᑭᓇᐧᐊᒋᐱᐃᑲᓐ (a) 

ᑫᒪ 0;  
 

(d) ᑲᐱᒥᑎᐸᐃᑫᐃᐧᑕ ᑲᐃᔑᑕᐧᐊᑦ ᔑᐧᑲ ᐊᓄᑭᒪᓯᓇᐃᑲᓐ ᑲᒥᓂᐧᑕ, ᑲᐊᐸᑕᑭᓐ 
ᐸᑭᑎᓂᑯ ᒪᓯᓇᐃᑲᓐ; ᔑᐧᑲ  
 

(e) ᐧᐁᓀᓐ ᐃᑯ ᑲᐸᑭᑎᓇᑲᓂᐧᐃᑦ ᒋᐱᓐᑎᑫᑦ ᑲᑭᐅᔑᐱᐃᑫᐧᐊᑦ ᐅᓂᑲᓂᐅᒪᑫᒃ, 
ᐊᑭᐧᐃ ᐸᒥᓂᑫᐧᐃᓐ ᑲᐊᐱᑕᒪᑫᐧᐊᑦ ᑫᒪ ᐊᑭᐧᐃ ᐅᓇᑯᓂᑫᐧᐃᓐ. 

 
ᐸᑭᑎᓂᑯᓯᐧᐃᓐ ᒋᐱᑎᑫᑦ ᐊᑭᒃ 

 
35.2 ᐅᑯ ᑲᓂᐅᔑᐱᐃᑲᓱᐧᐊᑦ ᒪᔥᑲᐧᐃᓯᐧᐃ ᒥᓂᑯᓯᐧᐃᓐ ᐅᑕᔭᓇᐧᐊ ᒋᐱᓐᑎᑫᐧᐊᑦ ᐅᐱᔑᑯᑲᒃ:  
 

(a) ᑲᐱᒥᑎᐸᐃᑫᐊᑲᓂᐧᐃᑦ ᒋᔑᑕᑦ ᐊᑭᒃ ᑕᑯ ᑲᑭᐊᓐᑐᒪᑦ;  
 

(b) ᐧᐁᓀᓐ ᐃᑯ ᑲᑭᒥᓇᑲᓂᐧᐃᑦ ᒋᐱᓐᑎᑫᑦ ᒋᐊᐸᒋᑐᑦ ᐸᑭᑎᓂᑯ ᒪᓯᓇᐃᑲᓐ;  
 

(c) ᐅᐱᔑᑯᑲᒃ ᑲᐅᒋᐧᐊᑦ, ᐅᐧᐃᑎᑫᒪᑲᓂᐧᐊ ᔑᐧᑲ ᐅᑕᐱᓄᒋᔑᒥᐧᐊ ᑫᒪ 
ᑲᑭᐊᓐᑐᒪᑦ;  
 

(d) ᐧᐁᓀᓐ ᑲᑭᐅᒋ ᐅᓇᑭᒪᑲᓂᐧᐃᑦ ᐅᑭᒪᐧᐃ ᐸᐸᒥᓯᐧᐃᓂᒃ ᑫᒪ ᑯᑕᒃ ᐸᑲᓐ 
ᐊᓄᑭᑕᒪᑫᐧᐃ ᐸᒥᓂᑫᐧᐃᓂᒃ, ᑲᑭᐅᒋ ᐅᔑᓯᒋᑲᑌᒃ ᐅᐱᔑᑯᑲᒃ, 
ᑭᒋᐅᑭᒪᐧᐃᓂᒃ ᑫᒪ ᐅᓐᑌᕆᐅ ᐅᑭᒪᐧᐃᓂᒃ ᒋᐊᓐᑕᐧᐃ ᐊᓄᑭᑕᒪᑫᑦ, ᔑᐧᑲ 
ᑯᑕᑭᔭᓐ ᐯᐸᑲᓐ ᐃᓇᓄᑭᐧᐃᓇᓐ ᑲᑐᒋᑲᑌᑭᓐ ᐊᓄᑭᑕᒪᑫᐧᐃᓇᓐ 
ᑲᐊᓐᑕᐧᐁᓂᒪᐧᐊᑦ ᐅᓂᑲᓂᑕᒪᑫᒃ ᒋᐱᐊᓄᑭᑕᒪᑯᐧᐊᑦ; ᑫᒪ 
 

(e) ᐧᐁᓀᓇᓐ ᑲᑭ ᐅᓇᑭᒪᐧᐊᑦ ᐅᓂᑲᓂᑕᒪᑫᑦ ᐅᔑᐱᐃᑲᓐ ᑲᑭᐊᐸᒋᑐᐧᐊᑦ ᑫᒪ 
ᐊᑭᐧᐃ ᐸᒥᓂᑫᐧᐃᓐ ᑲᐊᐱᑕᒪᑫᐧᐊᑦ ᑫᒪ ᐊᑭᐧᐃ ᐅᓇᑯᓂᑫᐧᐃᓂ. 

 
ᐧᐁᓀᓂᑯ ᒋᐱᑎᑫᑦ ᐊᑭᒃ 

 
35.3 ᐧᐁᓀᓐ ᐃᑯ ᑕᑭᐱᓐᑎᑫ ᐅᐱᔑᑯᑲᒃ ᐧᐃᑭᐅᑌᑦ ᑫᒪ ᐊᓄᑭᐧᐃᓂᒃ ᐅᒋ, ᑭᔥᐱᓐ: 

(a) ᐧᐊᐊ ᐸᔑᒋᔥᑲᓯᒃ ᑲᐃᔑᐊᐸᒋᒋᑲᑌᓂᒃ ᐊᑭᓂ ᔑᐧᑲ ᒋᐧᐊᓇᒋᑫᓯᒃ 
ᑲᑎᐯᒋᑲᑌᓂᒃ ᐊᑭᓂ;  
 

(b) ᐧᐊᐊ ᒋᐱᒥᓂᔕᐊᑭᓐ ᑲᑭᓇ ᑲᐃᓇᑌᓂᑭᓐ ᐅᓇᑯᓂᑲᓇᓐ; ᔑᐧᑲ 
 

(c) ᑲᐧᐃᓐ ᒋᐅᒋᐅᔑᓯᒋᑲᑌᒃ ᐅᓇᒋᑫᐧᐃᓐ ᒋᓇᑲᓂᔕᐧᐊᑲᓂᐧᐃᑦ.  
 

ᑭᐊᐸᑕᑭᓐ ᒥᑲᓇᐧᐊᓐ  
 
35.4 ᐧᐁᓀᓐ ᐃᑯ ᐅᑕᑭᐊᔭᓐ ᒪᔥᑲᐧᐃᓯᐧᐃᓐ ᒋᐱᓐᑎᑫᑦ ᐅᐱᔑᑯᑲ ᒥᑲᓇᐧᐊᓐ, ᒋᐱᒥᓂᔕᐊᒧᐧᐊᑦ 

ᑲᐃᓇᑯᓂᑲᑌᑭᓐ ᐊᑭᐧᐃ ᐅᓇᒋᑫᐧᐃᓐ ᔑᐧᑲ ᐊᑭᐧᐃ ᐅᓇᑯᓂᑲᓇᓐ.  
 

ᐸᔑᒋᔥᑭᑫᐧᐃᓐ 
 

35.5 ᐧᐁᓀᓐ ᐃᑯ, ᑲᐃᔑᑕᑦ, ᑲᐱᓐᑎᑫᑦ ᑫᒪ ᑭᐊᔭᑦ ᐅᐱᔑᑯᑲᒃ, ᑲᐧᐃᓐ ᐧᐃᓐ ᐃᓂ ᑲᐃᓇᑌᑭᓐ 
ᑲᑕᐧᐊᑦ ᑫᒪ ᑲᐱᓐᑎᑫᐧᐊᑦ ᐅᐅᒪ ᐊᑭᐧᐃ ᐅᓇᒋᑫᐧᐃᓂᒃ, ᑕᐃᓇᑌ ᐁᐱᑯᓇᒃ ᐅᓇᑯᓂᑫᐧᐃᓂ. 

 
ᑫᐱᒥᓂᔕᐃᑲᑌᑭᓐ ᐱᓐᑎᒃ ᐊᑭᒃ 

 
35.6 ᑲᑭᓇ ᑲᑭᔑᐅᔑᓯᒋᑲᑌᑭᓐ ᐸᔑᒋᔥᑭᑫᐧᐃᓇᓐ ᑕᐱᒥᐊᐸᒋᒋᑲᑌᐧᐊᓐ. 
 
 
36. ᒣᔥᐧᑲᒋ ᐅᓇᑕᒪᑫᐧᐃᓇᓐ ᑲᐃᔥᐧᑲᐱᒪᑎᓯᑦ 
 

ᐊᓂᔑᓇᐯ ᐅᓇᑯᓂᑲᓐ ᐱᒥᓂᔕᐃᑫᐧᐃᓐ 
 
36.1 ᑲᐊᐸᑕᑭᓐ ᐊᑭᐧᐃ ᐅᓇᑯᓂᑲᓇᓐ ᑲᐃᓇᐧᐁᒥᑎᐧᐊᑦ ᐅᑕᐧᐃᓂᐧᐊ ᔑᐧᑲ ᑲᑭᐧᐃᑎᑫᐧᐊᑦ 

ᐅᑕᐧᐃᓂᐧᐊ, ᐸᓂᒪ ᐊᐱ ᐅᐱᔑᑯᑲ ᑭᒪᑕᓄᑲᑕᑭᓐ ᐊᔓᑕᒪᑫᐧᐃ ᓇᑲᑕᒪᑫᐧᐃ ᐅᔑᐱᐃᑲᓇᓐ 
ᔑᐧᑲ ᐊᑭᐧᐃ ᑎᐱᓇᐧᐁᐧᐃᓯᐧᐃᓇᓐ, ᑲᐃᓇᑯᓂᑲᑌᑭᓐ ᐊᓂᔑᓇᐯ ᐅᓇᑯᓂᑫᐧᐃᓐ ᑲᐸᒥᓂᑲᑌᑭᓐ 
ᐊᔓᑕᒪᑫᐧᐃ ᓇᑲᑕᒪᑫᐧᐃ ᐅᔑᐱᐃᑲᓇᓐ ᔑᐧᑲ ᐊᑭᐧᐃ ᑎᐱᓇᐧᐁᐧᐃᓯᐧᐃᓇᓐ ᒋᐊᐸᒋᒋᑲᑌᑭᓐ 
ᐅᐱᔑᑯᑲᒃ ᐊᑭᒃ. 

 
ᑲᑭᐱᓐᑎᑫᐱᐃᑲᑌᒃ ᐊᓐᒋᐱᐃᑲᓱᐧᐃᓐ 

  
36.2 ᐊᐧᐃᔭ ᑲᑭᒥᓂᑦ ᐊᑭᓂ ᐅᐱᔑᑯᑲᒃ ᑲᑭᓇᑲᑕᒪᐧᐃᑯᑦ ᑭᔥᐧᑲᐱᒪᑎᓯᓂᑦ ᑲᑭᑎᐯᑕᒥᓂᑦ ᐅᑕᑭᒻ 

ᑲᑭᐅᒋ ᐅᓀᒋᑲᑌᓂᒃ ᑭᒋᐅᑭᒪ ᑲᑭᐅᔑᐱᐊᒃ, ᑫᒪ ᑲᑭᐅᓀᒋᑫᑕᒪᑯᑦ, ᑲᐃᓇᑯᓂᑲᑌᒃ 
ᒋᑐᒋᑲᑌᒃ ᐊᓂᔑᓇᐯ ᐅᓇᑯᓂᑲᓂᒃ, ᐧᐃᓐ ᑕᒥᓇᑲᓂᐧᐃ ᒋᑌᐱᓇᒃ ᐊᑭᓂ ᑲᑭᐱᑎᑫᐱᐃᑲᑌᒃ 
ᐅᐱᔑᑯᑲ ᐊᑭ ᐱᓐᑎᑫᐱᐃᑫᐧᐃᓂᒃ. 

  
ᐊᑭ ᓇᑲᑕᒪᑫᐧᐃᓐ 

 
36.3 ᑭᔥᐱᓐ ᑲᑭᐅᒋ ᐧᐊᐧᐁᓇᒋᑲᑌᓯᓄᒃ ᑲᑭᔥᐧᑲᐱᒪᑎᓯᑦ ᐅᓇᑲᑕᒪᑫᐧᐃ ᐅᓇᒋᑫᐧᐃᓐ 

ᑫᑭᓇᑲᑕᒪᐧᐊᐸᓐ ᐊᐧᐃᔭᓐ, ᒥᐅᐧᐁ ᑫᐱᒥᓂᔕᐃᑲᑌᑭᓐ ᐅᓇᑯᓂᑲᓇᓐ: 

(a) ᑭᒋᐅᑭᒪ ᑫᒪ ᐅᑕᓄᑭᐊᑲᓇᓐ ᑕᐃᔑᒧᔥᑭᓀᐱᑫ ᒋᑲᐧᑫᒋᒪᑦ ᐅᓂᑲᓂᑕᒪᑫᒃ 
ᒋᑭᑭᓇᐧᐊᑕᐸᑕᐃᐧᐁᐧᐊᑦ ᐅᓇᑯᓂᑫᐧᐃᓂᒃ ᐁᐃᓇᑌᓂᒃ ᐁᑎᐯᑕᒃ ᑫᒪ ᐁᑕᑦ 
ᐅᐱᔑᑯᑲ ᐊᑭᒃ ᒋᐅᔑᐱᐃᑲᑌᓂᒃ; ᑫᒪ  
 

(b) a ᒋᐅᔑᒋᑲᑌᒃ ᒪᓯᓇᐃᑲᓐ ᒋᑭᑐᒪᑲᒃ ᐁᑭᑎᐯᑕᒃ ᐊᑭᓂ ᑫᒪ ᑯᑕᒃ 
ᒋᐅᔑᑐᐧᐊᑦ ᒪᓯᓇᐃᑲᓐ ᑲᐱᒥᓂᔕᐊᒧᐧᐊᑦ ᐅᓂᑲᓂᑕᒪᑫᒃ, ᑫᒪ 
ᒋᒧᔥᑭᓀᐱᐃᑫᑦ ᑭᒋᐅᑭᒪ ᑫᒪ ᐅᑕᓄᑭᐊᑲᓇᓐ, ᑭᔥᐱᓐ ᑲᑭᓇᑲᑕᒪᐧᐊᑲᓂᐧᐃᑦ 
ᑫᒪ ᑲᐧᐃᑎᐯᑕᒃ ᐊᑭᓂ ᐅᐱᔑᑯᑲᒃ ᐅᒋᑎᐯᑕᑯᓯᐧᑫᓐ. 

 
 

37. ᐧᐃᒋᑕᒪᑲᓇᒃ ᑲᔑᑕᐧᐊᑦ ᔑᐧᑲ ᑲᑭᐧᐃᑎᑫᐧᐊᑦ ᐊᑭᐧᐃ ᐅᓇᑯᓂᑫᐧᐃᓐ 
 

ᐅᓇᑯᓂᑫᐧᐃᓇᓐ ᔑᐧᑲ ᑫᐃᓇᓄᑲᑌᑭᓐ ᑕᐅᔑᓯᒋᑲᑌᐧᐊᓐ 
 
37.1 ᑲᓂᑲᓂᑕᒪᑫᐧᐊᑦ ᒪᔥᑲᐧᐃᓯᐧᐃᓐ ᐅᑕᔭᓇᐧᐊ ᒋᐅᔑᓯᑐᐧᐊᑦ ᐊᑭᐧᐃ ᐅᓇᑯᓂᑲᓇᓐ 

ᑫᐱᒥᓂᔕᐊᒧᐧᐊᑦ ᑲᓂᔓᐱᒪᑎᓯᐧᐊᑦ, ᐊᐱ ᑲᐸᑫᐧᐃᓂᑎᐧᐊᑦ ᑫᒪ ᐯᔑᒃ ᐃᔥᐧᑲᐱᒪᑎᓯᑦ, ᐅᓄ: 
 

(a) ᑭᑕᓇᑭᐧᐊᑦ, ᑭᑕᐧᐊᑦ ᔑᐧᑲ ᑭᑎᐯᑕᒧᐧᐊᑦ ᑲᐃᓇᐧᐁᒥᑎᐧᐊᑦ ᐅᑕᐧᐃᓂᐧᐊ 
ᐅᐱᔑᑯᑲ ᐊᑭᒃ;  
 

(b) ᑭᐊᐱᑕᐧᐃᓇᒪᑎᒃ ᑲᐊᐱᑕᑭᑌᓂᒃ ᐅᑕᑭᐧᐃ ᑎᐱᓇᐧᐁᐧᐃᓯᐧᐃᓂᐧᐊ 
ᑲᑭᐧᐃᑎᑫᒥᑎᐧᐊᑦ ᐃᓂ ᐧᐊᑲᐃᑲᓇᓐ ᔑᐧᑲ ᐊᑭᓐ ᐅᐱᔑᑯᑲ ᐊᑭᒃ: ᔑᐧᑲ 
 

(c) ᐊᓂᓐ ᐊᐱᒡ ᑲᑭᐱᒥ ᐧᐃᒋᑕᒥᑎᐧᐊᑦ ᒋᑭᐃᓇᑭᒋᑲᑌᓂᒃ ᑲᑭᓂᔓᐧᐃᒋᑕᒥᑎᐧᐊᑦ. 
   

ᐅᓇᑯᓂᑫᐧᐃᓂᒃ ᑕᐃᔑᑭᑲᑌᐧᐊᓐ ᐅᓇᑯᓂᑲᓇᓐ ᔑᐧᑲ ᐃᓇᓄᑭᐧᐃᓇᓐ 
 
37.2 ᐅᓄ ᐅᓇᑯᓂᑲᓇᓐ ᔑᐧᑲ ᐅᔑᓯᒋᑲᓇᓐ ᑫᐱᒥᓂᔕᐊᒧᐧᐊᑦ ᑲᐃᓇᐧᐁᒥᑎᐧᐊᑦ ᐅᑕᐧᐃᓂᐧᐊ ᔑᐧᑲ 

ᑲᑭᐧᐃᑎᑫᐧᐊᑦ ᐅᑕᐧᐃᓂᐧᐊ ᐊᑭᐧᐃ ᐅᓇᑯᓂᑲᓇᓐ ᐅᑲᐅᔑᓯᑐᓇᐧᐊ ᐊᑭᐧᐃ ᐸᒥᓂᑫᐧᐃᓐ 
ᑲᐊᐱᑕᒪᑫᐧᐊᑦ ᔑᐧᑲ ᓂᑲᓐ ᒋᒪᐧᐊᒋᐊᑲᓂᐧᐃᐧᐊᑦ ᐅᐱᔑᑯᑲ ᐊᓂᔑᓇᐯᒃ. 

 
ᑫᔭᐱ ᑯᑕᑭᔭᓐ ᑫᐊᐸᑕᑭᓐ ᐱᒥᓂᔕᐃᑫᐧᐃᓇᓐ 

 
37.3 ᑲᐃᓇᐧᐁᓐᑎᐧᐊᑦ ᐅᑕᐧᐃᓂᐧᐊ ᔑᐧᑲ ᑲᑭᐧᐃᑎᑫᐧᐊᑦ ᐅᑕᐧᐃᓂᐧᐊ ᐊᑭᐧᐃ ᐅᓇᑯᓂᑲᓇᓐ 

ᑕᑕᐧᑲᑌᐧᐊᓐ: 
 

(a) ᑭᑕᑯᐱᐃᑲᑌᐧᐊᓐ ᑫᐊᐸᑕᑭᓐ ᐅᓄ ᐅᓇᑯᓂᑫᐧᐃᓇᓐ; 
 

(b) ᐊᓇᐧᐃᓐ ᐁᑭᑕᑯᐱᐃᑲᑌᒃ ᐸᑫᐱᑲᓂᒃ 89 (1) ᐊᓂᔑᓇᐯ ᐅᓇᑯᓂᑲᓂᒃ, 
ᐅᐱᔑᑯᑲ ᐊᑭᒃ, ᑲᑭᐅᓇᑯᓂᑲᑌᒃ ᑫᒪ ᑲᑭ ᑭᔑᐅᓀᒋᑲᑌᒃ, ᑫᒪ ᑲᑭ 
ᓇᑯᒧᓇᓂᐧᐊᒃ ᒋᐊᐸᑕᑭᓐ ᐅᐅᒪ ᐅᓇᑯᓂᑲᓇᓐ; ᔑᐧᑲ 
 

(c) ᑕᐱᒥᓂᔕᐃᑲᑌᐧᐊᓐ ᒥᐧᓇᒋᑫᐧᐃᓇᓐ ᔑᐧᑲ ᑕᐳᓂᒋᑲᑌᐧᐊᓐ ᐅᓄ ᐅᓇᑯᓂᑲᓇᓐ.  

ᐊᑭᐧᐃ ᐅᓇᑯᓂᑫᐧᐃᓇᓐ ᑲᔑᐧᐊᐧᐃᓐᒋᑲᑌᑭᓐ 
 

37.4 ᐅᓂᑲᓂᑕᒪᑫᒃ ᐅᑲᒥᓇᐧᐊᓐ, ᐅᓐᑌᕆᐅ ᑭᒋᐅᑲᑭᑭᑐᑕᒪᑫ, ᐅᑐᔑᐱᐃᑲᓂᐧᐊ ᑲᐧᐃᐃᓇᒋᑫᐧᐊᑦ 
ᑲᐃᓇᐧᐁᒥᑎᐧᐊᑦ ᐅᑕᐧᐃᓂᐧᐊ ᔑᐧᑲ ᑲᑭᐧᐃᑎᑫᐧᐊᑦ ᐅᑕᐧᐃᓂᐧᐊ ᐅᑕᑭᒥᐧᐊ ᐊᑭᐧᐃ 
ᐅᓇᑯᓂᑲᓇᓐ, ᔑᐧᑲ ᐊᐱ ᑭᑭᔑᐅᔑᓯᑐᐧᐊᑦ ᐅᑲᒥᓇᐧᐊᓐ ᑭᒋᐅᑲᑭᑭᑐᑕᒪᑫᓐ ᑲᐅᔑᐱᐃᑲᑌᑭᓐ 
ᐅᓇᑯᓂᑲᓇᓐ.  

8 ᓂᔥᐧᔕᓱ ᐧᐃᓐᒋᑫᐧᐃᓇᓐ 

ᐊᔑᑌᔥᑯᑕᑎᐧᐃ ᒥᐧᓇᒋᑫᐧᐃᓐ 
 
 
38. ᑲᔑᐱᒥᐊᓄᑲᑌᑭᓐ 
 

ᑭᐱᒥᐊᓄᑲᑌᒃ ᐊᔑᑌᔥᑯᑕᑎᐧᐃ ᒥᐧᓇᒋᑫᐧᐃᓐ  
 
38.1 ᑲᓂᑲᓂᑕᒪᑫᐧᐊᑦ ᐅᑲᐅᑕᐱᓇᓇᐧᐊ ᑫᒪ ᐅᑲᐅᔑᓯᑐᓇᐧᐊ ᐱᒥᓂᔕᐃᑫᐧᐃᓂ ᑫᐱᒥᓂᔕᐃᑲᑌᑭᓐ 

ᐊᔑᑌᔥᑯᑕᑎᐧᐃᓂᒃ ᑲᐅᒋᓭᑭᓐ ᐊᑭᐧᐃ ᑫᑯᓇᓐ ᒋᒥᐧᓇᒋᑲᑫᓇᓂᐧᐊᒃ. 
 

 
 

9 ᔕᑲᓱ ᐧᐃᓐᒋᑫᐧᐃᓇᓐ 
ᑯᑕᑭᔭᓐ ᐸᒥᓂᑫᐧᐃᓇᓐ 

 
 
39. ᒪᓯᓇᐃᑫᐧᐃᓇᓐ 
 

ᒪᓯᓇᐃᑫᐧᐃ ᑎᐸᐃᑫᐧᐃᓐ ᐅᓇᑯᓂᑫᐧᐃᓇᓐ 
 
45.1 ᐅᓂᑲᓂᑕᒪᑫᒃ ᐅᑲᑭᐅᔑᓯᑐᓇᐧᐊ ᐅᓇᑯᓂᑲᓇᓐ ᑫᐃᐧᑲᑌᑭᓐ ᒪᓯᓇᐃᑫᐧᐃᓇᓐ, ᓇᑕᒪᓱᐧᐃᓇᓐ 

ᔑᐧᑲ ᑲᓇᐧᐁᑕᑯᓯᐧᐃᓇᓐ ᐧᐁᓀᓂᑯ ᑫᒪ ᐸᐸᒥᓯᐧᐃᓐ ᐃᐃᒪ ᐅᓇᑯᓂᑲᓂᒃ ᑫᒪ ᑲᑭᐅᒋ 
ᐳᓂᒋᑲᑌᒃ ᐊᓄᑭᐧᐃᓐ ᑫᒪ ᑯᑕᒃ ᐃᓇᓄᑭᐧᐃᓐ ᑲᐅᒋᐸᒥᓂᑲᑌᑭᐸᓐ ᐊᑭᐧᐃ ᐅᓇᒋᑫᐧᐃᓂᒃ ᑫᒪ 
ᐊᑭᐧᐃ ᐅᓇᑯᓂᑲᓂᒃ. 
 

ᒪᓯᓇᐃᑫᐧᐃᓇᓐ ᑲᐃᐧᑲᑌᑭᓐ 
 
45.2 ᑲᐃᐧᑲᑌᑭᓐ ᒪᓯᓇᐃᑫᐧᐃᓇᓐ, ᓇᑕᒪᓱᐧᐃᓇᓐ ᔑᐧᑲ ᑲᓇᐧᐁᑕᑯᓯᐧᐃᓇᓐ ᐃᐃᒪ ᐊᑭᐧᐃ 

ᐅᓇᑯᓂᑫᐧᐃᓂᒃ ᑲᐧᐃᓐ ᐊᐧᐊᔑᒣ ᑕᐊᐱᑌᑕᑯᓯᓄᐧᐊᓐ ᐱᒋᐧᐃᓐ ᑲᐊᐱᑌᑕᑯᑕᒪᐧᐊᑲᓂᐧᐃᑦ 
ᐊᐧᐃᔭ ᑫᒪ ᐸᐸᒥᓯᐧᐃᓐ ᑫᑲ ᐯᔑᐧᑲᓐ ᑲᔑᐸᐸᒥᓯᑦ ᑲᐃᓇᑌᑭᓐ ᐅᓇᑯᓂᑲᓇᓐ ᐅᓐᑌᕆᐅ.  

 
ᐧᑲᔭᓐᒋᐧᐃ ᑎᐸᐃᑫᐧᐃᓇᓐ 

 
45.3 ᑲᓂᑲᓂᑕᒪᑫᐧᐊᑦ ᐅᑲᐅᔑᓯᑐᓇᐧᐊ, ᐅᑲᐸᒥᓇᓐ ᔑᐧᑲ ᐅᑲᐱᒥᑎᐸᐃᑫᑕᒪᐧᐊᓐ ᐧᑲᔭᓐᒋᐧᐃ 

ᑎᐸᐃᑫᐧᐃᓂ ᐅᑕᓄᑭᐊᑲᓂᒪᐃ ᔑᐧᑲ ᑯᑕᑭᔭᒃ ᐊᓄᑭᐊᑲᓇᒃ ᑲᑕᓇᓄᑭᑕᒪᑫᐧᐊᑦ ᐅᐱᔑᑯᑲ 
ᐊᑭᒃ ᒋᓇᑕᒪᐧᐃᐧᑕ ᑎᐱᓇᐧᐁ ᐸᓇᒋᒋᑫᐧᐃᓂᒃ ᑭᐅᒋᒧᑭᓭᓂᒃ ᐅᑕᓄᑭᐃᑯᐧᐃᓂᐧᐊᒃ ᔑᐧᑲ 
ᒋᓇᓇᑐᓂᑲᑌᓂᒃ ᑫᔑᐧᐃᑐᑲᐧᐊᑲᓂᐧᐃᑦ ᐧᑲᔭᓐᒋᐧᐃ ᑎᐸᐃᑫᐧᐃᓂᒃ. 

 
 
40. ᐱᑯᓂᑫᐧᐃᓇᓐ 
 

ᑲᔑᐅᔑᐱᐃᑲᑌᑭᓐ ᒪᒪᔑᐧᐃᓇᓐ ᑕᑯ ᐅᓇᑯᓂᑫᐧᐃᓇᓐ 
 
46.1 ᑭᔥᐱᓐ ᐸᑲᓐ ᐧᐃᑐᒋᑲᑌᒃ ᑲᑭᐧᐃᓐᒋᑲᑌᒃ ᐃᐃᒪ ᐊᑭᐧᐃ ᐅᓇᑯᓂᑫᐧᐃᓂᒃ, ᑭᑭᓇᐧᐊᒡ 

ᑲᑭᐅᔑᐱᐃᑲᑌᑭᓐ ᑎᐸᑯᓂᑯ ᑌᐧᐯᒥᑯᐧᐃᓇᓐ ᑫᓇᓄᑲᑌᑭᓐ ᑲᔑᐅᔑᐱᐃᑲᑌᑭᓐ ᐃᐃᒪ 

XXVII ᑲᔑᐅᔑᐱᐃᑲᑌᑭᓐ ᒪᒋᑐᑕᒧᐧᐃᓇᓐ ᔑᐧᑲ ᐅᓇᑯᓂᑫᐧᐃᓇᓐ, ᐧᐊᐧᐃᑲ ᑲᒪᒥᐧᑲᒋᑲᑌᑭᓐ, 
ᑲᐊᐸᑕᑭᓐ ᐃᐃᒪ ᐱᑯᓂᑫᐧᐃᓇᓐ ᐊᑭᐧᐃ ᐅᓇᒋᑫᐧᐃᓂᒃ ᑫᒪ ᐊᑭᐧᐃ ᐅᓇᑯᓂᑲᓂᒃ. 
 

ᐊᑭᓐᑕᒪᑯᐧᐃᓇᓐ ᔑᐧᑲ ᑭᐸᐅᑯᐧᐃᓐ 
 

46.2 ᑭᔥᐱᓐ ᐧᐃᓐᒋᑫᒪᑲᒃ ᐃᐃᒪ ᐊᑭᐧᐃ ᐅᓇᑯᓂᑲᓂᒃ, ᐊᐧᐃᔭ ᑭᐱᑯᓇᒃ ᐅᓇᑯᓂᑲᓂ ᑲᐃᓇᑌᒃ 
ᐊᑭᐧᐃ ᐅᓇᒋᑫᐧᐃᓂ ᑕᑭᐊᑭᓐᑕᒪᐧᐊᑲᓂᐧᐃ ᐊᑯᓇᒃ ($5,000) ᑫᒪ ᑯᑕᑭᔭᓐ ᐊᑭᓐᑕᒪᑯᐧᐃᓇᓐ 
ᔑᐧᑲ ᒥᐧᓇᑕᒪᑯᐧᐃᓐ ᑲᑭᐅᔑᓯᒋᑲᑌᒃ ᒋᐊᐸᑕᒃ ᐊᓂᔑᓇᐯ ᐅᓇᑯᓂᑯᐧᐃᓐ. ᑭᔥᐱᓐ 
ᑲᑭᐱᑯᓂᑲᓂᐧᐊᒃ ᐅᐱᔑᑯᑲᒃ ᐊᑭᐧᐃ ᑲᓇᐧᐁᒋᑫᐧᐃ ᐅᓇᑯᓂᑫᐧᐃᓂᒃ ᒪᑭᐧᔕ ᑕᐃᔑᓭ 
ᒋᐊᐱᑌᑕᐧᑲᒃ ᑲᓇᑕ ᐊᑭᐧᐃ ᐅᓇᑯᓂᑫᐧᐃᓇᓐ. 
 
 

41. ᑭᒪᒥᓄᐱᐃᑲᑌᑭᓐ ᐊᑭᐧᐃ ᐅᓇᒋᑫᐧᐃᓐ 
 

ᑲᑭᒪᒥᓄᐱᐃᑲᑌᑭᓐ 
 
47.1 ᓇᑯᒥᑎᐧᐃ ᐅᓇᒋᑫᐧᐃᓐ ᐱᓐᒋᐧᐁᐱᓂᑫᐧᐃᓇᓐ ᑲᐧᐃᓐ ᒋᐊᓐᑕᐧᐁᒋᑲᑌᑭᓐ ᐧᐃᒪᒥᓄᐱᐃᑲᑌᑭᓐ 

ᐊᑭᐧᐃ ᐅᓇᒋᑫᐧᐃᓐ ᑲᐧᐃᐊᓐᒋᒋᑲᑌᓯᓄᒃ ᑲᑭᐃᓇᒋᑲᑌᒃ ᐊᑭᐧᐃ ᐅᓇᒋᑫᐧᐃᓐ. 
ᑲᓂᑲᓂᑕᒪᑫᐧᐊᑦ ᒪᑭᐧᔕ ᑕᑭᐃᔑᒋᑫᐧᐊᒃ, ᐧᐊᐧᐃᑲ, ᐅᑲᐅᓇᑐᓇᐧᐊ ᒋᒪᒥᓄᐱᐊᒧᐧᐊᑦ ᐅᐅᐧᐁ 
ᐊᑭᐧᐃ ᐅᓇᒋᑫᐧᐃᓂ. ᒪᒥᓄᐱᐃᑫᐧᐃᓇᓐ ᑫᑕᑯᐱᐃᑲᑌᑭᓐ: 

 
(a) ᑕᒥᓄᐱᐃᑲᑌ ᑲᐧᐊᐧᐃᓐᒋᑲᑌᒃ ᐅᐱᔑᑯᑲ ᐊᑭ ᐃᐃᒪ ᐊᑭᐧᐃ ᐅᓇᒋᑫᐧᐃᓂᒃ; 

 
(b) ᑕᑭᑭᓇᐧᐊᒋᐱᐃᑲᑌ ᐊᑭᐧᐃ ᐅᓇᒋᑫᐧᐃᓐ ᑭᑭᓇᐧᐊᒋᐱᐃᑫᐧᐃᓂᒃ ᑯᑕᒃ 

ᐅᓇᑯᓂᑲᓂᒃ ᑫᒪ ᒪᓯᓇᐃᑲᓂᒃ ᑲᑭᒥᓄᐱᐃᑲᑌᒃ ᑲᑭᐊᓐᑕᑭᑕᓱᓂᐱᐃᑲᑌᒃ; 
 

(c) ᑕᑭᑭᓇᐧᐊᒋᐱᐃᑲᑌ ᐊᑭᐧᐃ ᐅᓇᒋᑫᐧᐃᓐ ᐃᐃᒪ ᐊᑭᐧᐃ ᐅᓇᑯᓂᑲᓂᒃ ᑫᒪ 
ᑲᔑᐅᔑᐱᐃᑲᑌᑭᓐ ᑲᑭᐳᓂᐊᐸᑕᑭᓐ, ᑲᓀᐱᒋᐳᓂᐊᐸᑕᒃ ᑫᒪ ᑲᑭᐱᑎᓂᑲᑌᒃ; 

 
(d) ᑭᐊᓐᒋᒋᑲᑌᑭᓐ ᐊᑭᐧᐃ ᐅᓇᒋᑫᐧᐃᓂᒃ ᑲᐊᓐᑕᐧᐁᑕᐧᑲᑭᓐ ᒋᐧᐃᒋᒋᑫᒪᑲᑭᓐ 

ᑲᐧᐊᐧᐁᓯᑕᐧᐃᔥᑭᑫᒪᑲᑭᓐ ᐃᐃᒪ ᑯᑕᑭᔭᓐ ᐅᓇᑯᓂᑲᓂᒃ;  
 

(e) ᑭᑭᓇᐧᐊᒡ ᒋᒥᓄᒋᑲᑌᑭᓐ ᑲᐃᔑᓂᑲᑌᑭᓐ ᒪᑭᐧᔕ ᑕᐊᓐᑕᐧᐁᑕᐧᑲᓐ 
ᒋᓂᓯᑐᑕᒧᐧᐊᑦ ᐅᐱᔑᑯᑲ ᐊᓂᔑᓇᐯᒃ ᔑᐧᑲ ᒋᐊᓐᒋᐱᐃᑲᑌᓯᓄᒃ ᑲᐃᔑ 
ᐧᐊᐧᐃᓐᒋᑲᑌᒃ ᐊᑭᐧᐃ ᐅᓇᒋᑫᐧᐃᓐ; ᔑᐧᑲ 

 
(f) ᑕᒪᒥᓄᐱᐃᑲᑌᐧᐊᓐ, ᐃᔑᐱᐃᑫᐧᐃᓇᓐ ᔑᐧᑲ ᑯᑕᑭᔭᓐ ᑲᐃᔑᐱᐃᑲᑌᑭᓐ. 

 
 
42. ᑫᐊᓂᒪᒋᐊᐸᑕᒃ 
 

ᓂᑲᓐ ᐅᓇᑕᒪᑫᐧᐃᓇᓐ 

48.1 ᐅᐅᐧᐁ ᐊᑭᐧᐃ ᐅᓇᒋᑫᐧᐃᓐ ᑕᒪᒋᐊᐸᑕᓐ ᑭᔥᐱᓐ ᑕᔑᑫᐧᐃᓂᒃ ᐅᒋᐅᑕᐱᓂᑲᑌᒃ ᐅᐅᐧᐁ 
ᐊᑭᐧᐃ ᐅᓇᒋᑫᐧᐃᓐ ᔑᐧᑲ ᑲᐯᔑᐧᑲᒃ ᐅᓇᑯᒥᑯᐧᐃᓐ ᑲᓇᑕ ᑭᒋᐅᑭᒪ ᔑᐧᑲ ᐅᐅᐧᐁ ᐊᑭᐧᐃ 
ᐅᓇᒋᑫᐧᐃᓐ ᐁᑭ ᑭᑭᓇᐧᐊᒋᑐᑦ ᑲᑭᑭᓇᐧᐊᒋᒋᑫᑦ ᑲᐃᑭᑐᒪᑲᒃ ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓂᒃ. 

 
ᐊᐱ ᑫᓂᔑ ᒪᒋᒋᑲᑌᒃ 

 
48.2 ᐅᐅᐧᐁ ᐊᑭᐧᐃ ᐅᓇᒋᑫᐧᐃᓐ ᑕᒪᒋᐊᐸᑕᓐ ᒪᑕᑭᓱᑦ ᑭᓯᔅ ᐊᓂᔥᐧᑲ ᐅᔑᐱᐃᑲᑌᒃ ᐅᐅᐧᐁ 

ᐊᑭᐧᐃ ᐅᓇᒋᑫᐧᐃᓐ ᑲᑭ ᑭᑭᓇᐧᐊᒋᑐᑦ. 

ᐃᔥᐧᑫᐱᐃᑲᓐ “A” 

 
ᑲᐧᐊᐧᐃᓐᒋᑲᑌᒃ ᐅᐱᔑᑯᑲ ᐊᓂᔑᓇᐯ ᐊᑭ 

 
ᐅᐱᔑᑯᑲᒃ ᐊᓂᔑᓇᐯ ᐃᔥᑯᓂᑲᓐ ᐊᑭᑕᓱᓐ 28 
 
ᐧᐊᐧᐃᓐᒋᑫᒪᑲᓐ ᐃᔥᑯᓂᑲᓐ ᑲᑭᐅᔑᓯᒋᑲᑌᒃ ᐊᑭᐧᐃ ᐅᓇᒋᑫᐧᐃᓐ ᐃᐃᒪ ᐅᐱᔑᑯᑲᒃ ᐊᓂᔑᓇᐯ ᐊᑭᒃ 
ᐧᐃᑕᓄᑭᒥᑎᐧᐃ ᓇᑯᒥᑎᐧᐃᓐ ᑲᑭᐅᔑᓯᑐᐧᐊᑦ ᐊᓂᔑᓇᐯ ᐊᑭᐧᐃ ᐸᒥᓂᑫᐧᐃᓂᒃ.  
 
ᒥᓂᑯᒃ ᐊᑭ ᑲᐃᑯ ᑎᐸᐊᑲᑌᒃ ᐅᐅᒪ ᐅᓐᑌᕆᐅ ᑲᓇᑕ, ᐧᐊᐧᐃᓐᒋᑫᒪᑲᓐ ᒐᐸᔑᔥ: 
 
ᐅᐱᔑᑯᑲ ᐊᓂᔑᓇᐯ ᐃᔥᑯᓂᑲᓐ ᐊᑭᑕᓱᓐ 28, ᑲᐧᐊᐸᓐᑕᓐ ᐁᓂᑯᐧᑲᒃ ᑲᔑ ᑭᑭᓇᐧᐊᒋᐱᑲᑌᒃ ᐊᑭᐧᐃ 
ᐸᒥᓂᑫᐧᐃ ᐊᓐᒋ ᐸᑭᑎᓂᑫᐧᐃ ᐅᓇᒋᑫᐧᐃᓐ ᑲᐅᔑᐱᐃᑲᑌᒃ ᑲᓇᑕ ᐊᑭᓐ ᑭᑭᓇᐧᐊᒋᑫᐧᐃᓇᓐ ᑲᑲᓇᐧᐁᒋᑲᑌᑭᓐ 
ᐊᑭᓐᑕᓱᓐ 112228 CLSR ON, ᒥᓂᑯᒃ ᐊᐱᑕᑲᒥᑲ 27,966 ᐁᑐᕐᔅ (69,105) ᑲᓇᐸᒡ ᐃᐃᐧᐁ ᑎᐸᐊᑲᓐ.  
 
 

 


